
O MATAUPU MO SUʻESUʻEGA MAI IĀ: FEPUARI 27–APERILA 2, 2017

ATA PITO I LUMA:

CHILE

O le ʻautalaʻi i le itu i saute o Chile o loo uia se vaitafe i le vaomatua lauolaola, lea e tafe mai i le tumutumu o mauga e toʻa ai le kiona i atumauga o Andes. O loo latou auai i se tauiviga ina ia talaʻi i aiga i nofoaga maotua, i le tele e mafai ai a o lelei le tau.

ʻAUTALAʻI

76,296

SUʻESUʻEGA FAALE-TUSI PAIA

64,178

Ē NA AUAI I LE FAAMANATUGA (2015)

174,761



E lē faatauina lenei tusi. Ua saunia e aʻoaʻoina ai le Tusi Paia i le lalolagi aoao, ma ua lagolagoina e ala i foaʻi tauofo.

Mo le faia o foaʻi tauofo, tagaʻi i le www.jw.org.

Seʻi vaganā ua faailoa atu, ae o mau uma o loo i lenei tusi ua sii mai i le faaliliuga O le Tusi Paia—O le Faaliliuga a le Lalolagi Fou.





Lisi O Mataupu


 3  Ua Lotomalilie E Ofo Atu I Latou Lava

VAIASO O FEPUARI 27, 2017–MATI 5, 2017

 7  “Ia E Faatuatua iā Ieova ma Faia Mea Lelei”

O loo talanoaina i lenei mataupu pe faapefea i la tatou mau mo le tausaga 2017, ona faalaeiau ai i tatou ia saʻili iā Ieova mo se fesoasoani pe a feagai ma luʻi. E ala i faaaʻoaʻoga a auauna faamaoni i taimi ua mavae, o le a tatou iloiloina ai auala e faatuatuaina ai le fesoasoani a Ieova, a o tatou faia so o se gaoioiga e tatou te mafai ina ia foʻia ai faafitauli ma fesoasoani atu i isi.



VAIASO O MATI 6-12, 2017

12  Ia Faatāua Lau Meaalofa o le Saʻolotoga e Filifili Ai

O le a tatou aʻoaʻoina i lenei mataupu auala e faatāua ai le meaalofa mai i le Atua o le saʻolotoga e filifili ai, e ala i le faaaogā i se auala e faafiafiaina ai Lē na aumaia lenei meaalofa. O le a tatou iloa ai foʻi pe faapefea ona tatou amanaʻia le auala o loo faaaogā ai e isi la latou meaalofa o le saʻolotoga e filifili ai.



  VAIASO O MATI 13-19, 2017

17  Aiseā e Tāua ai Pea le Faamaulalo?

VAIASO O MATI 20-26, 2017

22  E Mafai Ona E Faamaulalo Pea e Ui i Luʻi

O le a fesoasoani mai nei mataupu ina ia tatou malamalama lelei ai e faatatau i le uiga matagofie o le faamaulalo. O le a faamatala i le mataupu muamua po o le ā e faatatau i ai le faamaulalo, ma po o le ā e lē uiga atu i ai. Ae i le mataupu lona lua o le a talanoaina ai auala e tatou te faamaulalo ai pea e ui ina tatou feagai ma luʻi.



VAIASO O MATI 27–APERILA 2, 2017

27  “Ia E Tuuina Atu na Mea i Tane Faamaoni”

A o mavae atu isi tupulaga ae suia i isi tupulaga, ua taulima e ē e talavou ifo tiute tauave a ē ua matutua. O loo talanoaina i lenei mataupu auala e galulue felagolagomaʻi ai ē e talavou ifo ma ē matutua a o faia nei suiga.



32  E te Silafia?









Ua Lotomalilie E Ofo Atu I Latou Lava





E AOFIA ai i Molimau maelega o loo auauna i atunuu e tele ai le manaʻoga mo tagata talaʻi o le Malo, le toʻatele o tuafāfine nofofua. O nisi o i latou ua faitau sefulu tausaga o auauna i isi atunuu. O le ā na fesoasoani iā i latou ina ia siitia atu ai i isi atunuu? O ā lesona ua latou aʻoaʻoina mai i le auauna ai i isi atunuu? O ā ni aafiaga i o latou olaga? Sa matou faatalanoa nisi o nei tuafāfine ua loa tausaga o iai i lenei auaunaga. Pe afai o oe o se tuafafine nofofua o loo naunau ia matuā faamalieina i lau faiva, e mautinoa o le a fesoasoani iā te oe a latou faamatalaga. O auauna uma foʻi a le Atua e latou te maua aogā pe a iloiloina faaaʻoaʻoga a nei tuafāfine.  






MANUMALO I LAGONA LĒ MAUTONU




[image: Anita]
Anita





Pe na e tomānatu pe mafai moni lava ona e auauna o se paeonia nofofua i se isi atunuu? O Anita ua 75 ona tausaga, sa matuā lē mautonu o ia e faatatau i mea e mafai ona ia faia. Sa ola aʻe o ia i Egelani ma amata ai ona paeonia ina ua 18 ona tausaga. Ua faapea mai o ia: “Sa ou fiafia e aʻoaʻo tagata e faatatau iā Ieova, ae ou te leʻi mafaufau lava e auauna i se isi atunuu. Ou te leʻi aʻoaʻoina muamua se isi gagana, ma na ou manatu e lē mafai lava ona ou faia faapea. O lea, ina ua maua laʻu valaaulia mo le Aʻoga o Kiliata, sa faateʻia aʻu. Sa ou ofo ona o le mafai e se tagata faatauvaa e pei o aʻu ona maua lea ituaiga valaaulia. Peitaʻi na ou mafaufau, ʻAfai e manatu Ieova e mafai ona ou faia, o le a ou taumafai la.’ Ua silia nei i le 50 tausaga o oʻu galue o se misionare i Iapani.” Ua taʻua atili e Anita: ʻOu te fiafia lava e faalaeiau tuafāfine talavou, ia tofo foʻi i lenei auaunaga matagofie. Ou te fiafia e faapea atu o le toʻatele o i latou ua faia faapea.’






MANAʻOMIA LE LOTOTELE


O le toʻatele o tuafāfine ua auauna i isi atunuu sa faatalatū i le taimi muamua e siitia atu i se isi atunuu. Na faapefea ona latou maua le lototele e siitia atu ai i isi atunuu?



[image: O loo faitau atu e Maureen i lona tinā le mau o le aso]
Maureen





Ua faapea mai Maureen o lē ua 64 ona tausaga, “A o oʻu tuputupu aʻe, sa ou naunau i se olaga e iai sona fuafuaga, o se olaga e fesoasoani i isi.” O le 20 o tausaga o Maureen na siitia atu ai i Quebec i Kanata, lea sa iai le manaʻoga mo ni paeonia. Ua faapea mai o ia: “Mulimuli ane na maua laʻu valaaulia mo le Aʻoga o Kiliata, ae na ou popole ou te alu na o aʻu i se atunuu ou te lē masani ai, ae tuua aʻu uō.” Ua ia toe faapea mai: “Sa ou popole foʻi i le tuua o loʻu tinā e tausia loʻu tamā e maʻi. O le tele o pō sa ou tagi ma ōle atu iā Ieova e faatatau i nei mea. Ina ua faamatala atu i oʻu mātua oʻu popolega, sa la faalaeiau aʻu ia talia le valaaulia. Sa ou vaaia foʻi le alolofa o le matou faapotopotoga ma fesoasoani i oʻu mātua. O le mātauina o le tausiga alofa a Ieova, na fesoasoani ou te mautinoa ai o le a ia tausia foʻi aʻu. Sa ou sauni loa i lenā taimi ou te alu!” E silia i le 30 tausaga na auauna ai Maureen o se misionare i Aferika i Sisifo, e amata mai i le 1979. O loo tausia nei e Maureen lona tinā i Kanata, ma auauna pea o se paeonia faapito. Pe a toe mafaufau i tausaga na auauna ai i se atunuu ese, ua faapea mai o ia: “Sa faaauau ona saunia e Ieova mea na ou manaʻomia i taimi na ou manaʻomia ai.”



[image: O loo galue Wendy i se oﬁsa faaliliu i Vanuatu]
Wendy





O Wendy ua 65 nei ona tausaga, ma na amata ona paeonia i Ausetalia a o talavou. Ua faapea mai o ia: “Sa ou matuā matamuli ma faigatā ona talanoa i tagata ese. Ae o le paeonia na mafai ai ona ou talanoa i ituaiga tagata eseese, ma na amata ai ona ou lagona le toʻa. Mulimuli ane na ou lagona le mautinoa. O le paeonia na aʻoaʻoina ai aʻu ia faalagolago iā Ieova, ma ou lē toe popole ai i le alu e auauna i se isi atunuu. Sa valaaulia foʻi aʻu e se tuafafine nofofua sa auauna o se misionare i Iapani mo le silia i le 30 tausaga, e ma te ō i Iapani mo le tolu masina e talaʻi ai. O le galulue faatasi ma ia na faamalosia ai loʻu faanaunauga e siitia atu i se atunuu ese.” I le 1986, na siitia atu ai Wendy i Vanuatu, o se motu e pe ā ma le 1,100 maila (1,770 km) le mamao i le itu i sasaʻe o Ausetalia.

O loo iai pea Wendy i Vanuatu, o loo galue i se ofisa faaliliu. Ua faapea mai o ia: “O se fiafiaga sili iā te aʻu le vaai atu ua faavae ni vaega ma faapotopotoga i vaipanoa maotua. O le faia o se sao itiiti i le galuega a Ieova i nei motu, o se faaeaga e lē mafai e upu ona faamatalaina.”



[image: O loo faaaogā e Kumiko se masini faaonapōnei e molimau atu ai i Nepale]
Kumiko (ogatotonu)





Ua 65 nei tausaga o Kumiko, ma sa paeonia sauatoa i Iapani ae na manaʻo lana paga paeonia e la te siitia atu i Nepale. Ua faapea mai Kumiko: “E fai mai soo lava laʻu paga e ma te ō, ae ou te fai iai e leai. Sa ou popole i le aʻoaʻoina o se gagana fou ma le faamasani i se siʻomaga fou. Sa ou manaʻomia foʻi se tupe ina ia siitia atu ai i se isi atunuu. A o ou taumafai e filifili po o le ā le mea e fai, ae lavea loa laʻu pasika ma ave ai aʻu i le falemaʻi. O i inā na ou mafaufau ai loa: ʻO ai na te iloa se isi mea o le a tupu? Atonu teʻi ua ou maʻi tigāina ma misi ai le avanoa ou te paeonia ai i se isi atunuu. Atonu e mafai ona ou auauna i se isi atunuu mo se tausaga se tasi.’ Sa ou tatalo faatauanau iā Ieova e fesoasoani mai ina ia fai saʻu gaoioiga.” Ina ua teʻa Kumiko mai i le falemaʻi, sa asiasi atu i Nepale, ma mulimuli ane na la siitia atu i inā ma lana paga paeonia.

Pe a mafaufau i le toetoe 10 tausaga o auauna ai i Nepale, ua faapea mai Kumiko: “Sa vave ona mou ese atu faafitauli ia sa ou popole ai. Ou te matuā fiafia ona ua ou auauna i le mea o loo tele ai le manaʻoga. Pe a ou talanoa atu i se aiga e faatatau i le feʻau mai i le Tusi Paia, e masani lava e toʻalima pe toʻaono tuaoi o lenā aiga e ō mai foʻi ma faalogologo. E oo lava i tamaiti lāiti e talosaga mai e avatu ni a latou sāvali e faatatau i le Tusi Paia. O se fiafiaga le talaʻi ai i lenei oganuu e tali lelei mai tagata.”






FEAGAI MA LUʻI


E mautinoa sa iai luʻi na feagai ma tuafāfine nofofua ia na faatalanoa. Na faapefea ona latou feagai ma na luʻi?

Diane





“I le amataga, sa faigatā iā te aʻu le nofo mamao ese mai i loʻu aiga.” O le faamatalaga lea a Diane mai i Kanata. Ua 62 nei ona tausaga, ma sa auauna o se misionare i Ivory Coast (lea ua taʻua nei o Côte d’Ivoire) mo le 20 tausaga. Ua ia taʻua: “Sa ou talosaga iā Ieova e fesoasoani mai ina ia ou alofa i tagata i le oganuu. Na faamatala mai e le uso o Jack Redford, o se tasi o faiaʻoga i le Aʻoga o Kiliata, atonu i le taimi muamua e faateʻia i matou i tulaga o tagata i o matou tofiga, aemaise lava pe afai e vaaitino i le matuā lē tagolima o tagata. Peitaʻi na ia faapea mai: ʻAua le vaai i le tulaga lē tagolima. Ia tilotilo i tagata i o latou mata ma foliga. Ia vaai i le auala e latou te tali mai ai pe a faalogo i upu moni o le Tusi Paia.’ O le mea lenā sa ou faia, ma e maʻeu se faamanuiaga! Ou te vaaia le fiafia o foliga o tagata pe a taʻu atu i ai le feʻau faamāfanafanaloto mai i le Tusi Paia!” O le ā se isi mea na fesoasoani iā Diane? “Sa ou māfana atu i aʻu tagata aʻoga o le Tusi Paia, ma na ou matuā olioli i le vaai atu ua avea i latou ma auauna faamaoni a Ieova. Sa avea i latou ma oʻu aiga. Sa ou maua ni tinā, tamā, uso, ma tuagane faaleagaga, e pei lava ona folafola mai e Iesu.”—Mare. 10:29, 30.

O Anne ua 46 nei ona tausaga, ma o loo auauna i Asia i se atunuu e faasā ai la tatou galuega. Ua ia faapea mai: “I tausaga a o oʻu auauna ai i vaipanoa eseese, sa matou nonofo faatasi ma tuafāfine e matuā eseese o matou atunuu ma uiga. O nisi la taimi e iai mea e matou te lē femalamalamaaʻi ai ma tigā ai oʻu faalogona. Pe a tutupu ni tulaga faapea, ou te taumafai ia māfana i nei tuafāfine, ina ia ou malamalama lelei i a latou aganuu. Ou te taumafai malosi foʻi ia ou alofa ma magafagafa iā i latou. Ua ou fiafia ona na taulau na taumafaiga, ma ua iʻu i ni faauōga māfana ma tumau, lea ua fesoasoani ou te tumau ai i laʻu auaunaga.”



[image: O Ute ma se teineitiiti i Madagascar]
Ute





Ua 53 nei tausaga o Ute mai i Siamani, ma na tofia o ia e auauna o se misionare i Madagascar i le 1993. Ua faapea mai o ia: “I le amataga, sa faigatā iā te aʻu ona aʻo le gagana a le atunuu, faamasani i le vevela o le tau, ma tauivi ma le faamaʻi o le malalia faapea meaola ma siama ninii. Peitaʻi e toʻatele i latou na fesoasoani mai iā te aʻu. Sa onosaʻi ma fesoasoani mai tuafāfine, a latou fanau, ma aʻu suʻesuʻega faale-Tusi Paia ina ia aʻo le gagana. Sa tausi lelei aʻu e laʻu paga misionare pe a ou maʻi. Ae sili ai, sa fesoasoani mai Ieova. Sa ou tatalo e lē aunoa ma taʻu atu iā te ia oʻu popolega. Pe a uma, ona ou faatalitali lea mo ni nai aso po o ni masina mo se tali o aʻu tatalo. Sa foʻia e Ieova faafitauli uma.” Ua 23 nei tausaga o auauna Ute i Madagascar.






MATUĀ FAAMANUIAINA O LATOU OLAGA


I le pei o isi ua siitia atu i vaipanoa o loo tele ai le manaʻoga, e masani ona faamatala e tuafāfine nofofua le matuā faamanuiaina ona o le ō e auauna i isi atunuu. O ā nisi o faamanuiaga ua latou maua?

Heidi





O Heidi mai i Siamani, ua 73 nei ona tausaga, ma o loo auauna i Ivory Coast (ua taʻua nei o Côte d’Ivoire) talu mai le 1968. Ua ia taʻua: “O loʻu fiafiaga sili le vaai atu i laʻu fanau faaleagaga ʻo loo savavali pea i le upu moni.’ O nisi o ē na matou suʻesuʻe i le Tusi Paia ua auauna nei o ni paeonia ma toeaina i le faapotopotoga. O le toʻatele o i latou e valaau aʻu o Tinā po o Mama. O se tasi o nei toeaina ma lana avā ma le la fanau, ua avea ma oʻu aiga. Ua faamanuiaina aʻu e Ieova i se tama tama, le avā a laʻu tama, ma le la fanau e toʻatolu.”—3 Ioa. 4.

Karen (ogatotonu)





Ua 72 nei tausaga o Karen mai i Kanata, ma e silia i le 20 tausaga o auauna i Aferika i Sisifo. Ua faapea mai o ia: “O le auauna o se misionare ua aʻoaʻoina ai aʻu ia faia atili ni faataulaga, ia alofa, ma onosaʻi. O le galulue foʻi faatasi ma isi mai i atunuu eseese ua faalautele ai laʻu vaaiga i mea. Ua ou iloa ai e eseese auala e mafai ona fai ai mea. O se faamanuiaga i le taimi nei le iai o ni uō mamae i le lalolagi aoao! E ui lava ua sui o matou olaga ma faaeaga, ae e tumau pea a matou faauōga.”

O Margaret mai i Egelani ua 79 nei ona tausaga, sa auauna o se misionare i Laos. Ua ia faapea mai: “O le auauna i isi atunuu ua ou iloa ai le auala o loo tosina mai ai e Ieova i lana faapotopotoga tagata mai i ituaiga ma atunuu eseese. Ua faamalosia atili ai loʻu faatuatua, ma ua ou matuā mautinoa ai o loo taʻitaʻia e Ieova lana faalapotopotoga, ma o le a faataunuuina lona finagalo.”

O lea, ua faia e tuafāfine nofofua o loo auauna i isi atunuu, se sao telē i le galuega talaʻi. Ua onomea ai ona matuā faamālō atu iā i latou. (Faama. 11:40) O loo faatupulaʻia foʻi lo latou faitau aofaʻi. (Sala. 68:11) Pe e mafai ona fetuunaʻi lou tulaga ma mulimuli i le faaaʻoaʻoga a tuafāfine maelega sa faatalanoa i lenei mataupu? E mautinoa o lou faia faapea o le a e ʻtofotofo ma iloa ai le lelei o Ieova.’—Sala. 34:8.







Auala e Sauni ai e Auauna i se Isi Atunuu


“Ia asiasi i se atunuu o loo tele ai le manaʻoga mo ni tagata talaʻi o le Malo, ina ia iloa ai pe faapeʻī le olaga i lenā atunuu. Ae afai e lē mafai, ia galulue faatasi ma le ʻautalaʻi o se faapotopotoga e ese le gagana i lou atunuu. Taumafai e aʻo la latou gagana ma faamasani i la latou aganuu. A o le auala e sili ona tāua, ia faalagolago iā Ieova. E tele mea na ou manatu e lē mafai ona ou faia, peitaʻi o le fesoasoani a Ieova na mafai ai ona ou faia.”—Karen





[image: O Margaret ma se tamaitiiti i Laos]
Margaret, pe tusa o le 1968





“Talanoa atu i misionare ma paeonia ua iai le poto masani. Ia iloa mea e aofia ai i lou siitia atu e auauna i se isi atunuu. Ia tatalo mo le taʻitaʻiga, ma ia manatua o taʻiala autū mo le talaʻiga, e faatatau i so o se atunuu lava i le lalolagi aoao. O le a e mautinoa ai o le auauna i se isi atunuu e iʻu ai i se olaga fiafia.”—Margaret











^ (Mare. 10:29, 30) Ua faapea atu Iesu: “E moni ou te fai atu iā te outou, O so o se tasi na te tuua le fale, po o uso, o tuafāfine, o le tinā, o le tamā, o le fanau, po o fanua, ona o aʻu ma le tala lelei, 30 e maua e ia e taʻiselau i le taimi nei, o fale, o uso, o tuafāfine, o tinā, o fanau, ma fanua, faatasi ai ma sauāga, ma le ola e faavavau i le lumanaʻi.



^ (3 Ioa. 4) E leai se isi mea e sili ai ona ou lotofaafetai, ina ua ou faalogo atu o loo savavali pea laʻu fanau i le upu moni.



^ (Faama. 11:40) I lea tausaga ma lea tausaga, e ō atu ai afafine o Isaraelu e faamālō i le afafine o Iefata le Kiliata, e taʻifā aso i le tausaga.



^ (Sala. 68:11) Ua tulei mai le afioga a Ieova; O fafine e folafolaina atu le tala lelei, o le ʻautau e toʻatele i latou.



^ (Sala. 34:8) O outou le nuu e, inā outou tofotofo ia ma iloa ai e lelei Ieova; E fiafia foʻi le tagata e sulufaʻi atu iā te ia.









[image: O loo talaʻi atu Noa i tagata amioleaga]



“Ia E Faatuatua iā Ieova ma Faia Mea Lelei”


“Ia e faatuatua iā Ieova ma faia mea lelei . . . ma ia faamaoni i au mea e fai.”—SALA. 37:3.

PESE: 150, 124

O LE Ā E TATOU TE AʻOAʻOINA E FAATATAU I LE FAATUATUA IĀ IEOVA MAI . . .


	iā Noa?



	iā Tavita?



	i isi auauna faamaoni a Ieova?












 1. O ā tomai ofoofogia na faia e Ieova tagata ma tuu i ai?

NA FAIA e Ieova tagata ma tuu i ai tomai ofoofogia, ma le mafaufau lelei ina ia foʻia ai faafitauli ma faia fuafuaga mo le lumanaʻi. (Faata. 2:11) Na ia tuuina mai le malosi ina ia faataunuu ai a tatou fuafuaga, ma mafai ai ona tatou ausia sini talafeagai. (Fili. 2:13) Na ia faia foʻi i tatou ma se lotofuatiaifo, o se lagona i totonu o i tatou e iloa ai le mea saʻo ma le mea sesē, lea e fesoasoani iā i tatou e ʻalofia ai gaoioiga sesē ma faasaʻo a tatou mea sesē.—Roma 2:15.

 2. O ā auala e finagalo Ieova ia faaaogā ai o tatou tomai?

2 E finagalo Ieova ia faaaogā lelei o tatou tomai, ona e alofa iā i tatou ma e na te silafia o le a faamalieina i tatou pe a faaaogā tatau nei meaalofa. E tele ina apoapoaʻi mai Ieova i lana Afioga ia faaaogā lelei o tatou tomai. O se faaaʻoaʻoga, ua taʻua i Tusitusiga Paia Eperu: “O fuafuaga a le tagata toʻaga e manuia ai o ia,” ma “o mea uma ua e iloa e faia e ou lima, inā faia ia ma lou malosi.” (Faata. 21:5; Fai. 9:10) Ua faapea mai Tusitusiga Paia Eleni: “Seʻi o tatou faia mea lelei i tagata uma manū o talafeagai le taimi e fai ai,” ma “e pei ona maua e tagata taʻitoʻatasi se meaalofa, ia faaaogā e auauna ai le tasi i le isi.” (Kala. 6:10; 1 Pete. 4:10) E manino mai, e finagalo Ieova ia tatou faia mea e aogā iā i tatou ma isi.

 3. O ā mea e lē oo i ai tomai o tagata?

3 Peitaʻi, e silafia foʻi e Ieova e iai le mea e gata mai ai o tatou tomai. E lē mafai ona tatou aveesea le tulaga lē lelei atoatoa, agasala, ma le oti. E lē mafai foʻi ona tatou pulea faaiʻuga ma gaoioiga a isi, auā o i tatou uma e iai le saʻolotoga e filifili ai. (1 Tu. 8:46) E tusa foʻi po o le ā le tele o lo tatou poto ma tomai, ae e itiiti mea e tatou te iloa pe a faatusatusa atu iā Ieova.—Isa. 55:9.



[image: O faaﬁtauli eseese e feagai ma tagata o Ieova ma auala aogā e latou te fesagaʻia ai]
Pe a feagai ma faafitauli, “ia e faatuatua iā Ieova ma faia mea lelei”





 4. O le ā o le a tatou iloiloina i lenei mataupu?

4 E manaʻomia ona tatou faalagolago i le taʻitaʻiga a Ieova i so o se tulaga, ma talitonu e fesoasoani mai o ia ma faia mea e lē mafai ona tatou faia. Ae i le taimi e tasi, e tatau ona faia le mea e tatou te mafaia, ma faia ni gaoioiga talafeagai ina ia foʻia ai faafitauli ma fesoasoani i isi. (Faitau le Salamo 37:3.) O lona uiga, e ao ona tatou “faatuatua iā Ieova ma faia mea lelei,” ma “ia faamaoni i [a tatou] mea e fai.” O lea, seʻi o tatou iloilo lesona e tatou te aʻoaʻoina mai i faaaʻoaʻoga a Noa, Tavita, ma isi auauna faamaoni a Ieova na faalagolago atu iā te ia ma faia gaoioiga talafeagai. O le a tatou talanoaina ai mea e leʻi mafai ona latou faia ma mea na mafai ona latou faia, ona gaoioi lea e tusa ma na mea.






OLA FAATASI MA TAGATA AMIOLEAGA


 5. Faamatala tulaga na fesagaʻia e Noa.

5 Sa ola Noa i se lalolagi e ʻtumu i faiga sauā’ ma amioga lē mamā. (Kene. 6:4, 9-13) Sa ia iloa o le a faaumatia e Ieova lenā lalolagi amioleaga. E lē taumatea na matuā lē fiafia Noa i na tulaga leaga. Peitaʻi, na iloa e Noa e iai mea e lē mafai ona ia faia ae e iai foʻi mea e mafai ona ia faia.



[image: O loo feagai se uso ma teteega i le talaʻiga mai lea fale i lea fale, ae mulimuli ane tali lelei mai tagata ina ua molimau atu i nofoaga faitele]
Teteega i la tatou talaʻiga (Tagaʻi i le palakalafa e 6-9)





6, 7. (a) O ā mea e leʻi mafai ona faia e Noa? (e) O ā itu e tutusa ai o tatou tulaga ma Noa?

6 Mea e leʻi mafai ona faia e Noa: E ui lava sa talaʻia ma le faamaoni e Noa le feʻau lapataʻi a Ieova, ae e leʻi mafai ona ia faamalosia tagata amioleaga ia talia le feʻau, pe faavave ona faaoo mai le Lolo. Sa talitonu Noa o le a faataunuu e Ieova lana folafolaga e faaumatia tagata amioleaga, ma o le a faia e Ieova i lana taimi atofaina.—Kene. 6:17.

7 Ua tatou ola foʻi i se lalolagi e tumu i le amioleaga, lea ua folafola mai e Ieova o le a ia faaumatia. (1 Ioa. 2:17) E lē mafai ona tatou faamalosia tagata ia talia le “tala lelei o le malo.” E lē mafai foʻi ona tatou faatelevaveina le oo mai o le “puapuaga tele.” (Mata. 24:14, 21) I le pei o Noa, e manaʻomia ona malosi lo tatou faatuatua ma talitonu ua lē o toe umi ona faalaa mai lea o le Atua. (Sala. 37:10, 11) E tatou te mautinoa o le a faaumatia e Ieova lenei lalolagi amioleaga i le taimi tonu ua ia atofaina.—Sapa. 2:3.

 8. Na faapefea ona taulaʻi atu Noa i mea na mafai ona ia faia? (Tagaʻi i le ata i luga aʻe o le matua.)

8 Mea na mafai ona faia e Noa: E leʻi fiu Noa ona o mea e leʻi mafai ona ia faia, peitaʻi na taulaʻi atu i mea na mafai ona ia faia. I le avea ai ma “lē e talaʻi le amiotonu,” na folafola atu ma le faamaoni e Noa le feʻau lapataʻi na tuu atu iā te ia. (2 Pete. 2:5) E mautinoa o le faia faapea na fesoasoani e faamalosia ai pea lona faatuatua. E lē gata na ia talaʻi, ae sa ia faaaogā foʻi ona tomai faaletino ma faalemafaufau, ina ia faataunuu ai le faatonuga a le Atua ia fau se vaa.—Faitau le Eperu 11:7.

 9. E faapefea ona tatou faaaʻoaʻo iā Noa?

9 I le pei o Noa, o loo tatou taumafai ia “tele pea mea e fai i le galuega a le Alii.” (1 Kori. 15:58) Atonu e aofia ai le fausia ma le toe faaleleia o maota mo le tapuaʻiga, tauofo e fesoasoani i fonotaga ma tauaofiaga, pe galulue i se ofisa o le lālā po o se ofisa faaliliu. Ae sili ai, o loo tatou pisi i le galuega talaʻi ma le iloaina o lenei galuega e faamalosia ai lo tatou faamoemoe mo le lumanaʻi. Na faapea mai se tuafafine faamaoni: “Pe a e talanoa i isi e faatatau i faamanuiaga o le Malo o le Atua, e te iloa ai e matuā leai se faamoemoe o tagata, ma e vaai i o latou faafitauli o ni mea e tumau.” O lea, o le faia o se sao i le galuega talaʻi e faamalosia ai la tatou vaaiga mautinoa e faatatau i le lumanaʻi, ma tatou maumauaʻi ai ia tumau i le taufetuliga i le ola.—1 Kori. 9:24.






PE A TATOU SESĒ


10. Faamatala le tulaga na feagai ma Tavita.

10 Na faamatala e Ieova le tupu o Tavita “o se tagata ua malie i ai [lona] loto.” (Galu. 13:22) O Tavita o se auauna faamaoni, peitaʻi sa iai taimi na ia faia ai ni agasala matuiā. Sa la faia le mulilua ma Patesepa. E faaopoopo atu i lenā, sa ia taumafai e nanā lenā agasala e ala i se faufauga ina ia fasiotia Uria le tane a Patesepa i le taua. Na faaaogā foʻi e Tavita Uria e alu ma ave le tusi lea sa faatonuina ai le fasiotia o Uria! (2 Samu. 11:1-21) Mulimuli ane na iloa agasala a Tavita. (Mare. 4:22) Ina ua tupu lenā mea, na faapefea ona tali atu Tavita?



[image: O se uso o loo saofaʻi i luga o le moega, o loo faanoanoa ona o lana agasala, ae mulimuli ane ua talanoa ma ni toeaina se toʻalua]
Agasala i le taimi ua teʻa (Tagaʻi i le palakalafa e 11-14)





11, 12. (a) O ā mea e leʻi mafai ona faia e Tavita ina ua agasala? (e) Pe a tatou salamō mai i mea sesē matuiā na tatou faia, o le ā e tatou te talitonu o le a faia e Ieova iā i tatou?

11 Mea e leʻi mafai ona faia e Tavita: E leʻi mafai e Tavita ona toe suia mea na tutupu, ma ʻalofia āuga leaga o ana mea sesē. Sa faaauau ona tofo Tavita i nisi o na āuga i lona olaga atoa. (2 Samu. 12:10-12, 14) O lea, sa manaʻomia ona ia faatuatua ma talitonu o le a faamagalo o ia e Ieova ona o lea ua salamō moni, ma o le a fesoasoani mai Ieova iā te ia e onosaia āuga o ana gaoioiga.

12 O i tatou uma lava e agasala ona e lē lelei atoatoa. O nisi o mea sesē e tatou te faia e matuiā. I nisi taimi e lē mafai ona tatou toe suia se mea sesē na tupu. E tatou te selesele mea na tatou lūlūina. (Kala. 6:7) Peitaʻi, e tatou te faatuatuaina fetalaiga a le Atua ma talitonu afai e tatou te salamō, o le a fesoasoani mai Ieova i taimi faigatā e oo lava i tulaga faigatā e māfua ona o i tatou lava.—Faitau le Isaia 1:18, 19; Galuega 3:19.

13. Na faapefea ona toe malosi faaleagaga Tavita?

13 Mea na mafai ona faia e Tavita: Sa talia e Tavita le fesoasoani a Ieova ina ia toe malosi ai faaleagaga. O se tasi o mea na ia faia o le talia lea o faasaʻoga mai i lē na fai ma sui o Ieova, o le perofeta o Natano. (2 Samu. 12:13) Sa tatalo atu foʻi Tavita iā Ieova, taʻutino atu ana agasala, ma faailoa atu lona naunau moni ia toe maua le finagalo malie o Ieova. (Sala. 51:1-17) E leʻi faavaivaia Tavita i lagona nofosala, ae na ia aʻoaʻoina ni lesona mai i ana mea sesē. E na te leʻi toe faia na agasala matuiā. Mulimuli ane, na maliu o ia a o faamaoni pea, ma o loo manatua pea e Ieova lona talaaga faamaoni.—Epe. 11:32-34.

14. O le ā e tatou te aʻoaʻoina mai i le faaaʻoaʻoga a Tavita?

14 O le ā e tatou te aʻoaʻoina mai i le faaaʻoaʻoga a Tavita? Pe a tatou faia se agasala matuiā, e ao ona tatou salamō moni ma saʻili mo le faamagaloga a Ieova. Ia taʻutino atu iā te ia a tatou agasala. (1 Ioa. 1:9) E ao foʻi ona tatou talanoa atu i toeaina, o ē e mafai ona aumaia se fesoasoani faaleagaga mo i tatou. (Faitau le Iakopo 5:14-16.) O le talia o faatulagaga a Ieova, e faaalia atu ai e tatou te maufaatuatuaina lana folafolaga e na te faamālōlōina ma faamagalo i tatou. O lea, ia aʻoaʻo ni lesona mai i a tatou mea sesē, ia faaauau i la tatou auaunaga iā Ieova, ma ia taulaʻi atu ma le mautinoa i le lumanaʻi.—Epe. 12:12, 13.






I ISI TULAGA




[image: O se tuafaﬁne o loo faamānava i le okesene ma o loo saofaʻi na o ia, ae mulimuli ane o loo auai i se sauniga e nonofo faatasi ma se tuafaﬁne talavou]
Faafitauli o le soifua mālōlōina (Tagaʻi i le palakalafa e 15)





15. O le ā e tatou te aʻoaʻoina mai i le faaaʻoaʻoga a Hana?

15 Ia mafaufau i isi auauna faamaoni i taimi ua mavae, o ē na maufaatuatuaina Ieova ma faia ni gaoioiga talafeagai. O se faaaʻoaʻoga, e leʻi mafai e Hana ona foʻia lona faafitauli o le lē fanau. Peitaʻi, sa ia talitonu o le a faamāfanafanaina o ia e Ieova, ma na faaauau ai ona ia tapuaʻi atu i le faleʻie paia ma sasaa atu lona loto i le tatalo. (1 Samu. 1:9-11) O se faaaʻoaʻoga lelei lea mo i tatou. Pe a tatou feagai ma faafitauli tau i le soifua mālōlōina po o isi faafitauli e lē mafai ona tatou suia, ia tuu atu o tatou popolega iā Ieova ma talitonu e na te tausia i tatou. (1 Pete. 5:6, 7) E tatou te taumafai malosi foʻi ia maua aogā mai i sauniga ma isi sauniuniga faaleagaga.—Epe. 10:24, 25.





[image: Ua mafatia mātua ina ua tuua le aiga e le la tama ua lē toe auauna iā Ieova, ae o loo faaauau pea le la Tapuaʻiga a le Aiga]
Fanau ua lē toe auauna iā Ieova (Tagaʻi i le palakalafa e 16)





16. O ā lesona e aʻoaʻoina e mātua mai i le tamā matua o Samuelu?

16 Ae faapefea mātua faamaoni ua lē toe auauna a latou fanau iā Ieova? E leʻi mafai ona faamalosia e le tamā matua o Samuelu ona atalii matutua, ia tumau i taʻiala amiotonu sa ia aʻoaʻoina ai i latou. (1 Samu. 8:1-3) Sa ia tuu atu le mataupu i aao o Ieova. E ui i lea, sa tausisi pea Samuelu i lona faamaoni ma faafiafia lona Tamā i le lagi, o Ieova. (Faata. 27:11) E toʻatele foʻi mātua Kerisiano i aso nei o loo feagai ma tulaga faapea. I le pei o le tamā i le tala i le uii faamaumauʻoa, ua latou talitonu e nofosauni Ieova e talia tagata agasala ua salamō. (Luka 15:20) I le taimi e tasi, o loo taumafai malosi nei mātua ia tumau faamaoni iā Ieova, ma faamoemoe o le a avea a latou faaaʻoaʻoga ma itu e uunaʻia ai a latou fanau ia toe foʻi mai i le upu moni.





[image: O se tuafaﬁne matua o loo autilo i totonu o lana pusaʻaisa ua tau leai ni mea o iai, ae mulimuli ane o loo foaʻi sana meaalofa mo le galuega o le Malo]
Lē lava le faasoa (Tagaʻi i le palakalafa e 17)





17. Aiseā o se faalaeiauga ai le faaaʻoaʻoga a le fafine mativa ua oti lana tane?

17 Ia mafaufau foʻi i le fafine mativa ua oti lana tane i taimi o Iesu. (Faitau le Luka 21:1-4.) E leai se mea na mafai ona ia faia e faatatau i faiga piʻopiʻo sa faia i le malumalu. (Mata. 21:12, 13) Sa itiiti foʻi se mea na mafai ona ia faia ina ia faaleleia ai lona tulaga tau tupe. Peitaʻi, sa ia foaʻi ma le lotomalie ni “tupe iti se lua,” o “tupe uma ua iā te ia e ola ai.” Sa faatuatua atoatoa lenei fafine faamaoni iā Ieova, ma sa ia iloa afai e na te faamuamua mea faaleagaga, o le a tausia e Ieova ona manaʻoga faaletino. O le faatuatua o lenei fafine na uunaʻia ai o ia e lagolagoina le faatulagaga mo le tapuaʻiga moni. Pe afai foʻi e tatou te saʻili muamua le Malo, o le a faamautinoa e Ieova ua tatou maua mea e manaʻomia.—Mata. 6:33.

18. Aumai se faaaʻoaʻoga o se auauna a Ieova i aso nei sa iai se vaaiga saʻo.

18 E toʻatele o tatou uso ma tuafāfine i aso nei o loo faaalia foʻi le faatuatua iā Ieova ma faia gaoioiga talafeagai. Seʻi manatu i se uso e igoa iā Malcolm, o lē na tumau faamaoni seʻia oo ina maliu i le 2015. A o faagasolo le tele o tausaga na la auauna ai ma lana avā iā Ieova, sa iai taimi na sologa lelei ai ma taimi foʻi e faalētonu ai. Na faapea mai Malcolm: “E ui e lē mailoa mea e tutupu i le olaga ma e ono faigatā ona taulima, peitaʻi e faamanuia e Ieova i latou e faalagolago iā te ia.” Na fautua mai o ia: “Ia tatalo iā Ieova ina ia e fua tele mai ma agaʻigaʻi i luma i lau auaunaga i le mea e gata ai lou mafai. Ia taulaʻi i mea e mafai ona e faia, ae lē o mea e lē mafai ona e faia.”*

19. (a) Aiseā ua talafeagai lelei ai la tatou mau o le tausaga mo le 2017? (e) E faapefea ona e faatatauina i lou olaga le mau o le tausaga mo le 2017?

19 A o ʻfaateteleina pea le leaga’ o lenei faiga o mea, e tatou te faatalitalia o le a faateteleina foʻi faafitauli e tatou te fesagaʻia. (2 Timo. 3:1, 13) O lea, e tāua tele i le taimi lenei ona lē faavaivaia i tatou i na faafitauli. Nai lo o lea, ia atiaʻe le faatuatua malosi iā Ieova ma faia so o se gaoioiga talafeagai e tatou te mafaia. Ua talafeagai lelei ai la tatou mau o le tausaga mo le 2017: “Ia e faatuatua iā Ieova ma faia mea lelei”!—Sala. 37:3.

O le mau o le tausaga 2017: “Ia E Faatuatua iā Ieova ma Faia Mea Lelei”—Sala 37:3









^ pala. 18 Tagaʻi i Le Olomatamata, Oketopa 15, 2013, itu. 17-20.






^ (Sala. 37:3) Ia e faatuatua iā Ieova ma faia mea lelei; Ia e nofo foʻi i le laueleele ma ia faamaoni i au mea e fai.



^ pala. 1 (Faata. 2:11) e leoleoina oe e le mafaufau lelei, e malupuipuia foʻi oe i le faautaga loloto,



^ pala. 1 (Fili. 2:13) auā o le Atua, o lē o loo galue i totonu iā te outou, e tusa ma lona finagalo malie, ina ia outou lotomalilie ma galulue i ai.



^ pala. 1 (Roma 2:15) O i latou na ua faaalia ai ua tusia le tulafono i o latou loto, ma ua molimau o latou lotofuatiaifo iā i latou, ma faasalaina pe taʻutonuina i latou i o latou lava manatu.



^ pala. 2 (Faata. 21:5) O fuafuaga a le tagata toʻaga e manuia ai o ia, a o i latou e faataalise ona faia mea e iʻu ai i le mativa.



^ pala. 2 (Fai. 9:10) O mea uma ua e iloa e faia e ou lima, inā faia ia ma lou malosi, auā e leai se galuega, po o ni fuafuaga, po o le poto, po o le atamai i le Tuugamau* o loo e alu atu i ai.

Po o “Seoli,” e mai le upu Eperu sheʼohlʹ. Tagaʻi i le Faaopoopoga e 6.


^ pala. 2 (Kala. 6:10) Seʻi o tatou faia mea lelei i tagata uma manū o talafeagai le taimi e fai ai, aemaise i ē tatou te aiga i le faatuatua.



^ pala. 2 (1 Pete. 4:10) E pei ona maua e tagata taʻitoʻatasi se meaalofa, ia faaaogā e auauna ai le tasi i le isi e pei o auauna pule lelei o le agalelei faifua o le Atua, lea ua faaalia i auala eseese.



^ pala. 3 (1 Tu. 8:46) “Afai latou te agasala iā te oe (auā e leai lava se tagata e lē agasala), ma ua e toʻatamaʻi ai iā i latou ma tuulafoaʻi i latou i le fili, e ave faapagota foʻi i latou e ē na puʻea i latou i le nuu o le fili, pe mamao pe latalata;



^ pala. 3 (Isaia 55:9) “Auā e pei ona maualuga o le lagi i le lalolagi, e faapena ona maualuga o oʻu ala i o outou ala, ma oʻu manatu i o outou manatu.



^ pala. 4 (Sala. 37:3) Ia e faatuatua iā Ieova ma faia mea lelei; Ia e nofo foʻi i le laueleele ma ia faamaoni i au mea e fai.



^ pala. 5 (Kene. 6:4) I na aso ma mulimuli ane ai, sa iai foʻi Nefilimi* i le lalolagi, auā na faaauau pea ona feusuaʻi atalii o le Atua moni ma afafine o tagata, ma na fanaua e nei fafine ni atalii mai iā i latou, o nei atalii e taʻua o Nefilimi e malolosi ma taʻutaʻua i aso ua mavae.

Po o “tagata maualuluga.” O le uiga o le upu Nefilimi, “O i latou o ē māfua ai ona paʻuʻū ai isi i lalo.”


^ pala. 5 (Kene. 6:9-13) O le talaaga lenei o Noa. O Noa o se tane amiotonu. E lē ponā o ia i ē na latou ola faatasi. Na savavali Noa ma le Atua moni. 10 Mulimuli ane ona fanaua lea e Noa o atalii e toʻatolu, o Semu, Hamo, ma Iafeta. 11 I le silasila a le Atua moni, ua faaleagaina le lalolagi ma ua tumu le lalolagi i faiga sauā. 12 Ona silasila mai lea o le Atua i le lalolagi, tagaʻi foʻi! ua faaleagaina, auā ua faia e tagata uma lava mea leaga. 13 Ua fetalai mai le Atua iā Noa: “Ua ou iloa ua oo mai le taimi e tatau ai ona faaumatia tagata uma lava, ona ua tumu le lalolagi i faiga sauā ona o i latou; ma ou te faaumatia i latou atoa ma le lalolagi.



^ pala. 6 (Kene. 6:17) “O lea la, ou te faaoo le lolo i le lalolagi, ina ia fano ai tagata ma meaola uma o loo iai le malosi o le ola i lalo o le lagi. E faauma ai le ola o mea uma lava i le lalolagi.



^ pala. 7 (1 Ioa. 2:17) E mavae atu foʻi le lalolagi faapea ma ona tuʻinanauga, a o lē e faia le finagalo o le Atua e tumau e faavavau.



^ pala. 7 (Mata. 24:14) O le a talaʻiina atu lenei tala lelei o le malo i le lalolagi atoa e fai ma molimau i atunuu uma; ona oo mai ai lea o le iʻuga.



^ pala. 7 (Mata. 24:21) auā o le a tupu le puapuaga tele, e leai sona tusa talu le amataga o le lalolagi, e oo mai lava i aso nei, ma o le a lē toe tupu foʻi se mea faapea.



^ pala. 7 (Sala. 37:10, 11) Ua toeitiiti lava ona lē toe iai lea o le tagata amioleaga; E te mafaufau foʻi i le mea sa iai o ia, a ua leai lava. 11 A o ē e agamalu, e fai mo i latou le lalolagi, E matuā faafiafiaina foʻi i latou ona o le tele o le filemu.



^ pala. 7 (Sapa. 2:3) Auā ua tuu le faaaliga mo ona aso atofaina, ma o loo faanatinati atu pea seʻia oo i le iʻuga, ma e lē tala pepelo lava. E ui lava e tuai mai, ae ia faatalitali pea i ai; auā e oo mai lava. E lē faatuai mai.



^ pala. 8 (2 Pete. 2:5) ma e leʻi faatali o ia mai i le faasalaina o le lalolagi tuai, ae na laveaʻiina Noa o lē e talaʻi le amiotonu ma isi e toʻafitu, ina ua ia aumaia le lolo i le lalolagi o tagata faalēmataʻu;



^ pala. 8 (Epe. 11:7) O le faatuatua na faaalia ai e Noa le mataʻu i le Atua, ma fausia ai le vaa e faasaoina ai o ia ma lona aiga, ina ua uma ona lapataʻia e le Atua i mea e lē o vaaia; o le faatuatua foʻi na ia taʻusalaina ai le lalolagi, ma avea ai o ia ma suli o le amiotonu e tusa ai ma le faatuatua.



^ pala. 9 (1 Kori. 15:58) O le mea lea oʻu uso pele e, ia outou tutumau, ia mausalī, ma ia tele pea mea e fai i le galuega a le Alii, ma le iloa e lē iʻuvale a outou galuega fitā i le Alii.



^ pala. 9 (1 Kori. 9:24) Pe e tou te lē iloa ea e tamomoʻe tagata uma o loo i le tuuga, ae e toʻatasi lava na te maua le faailoga? Ia faapena foʻi ona outou tamomoʻe ina ia maua le faailoga.



^ pala. 10 (Galu. 13:22) Ina ua uma ona aveesea o ia, ona ia faatūina lea o Tavita e fai ma tupu, o lē na ia molimau i ai ma fetalai atu, ‘Ua ou maua Tavita le atalii o Iese, o se tagata ua malie i ai loʻu loto, o lē o le a faia mea uma ou te manaʻo i ai.’



^ pala. 10 (Mare. 4:22) Auā e leai se mea lilo e lē faailoaina, e leai foʻi se mea e matuā natia e lē faaalia i luma o tagata.



^ pala. 11 (2 Samu. 12:10-12) O lenei, e lē mavae le pelu mai i lou aiga i aso uma lava, ona ua e ʻinoʻino iā te aʻu ina ua e ave le avā a Uria le sa Hetī e fai ma au avā.’ 11 O le mea lenei ua fetalai mai ai Ieova, ‘Ou te faatupuina mai i lou lava aiga o puapuaga e oo iā te oe; ou te ave foʻi au avā mai i ou luma ma avatu i se tasi tagata, e momoe foʻi o ia ma au avā i le mumū o lenā lā. 12 O oe, na e faia faalilolilo lenā mea, a o aʻu, ou te faia lenei mea i luma o Isaraelu uma a o mumū le lā.’”



^ pala. 11 (2 Samu. 12:14) Ae peitaʻi, ona ua e matuā lē faaaloalo iā Ieova i lenei mea, o le mea lea e oti ai lava le tama ua fanau mai iā te oe.”



^ pala. 12 (Kala. 6:7) Aua neʻi faasesēina outou: e lē ulagia le Atua. Auā o le mea e lūlūina e le tagata, o le mea lava lea e na te seleseleina mai;



^ pala. 12 (Isaia 1:18, 19) Ua fetalai mai Ieova: “Inā ō mai ia outou, seʻi o tatou talanoa faatasi, ina ia faaleleia la outou faiā ma aʻu. E ui lava ina e pei o le ʻie mūmū sesega a outou agasala, ae o le a paʻepaʻe e pei o le kiona; e ui foʻi e pei o le ʻie mūmū ulaula, ae o le a avea e pei o fulufulu mamoe. 19 Pe afai e tou te faalogo ma usiusitaʻi, e tou te aai i mea lelei o le laueleele.



^ pala. 12 (Galu. 3:19) “O le mea lea, inā salamō ia ma liliu, ina ia soloiesea a outou agasala, ma ia oo mai ai le taimi e toe faafouina ai mai iā Ieova lava ia



^ pala. 13 (2 Samu. 12:13) Ua fai mai Tavita iā Natano: “Ua ou agasala iā Ieova.” Ona fai atu lea o Natano iā Tavita: “Ua faamagaloina e Ieova lau agasala. E te lē oti ai.



^ pala. 13 (Epe. 11:32-34) O le ā se isi upu ou te toe fai atu ai? Auā e lē lava se taimi ou te faamatala atu ai e uiga iā Kitiona, Parako, Samasoni, Iefata, Tavita, faapea foʻi Samuelu ma isi perofeta, 33 o le faatuatua na latou faatoʻilaloina ai malo, faatupu ai le amiotonu, maua ai folafolaga, punitia ai gutu o leona, 34 taofi ai le malosi o le afi, sao ai mai i le pelu, toe malolosi ai mai i tulaga vaivai, avea ai ma tagata toa i taua, ma tutuliese ai ʻautau mai i isi atunuu.



^ pala. 14 (1 Ioa. 1:9) Afai e faailoa atu a tatou agasala, e faamaoni ma amiotonu o ia e na te faamagaloina a tatou agasala, ma faamamāina ai i tatou mai i amiolētonu uma lava.



^ pala. 14 (Iako. 5:14-16) Pe e iai ea se tasi o outou ua maʻi? Inā aami atu ia o toeaina o le faapotopotoga ina ia latou tatalo mo ia, ma uu iā te ia i le suāuu i le suafa o Ieova. 15 O le tatalo e faia i le faatuatua e malosi ai le tagata maʻi, ma o le a faatūina o ia e Ieova. E faamagaloina foʻi o ia pe afai ua agasala. 16 O lenei, ia faailoa atu a outou agasala ma tatalo le tasi mo le isi, ina ia faamālōlōina ai outou. E malosi tele le tatalo faatauanau a le tagata amiotonu.



^ pala. 14 (Epe. 12:12, 13) O lea la, ia faasaʻo lima ua gagase ma tulivae ua vaivai, 13 ma ia faasaʻo ala mo o outou vae, ina ia lē see sooga o le vae ua pipili, ae ia toe lelei.



^ pala. 15 (1 Samu. 1:9-11) Ona tulaʻi lea o Hana ina ua uma ona latou aai ma feinu i Sailo, a o nofo Eli le ositaulaga i le nofoa i le pou o le faitotoʻa o le malumalu o Ieova. 10 Ua matuā tigā lona loto, ona ia tatalo ai lea iā Ieova ma ua matuā tagi lava. 11 Ua ia faia se tautoga ma faapea atu: “Ieova o ʻau e, afai lava e te silasila mai i le tigā o lau teine pologa, ma manatua mai aʻu, e te lē faagaloina foʻi lau teine pologa ma foaʻi mai i ai se tama tama, ou te foaʻi atu o ia iā Ieova i aso uma o lona ola, e lē oo foʻi se tafi i lona ulu.”



^ pala. 15 (1 Pete. 5:6, 7) O le mea lea, ia faamaulalo ai outou i lalo o le aao malosi o le Atua, ina ia faaeaina e ia outou i le taimi e tatau ai; 7 ma ia taʻu atu o outou popolega uma iā te ia, auā o loo manatu mamafa mai o ia iā te outou.



^ pala. 15 (Epe. 10:24, 25) Ia tatou manatunatu foʻi le tasi i le isi ina ia faatupu ai le alofa ma galuega lelei, 25 aua neʻi tuulafoaʻiina le faapotopotoina o i tatou e pei o le masani a isi, a ia fefaalaeiauaʻi, ia sili foʻi ona faia faapea auā ua outou iloa ua matuā latalata mai lava le aso.



^ pala. 16 (1 Samu. 8:1-3) Ua oo ina toeaina Samuelu, ona ia tofia lea o ona atalii e fai ma faamasino iā Isaraelu. 2 O le igoa o lona atalii ulumatua o Ioelu, a o le igoa o le lona lua o Avia; ua fai i laʻua ma faamasino i Peresepa. 3 E leʻi savavali ona atalii i ona ala, a ua la naunau i polofiti e maua ona o faiga lē saʻo, ua la talia foʻi faiga faatogafalea, ma faia faamasinoga faapiʻopiʻo.



^ pala. 16 (Faata. 27:11) Loʻu atalii e, ia atamai oe ma faafiafia ai loʻu loto, ona ou mautali ai lea i lē o loo taufaifai mai.



^ pala. 16 (Luka 15:20) Ona tulaʻi lea o ia ma alu atu i lona tamā. Ua iloa mamao atu o ia e lona tamā, ona mutimutivale ai lea o lona alofa iā te ia. Ua ia tamoʻe atu ma fusi i lona ua, ma sogi lemū atu iā te ia.



^ pala. 17 (Luka 21:1-4) Ua tepa aʻe o ia ma silafia ai tagata mauʻoa o loo lafo a latou meaalofa i mea e teu ai tupe. 2 Ua silafia foʻi e ia le tasi fafine mativa ua oti lana tane, ua lafo i ai ni tupe iti* se lua. 3 Ona fetalai atu lea o ia: “E moni ou te fai atu iā te outou, E sili atu mea ua lafo e lenei fafine e ui ina mativa ma ua oti lana tane, nai lo o i latou uma. 4 Auā o i latou uma, ua lafo atu nisi mea mai i a latou tupe e tele, a o lenei fafine mativa, ua lafo tupe uma ua iā te ia e ola ai.”

Po o le “kotane e tasi.” O le kotane o se tupe e matuā itiiti lava lona aogā. Tagaʻi i le Faaopoopoga e 14.


^ pala. 17 (Mata. 21:12, 13) Ua ulufale atu Iesu i le malumalu ma tutuli i fafo ē uma ua fai fefaatauaʻiga i le malumalu, ma fuli laulau a tagata suitupe ma nofoa o le ʻaufaatau lupe. 13 Ua ia faapea atu iā i latou: “Ua tusia, ‘E taʻua loʻu fale o le fale tatalo,’ a o lenei ua outou faia ma ana o ē e faomea.”



^ pala. 17 (Mata. 6:33) “O lea, ia faaauau pea ona outou saʻili muamua le malo ma le amiotonu a le Atua, ona faaopoopoina ai lea o nei mea uma iā te outou.



^ pala. 19 (2 Timo. 3:1) Ia iloa lenei mea, o aso e gata ai e oo mai ai aso e sili ona faigatā.



^ pala. 19 (2 Timo. 3:13) A o tagata amioleaga ma ē taufaasesē, e faateteleina pea lo latou leaga, o loo faasesē atu i nisi ma ua faasesēina foʻi i latou.



^ pala. 19 (Sala. 37:3) Ia e faatuatua iā Ieova ma faia mea lelei; Ia e nofo foʻi i le laueleele ma ia faamaoni i au mea e fai.



^ (Sala. 37:3) Ia e faatuatua iā Ieova ma faia mea lelei; Ia e nofo foʻi i le laueleele ma ia faamaoni i au mea e fai.









[image: O Aperaamo, Sara, ma isi ua tuua Uro]



Ia Faatāua Lau Meaalofa o le Saʻolotoga e Filifili Ai


“O le mea e iai le agaga o Ieova, e iai le saʻolotoga.”—2 KORI. 3:17.

PESE: 40, 54

O LE Ā LAU TALI?


	O le ā le meaalofa tāua ua tuuina mai e Ieova iā i tatou taʻitoʻatasi?



	E faapefea i le auala e faaaogā ai lo tatou saʻolotoga e filifili ai, ona faaalia ai le loloto o lo tatou alofa mo Ieova?



	E faapefea ona faaalia e tatou te amanaʻia filifiliga a isi?












1, 2. (a) O ā manatu eseese o tagata e faatatau i le saʻolotoga e filifili ai? (e) O le ā ua aʻoaʻoina i le Tusi Paia e faatatau i lo tatou saʻolotoga e filifili ai, ma o ā fesili o le a tatou iloiloina?

INA ua feagai se fafine ma le faia o se filifiliga, na faapea atu o ia i se tasi o ana uō: “Na o le taʻu mai lava iā te aʻu o le mea e fai. E faigofie lenā.” Sa manatu le fafine e sili atu le fai e le isi o le filifiliga mo ia, nai lo o le faaaogā o le meaalofa tāua na tuuina mai e Lē na faia o ia, o le saʻolotoga lea e filifili ai. Ae faapefea oe? Pe e te manaʻo e fai e oe lava au filifiliga, pe e te tuu atu e fai e isi? O le ā lau vaaiga e faatatau i le saʻolotoga e filifili ai?

2 Ua autausagā o finau tagata e faatatau i lenei mataupu. E faapea mai nisi e leai se saʻolotoga i tagata e filifili ai, ona ua tuupōina e le Atua gaoioiga uma a tagata. O isi e finau mai e faatoʻā iai le saʻolotoga e filifili ai pe afai e tatou te saʻoloto atoatoa. Peitaʻi, e ao ona tatou saʻili i le Afioga a le Atua ina ia malamalama ai i lenei mataupu. Aiseā? Talu ai ua taʻua i le Tusi Paia na faia e Ieova i tatou ma le saʻolotoga e filifili ai, o lona uiga o le tomai ma le saʻolotoga e faia ai a tatou lava filifiliga atamai. (Faitau le Iosua 24:15.) O loo tali foʻi i le Tusi Paia fesili e pei o nei: O le ā le auala e tatau ona faaaogā ai lo tatou saʻolotoga e filifili ai? Pe e faatapulaa lenā saʻolotoga? E faapefea i le auala e faaaogā ai lo tatou saʻolotoga e filifili ai, ona faaalia ai le loloto o lo tatou alofa mo Ieova? E faapefea ona faaalia e tatou te amanaʻia filifiliga a isi?






LESONA MAI IĀ IEOVA MA IESU


 3. O le ā le faaaʻoaʻoga ua faataatia e Ieova i le auala e faaaogā ai lona saʻolotoga?

3 E na o Ieova lava e iai le saʻolotoga atoatoa. Peitaʻi, ua ia faataatia se faaaʻoaʻoga mo i tatou i le auala e na te faaaogā ai lona saʻolotoga. O se faataʻitaʻiga, sa ia filifilia le nuu o Isaraelu e avea ma ana “oloa tāua” e tauaveina lona suafa. (Teu. 7:6-8) E iai le māfuaaga na ia faia ai lenei filifiliga. Sa faamaoni Ieova i se folafolaga na ia faia i lana uō o Aperaamo i le tele o senituri muamua atu. (Kene. 22:15-18) E lē gata i lea, e faaaogā e Ieova lona saʻolotoga i taimi uma e ōgatusa ma ona uiga o le alofa ma le faamasinotonu. E faamaonia lenei tulaga i le auala na ia aʻoaʻia ai tagata Isaraelu, o ē na fai ma lafoaʻia le tapuaʻiga moni. Ina ua latou salamō moni, sa finagalo malie Ieova e faaalia atu i ai le alofa mutimutivale. Na fetalai Ieova: “Ou te faamālōlōina lo latou lē faamaoni. O loʻu lotomalie ou te alofa ai iā i latou.” (Ho. 14:4) Maʻeu se faaaʻoaʻoga lelei o le faaaogā e Ieova o lona saʻolotoga ina ia maua ai e isi aogā!

4, 5. (a) O ai na muamua mauaina le meaalofa a le Atua o le saʻolotoga e filifili ai, ma na faapefea ona ia faaaogā lenā meaalofa? (e) O le ā le fesili e tatau iā i tatou taʻitoʻatasi ona fesili ifo ai?

4 Ina ua amata e Ieova ana galuega o le foafoaga, sa filifili ma le alofa e tuu atu le saʻolotoga i ana foafoaga atamamai ina ia faia ai a latou filifiliga. O lana uluaʻi foafoaga na mauaina lenei meaalofa, o lona Alo ulumatua, o lē “ua foliga i le Atua e lē vaaia.” (Kolo. 1:15) A o leʻi afio mai Iesu i le lalolagi, sa filifili e tumau faamaoni i lona Tamā ma lē aufaatasi atu i le fouvalega a Satani. Ina ua afio mai Iesu i le lalolagi, sa ia faaaogā lona saʻolotoga e filifili ai ina ia teena ai faaosoosoga a le Fili sili. (Mata. 4:10) I le pō a o leʻi maliu, na tatalo faatauanau ai Iesu ma faamautinoa atu lona maumauaʻi e faia le finagalo o le Atua. Na faapea atu o ia: “Loʻu Tamā e, a e finagalo i ai, ia aveese lenei ipu mai iā te aʻu. Peitaʻi, e lē o loʻu loto, ae ia faia lou finagalo.” (Luka 22:42) Tau ina ia tatou faaaʻoaʻo iā Iesu ma faaaogā lo tatou saʻolotoga e filifili ai, ina ia faamamaluina ai Ieova ma faia lona finagalo! Pe e mafai ona tatou faia faapea?

5 Ioe, e mafai ona tatou faaaʻoaʻo iā Iesu auā na faia foʻi i tatou i le faatusa o le Atua. (Kene. 1:26) Peitaʻi, e iai le mea e gata ai lo tatou saʻolotoga. E lē atoatoa lo tatou saʻolotoga e pei o Ieova. Ua taʻua i le Afioga a le Atua e iai tuaoi o lo tatou saʻolotoga, ma e tatau ona tatou tausia tapulaa ua faataatitia mai e Ieova. O se faaaʻoaʻoga, e tatau i avā ona gauaʻi i a latou tane ma e tatau i fanau ona usiusitaʻi i o latou mātua. (Efe. 5:22; 6:1) E faapefea i nei tapulaa ona aafia ai le auala e faaaogā ai lo tatou saʻolotoga e filifili ai? O le tali i lenei fesili e mafai ona aafia ai lo tatou lumanaʻi tumau.






FAAAOGĀ SAʻO MA LE FAAAOGĀ SESĒ O LE FILIFILIGA SAʻOLOTO


 6. Faataʻitaʻi mai pe aiseā e talafeagai ai ona iai ni tapulaa o lo tatou saʻolotoga.

6 Po o se saʻolotoga moni le iai o le saʻolotoga e filifili ai, ae e iai ona tapulaa? Ioe, o le saʻolotoga moni! Aiseā? O le tapulaa o le saʻolotoga o tagata e filifili ai, e mafai ona puipuia ai i latou. O se faataʻitaʻiga, e mafai ona faaaogā lo tatou saʻolotoga e filifili ai ina ia malaga ai i se taavale i se mea mamao. Peitaʻi, po o le a saogalemu la tatou faigāmalaga i se auala e leai ni tulafono tau taavale, ma e pule lava le tagata ia i le saoasaoa ma le itu o le auala e alu ai? E mautinoa e leai. E manaʻomia ni tapulaa ina ia maua ai e tagata uma aogā mai le saʻolotoga moni. Seʻi o tatou iloilo ni faaaʻoaʻoga mai i le Tusi Paia ina ia iloa ai le atamai o le faaaogā o lo tatou saʻolotoga e filifili ai, e tusa ai ma tapulaa ua faataatitia mai e Ieova.

 7. (a) O le ā se mea na eseese ai Atamu ma meaola? (e) Faamatala se tasi o auala na faaaogā ai e Atamu lona saʻolotoga e filifili ai.

7 Ina ua faia le uluaʻi tagata o Atamu, sa tuu atu foʻi e le Atua iā te ia le meaalofa lea na tuuina atu i agelu, o le saʻolotoga e filifili ai. Sa ese ai Atamu mai i meaola, auā e leʻi tuuina e le Atua i meaola se saʻolotoga e filifili ai. Seʻi mātau se faaaʻoaʻoga i le auala na faaaogā tatau ai e Atamu lona saʻolotoga e filifili ai. Na muamua faia meaola nai lo o le tagata, peitaʻi na tuu atu e Ieova i lona atalii muamua i le lalolagi o Atamu, le faaeaga ia faaigoa na meaola. “Ua ia [le Atua] aumaia i le tagata e vaai po o ā ni igoa e na te faaigoa ai ia manu taʻitasi.” Ina ua uma ona mātau e Atamu manu taʻitasi ma tuu i ai igoa talafeagai, e leʻi faalavelave i ai Ieova ma toe suia filifiliga a Atamu. Nai lo o lea, “po o le ā lava le igoa e faaigoa ai e le tagata meaola taʻitasi, o lona igoa lenā.”—Kene. 2:19.

 8. Na faapefea ona faaaogā sesē e Atamu lona saʻolotoga e filifili ai, ma o le ā le iʻuga?

8 O le mea e faanoanoa ai, e leʻi faamalieina Atamu i le tofiga na tuu atu i ai e le Atua, o le atiina aʻe ma le tausia o le parataiso i le lalolagi. E leʻi faamalieina o ia i le telē o le saʻolotoga na tuu atu i ai ina ia faataunuu le poloaʻiga lenei a le Atua: “Ia fanafanau ma ia matuā faatoʻateleina, ia tumu ai le lalolagi ma ia galueaʻiina, ia pule i iʻa . . . , manufelelei . . . , ma meaola uma e fetolofi i le laueleele.” (Kene. 1:28) Nai lo o lea, na filifili o ia e solia tapulaa na tuu mai e le Atua e ala i le ʻaina o le fua o le laau na faasā. O le faaaogā sesē e Atamu o lona saʻolotoga e filifili ai, ua iʻu ai i puapuaga ma tigā mo lana fanau i le faitau afe o tausaga. (Roma 5:12) O le iloaina o āuga o le filifiliga a Atamu, e tatau ona uunaʻia ai i tatou e faaaogā tatau lo tatou saʻolotoga, ma ia ōgatusa ma tapulaa ua faataatitia mai e Ieova.

 9. O le ā le filifiliga na tuu atu e Ieova i lona nuu o Isaraelu, ma na faapefea ona tali mai le nuu?

9 Ua tuufaasolo mai i le fanau a Atamu ma Eva le lē lelei atoatoa ma le oti ona o lo la lē usiusitaʻi. Peitaʻi, ua tuu atu pea iā i latou le aiā e faaaogā ai le meaalofa o le saʻolotoga e filifili ai. E faamaonia lenei mea i le auala na feutagaʻi ai le Atua ma le nuu o Isaraelu. E ala atu i lana auauna o Mose, na tuu atu e Ieova i le nuu le filifiliga ia talia pe teena le faaeaga o le avea ma Ana oloa tāua. (Eso. 19:3-6) O le ā la latou tali mai? Sa latou filifili e mulimuli i vala uma e aofia ai i le avea ma tagata e tauaveina le suafa o le Atua, ma latou faapea atu ma le lotogatasi: “O mea uma ua fetalai mai ai Ieova ua matou malilie e fai.” (Eso. 19:8) E faanoanoa ona na mulimuli ane faaaogā sesē e le nuu lo latou saʻolotoga e filifili ai ma solia lenei folafolaga. Seʻi o tatou utagia lenei faaaʻoaʻoga lapataʻi, ma faatāua i taimi uma la tatou meaalofa o le saʻolotoga e filifili ai, e ala i le pipii atu pea iā Ieova ma usitaʻia ana taʻiala amiotonu.—1 Kori. 10:11.

10. O ā faaaʻoaʻoga e faamaonia ai e mafai e tagata lē lelei atoatoa, ona faaaogā lo latou saʻolotoga ina ia faamamalu ai le Atua? (Tagaʻi i le ata i luga aʻe o le matua.)

10 O loo taʻua i le Eperu mataupu e 11 igoa o auauna e toʻa 16 a le Atua, o ē na faaaogā la latou saʻolotoga e filifili ai e ōgatusa ma ana tapulaa. O le iʻuga, na latou maua le tele o faamanuiaga ma se faamoemoe mautinoa i le lumanaʻi. O se faaaʻoaʻoga, sa matuā faatuatua Noa ma filifili e usitaʻia faatonuga a le Atua, ina ia fausia se vaa e faasaoina ai lona aiga ma isi tupulaga fai mai. (Epe. 11:7) Sa mulimuli ma le lotomalilie Aperaamo ma Sara i le taʻitaʻiga a le Atua ina ia ō atu i le nuu na folafolaina. A o alu lenei malaga umi, na la maua le avanoa e “toe foʻi atu” ai i le aai tamaoaiga o Uro. Peitaʻi, na la faatuatua pea ma taulaʻi atu i le ʻfaataunuuina o folafolaga’ a le Atua i le lumanaʻi, ma na la “faanaunau atu i se nofoaga e sili ona lelei.” (Epe. 11:8, 13, 15, 16) Sa teena e Mose le tamaoaiga o Aikupito, ma na ia “filifili foʻi e faileagaina faatasi ma tagata o le Atua, nai lo o le fiafia puupuu i tuʻinanauga o le agasala.” (Epe. 11:24-26) Seʻi o tatou faaaʻoaʻo i le faatuatua o nei auauna anamua, e ala i le faatāua o la tatou meaalofa o le saʻolotoga e filifili ai, ma ia faaaogā e faataunuu ai le finagalo o le Atua.

11. (a) O le ā se tasi o faamanuiaga sili o le saʻolotoga e filifili ai? (e) O le ā e uunaʻia ai oe ina ia faaaogā tatau lou saʻolotoga e filifili ai?

11 Atonu e faigofie ona tuu atu i se tasi e na te faia a tatou filifiliga, peitaʻi ua tatou melea ai se tasi o faamanuiaga sili o le saʻolotoga e filifili ai. O loo faamanino mai lenei faamanuiaga i le Teuteronome 30:19, 20. (Faitau.) O loo taʻua i le fuaiupu e 19 le filifiliga na tuuina atu e le Atua i tagata Isaraelu. I le fuaiupu e 20 o loo taʻua ai na tuu atu e Ieova iā i latou le avanoa tāua ina ia faailoa atu ai iā te ia mea o loo i o latou loto. E mafai foʻi ona tatou filifili e tapuaʻi atu iā Ieova. E leai se isi uunaʻiga sili nai lo o le faaaogā o la tatou meaalofa o le saʻolotoga e filifili ai, ina ia faamamaluina ai Ieova ma faaalia atu ai le tele o lo tatou alofa mo ia.






AUA LE FAAAOGĀINA SESĒ LAU MEAALOFA


12. O le ā e lē tatau ona tatou faia i la tatou meaalofa o le saʻolotoga e filifili ai?

12 Seʻi faapea ua e avatu i sau uō se meaalofa e tāua tele. E te matuā lē fiafia pe a e iloa ane ua tiaʻi e lau uō lenā meaalofa i le lapisi, pe faaaogā foʻi ina ia faamanuʻalia ai se tasi. Seʻi mafaufau la i faalogona o Ieova a o silasila mai ua faaaogā sesē e le toʻatele lo latou saʻolotoga e faia ai filifiliga i le olaga, ma iʻu ina afāina ai isi. Ua valoia i le Tusi Paia, o le a “lē lotofaafetai” tagata i “aso e gata ai.” (2 Timo. 3:1, 2) Seʻi aua lava neʻi o tatou faaaogā sesē pe manatu māmā i lenei meaalofa tāua mai iā Ieova. Ae e faapefea ona tatou ʻalofia le faaaogā sesē o lenei meaalofa?

13. O le ā se tasi o auala e ʻalofia ai le faaaogā sesē o lo tatou saʻolotoga o ni Kerisiano?

13 O i tatou uma lava e iai le saʻolotoga e filifili ai a tatou aumea, laʻei ma teuga, ma faafiafiaga. Peitaʻi, e ono avea lo tatou saʻolotoga ma faamolemolega e “ufiufia ai mea leaga,” pe afai e faapologaina i tatou i tuʻinanauga o le tino, pe mulimuli i aʻega ma tifiga matagā a le lalolagi. (Faitau le 1 Peteru 2:16.) Nai lo o le faaaogā o lo tatou saʻolotoga “e faamalie ai tuʻinanauga o le tino,” ia maumauaʻi e faia filifiliga e fesoasoani ina ia tatou usitaʻia ai le apoapoaʻiga lenei: “Ia faia mea uma lava ina ia faamamaluina ai le Atua.”—Kala. 5:13; 1 Kori. 10:31.

14. Aiseā e ao ai ona tatou faatuatuaina Ieova a o faaaogā lo tatou saʻolotoga e filifili ai?

14 O se isi auala e puipuimalu ai la tatou meaalofa o le saʻolotoga e filifili ai, o le faatuatuaina lea o Ieova ma faataga o ia e taʻitaʻia i tatou i ana tapulaa e puipuia ai. E na o Ieova lava ʻo Lē o loo aʻoaʻo i tatou i mea e aogā iā i tatou, o Lē e taʻitaʻiina i tatou i le ala e ao ona tatou ui ai.’ (Isa. 48:17) E tatau ona tatou talia ma le lotomaulalo le moni o upu o loo i le Ieremia 10:23: “E lē o i le tagata lona ala. E lē o i le tagata foʻi e savali, ona faatonuina le mea e ui ai o ia.” Seʻi aua lava neʻi o tatou paʻuʻū i le mailei o le faalagolago i lo tatou lava malamalama, e pei ona faia e Atamu ma tagata Isaraelu fouvale. Nai lo o lea, seʻi o tatou “faatuatua iā Ieova ma [o tatou] lotoatoa.”—Faata. 3:5.






AMANAʻIA LE MEAALOFA A ISI O LE SAʻOLOTOGA E FILIFILI AI


15. O le ā e tatou te aʻoaʻoina mai i le mataupu silisili i le Kalatia 6:5?

15 E tatau foʻi ona tatou amanaʻia le aiā a isi e faia ai a latou lava filifiliga i le olaga. Aiseā? Auā o i tatou uma lava ua mauaina lenei meaalofa o le saʻolotoga e filifili ai. O lea, e lē o taimi uma o le a tutusa ai filifiliga a ni Kerisiano. E moni lenei manatu e oo lava i mataupu e aafia ai a tatou amioga ma le tapuaʻiga. Ia manatua le mataupu silisili i le Kalatia 6:5. (Faitau.) Pe a tatou manatua “e tauave e le [Kerisiano] lava ia lana avega,” o le a tatou amanaʻia la le aiā a isi e faaaogā ai la latou meaalofa o le saʻolotoga e filifili ai.



[image: O loo teena e se uso se ipu uaina i se faatasiga]
E mafai ona fai a tatou lava filifiliga e aunoa ma le faamalosia o isi e mulimuli i o tatou lotofuatiaifo (Tagaʻi i le palakalafa e 15)





16, 17. (a) Na faapefea ona avea le saʻolotoga e filifili ai o se mataupu na feeseeseaʻi ai uso i Korinito? (e) Na faapefea ona foʻia e Paulo lea mataupu, ma o le ā e tatou te aʻoaʻoina mai ai e faatatau i aiā a isi?

16 Seʻi o tatou iloilo se faaaʻoaʻoga i le Tusi Paia e faaalia ai pe aiseā e tatau ai ona amanaʻia le saʻolotoga a o tatou uso, e faia ai a latou lava filifiliga i mataupu e tusa ai ma o latou lotofuatiaifo. Sa feeseeseaʻi Kerisiano i Korinito i le mataupu e faatatau i le ʻaina o aano o manu, ia atonu na faaaogā e ofo atu ai taulaga i tupua, ae na mulimuli ane faatau atu i le maketi. Na manatu nisi: ʻTalu ai o tupua o se meanoa, e mafai lava la ona ʻaina aano o manu e aunoa ma le aafia ai o le lotofuatiaifo.’ Peitaʻi, na manatu nisi o ē na tapuaʻi muamua i tupua, o le ʻaina o aano o na manu o se faiga tau tapuaʻiga. (1 Kori. 8:4, 7) Sa faigatā tele lenei mataupu ona na ono faapogaia ai feeseeseaʻiga i le faapotopotoga. Na faapefea ona fesoasoani Paulo i Kerisiano i Korinito ina ia maua le silafaga a le Atua i lenei mataupu?

17 Muamua, na faamanatu atu e Paulo i itu uma e lua e lē taʻuleleia i latou e le Atua ona o meaʻai. (1 Kori. 8:8) Sa sosoo ai ma lona lapataʻi atu ia aua neʻi avea a latou “aiā tatau ma mea e tausuai ai ē e vaivai.” (1 Kori. 8:9) Mulimuli ane na ia faatonuina i latou e maʻaleʻale lotofuatiaifo, ia aua neʻi faamasino iā i latou na filifili e ʻaina aano o na manu. (1 Kori. 10:25, 29, 30) E tusa ai la ma lenei mataupu tāua e fesootaʻi atu i le tapuaʻiga, sa tatau i Kerisiano taʻitasi ona faia se filifiliga e tusa ai ma o latou lotofuatiaifo. Pe e lē tatau foʻi la ona tatou amanaʻia le aiā a o tatou uso, e fai ai a latou lava filifiliga i mataupu e lē tāua tele?—1 Kori. 10:32, 33.

18. E faapefea ona faaalia e te faatāua lau meaalofa o le saʻolotoga e filifili ai?

18 Ua tuu mai e Ieova iā i tatou le meaalofa o le saʻolotoga e filifili ai, faapea le saʻolotoga moni. (2 Kori. 3:17) E tatou te faatāua lenei meaalofa, auā e mafai ai ona tatou faia filifiliga e faailoa atu ai iā Ieova le tele o lo tatou alofa mo ia. Tau ina ia faaauau ona tatou talisapaia lenei meaalofa tāua, e ala i le faaaogā i se auala e faamamaluina ai le Atua, ma e ala i le amanaʻia o le aiā a isi e faaaogā ai la latou meaalofa.









^ (2 Kori. 3:17) O lenei, o Ieova o le Agaga; ma o le mea e iai le agaga o Ieova, e iai le saʻolotoga.



^ pala. 2 (Iosua 24:15) O lenei, afai e leaga iā te outou le auauna iā Ieova, inā outou filifili ia i le aso nei po o ai e tou te auauna i ai, po o atua na auauna i ai o outou augātamā i le isi itu o le Vaitafe, po o atua o tagata Amorī o ē e ona le laueleele o loo outou nonofo ai. A o aʻu ma loʻu aiga, e matou te auauna iā Ieova.”



^ pala. 3 (Teu. 7:6-8) Auā o oe o le nuu paia iā Ieova lou Atua. O oe na filifilia e Ieova lou Atua e fai ma ona nuu, o le oloa tāua mai i tagata uma i le fogāeleele. 7 “E lē ona o outou o le nuu e sili ona toʻatele i lo o isi nuu, na ala ai ona alofa Ieova iā te outou i lona filifilia o outou, auā e toʻaitiiti lava outou mai i nuu uma. 8 Ae ona o le alofa o Ieova iā te outou, ma lona tausia o lana tautoga lea na ia tautō ai i o outou augātamā, na aumai ai outou e Ieova i le aao malosi, ina ia laveaʻiina outou mai i le mea sa nofo pologa ai, mai i le lima o Farao le tupu o Aikupito.



^ pala. 3 (Kene. 22:15-18) Ua toe valaau faalua mai i le lagi le agelu a Ieova iā Aperaamo, 16 e faapea: “‘Ou te tautō aʻu iā te aʻu lava,’ ua fetalai mai ai Ieova, ‘ona o lou faia o lenei mea ma lou lē taofia o lou atalii, o lou atalii e toʻatasi lava, 17 ou te matuā faamanuia ai iā te oe, ou te matuā faatoʻateleina lau fanau e pei o fetu o le lagi, e pei foʻi o oneone o le matafaga; e pule foʻi lau fanau i le faitotoʻa* o ona fili. 18 O lau fanau e maua ai e nuu uma o le lalolagi faamanuiaga* talu ai ua e faalogo i loʻu leo.’”

O le faitotoʻa o le pā o le aai.
Ua faaalia i le gagana Eperu, e manaʻomia ona faia se gaoioiga ina ia maua ai le faamanuiaga.


^ pala. 3 (Ho. 14:4) “Ou te faamālōlōina lo latou lē faamaoni. O loʻu lotomalie ou te alofa ai iā i latou, auā ua liliuese loʻu ita mai iā te ia.



^ pala. 4 (Kolo. 1:15) O ia ua foliga i le Atua e lē vaaia, o le ulumatua o foafoaga uma;



^ pala. 4 (Mata. 4:10) Ona fetalai atu lea o Iesu iā te ia: “Inā alu ese ia oe Satani, auā ua tusia, ‘E tatau ona e tapuaʻi iā Ieova lou Atua, ma e na o ia foʻi e tatau ona e avatu i ai le auaunaga paia.’”



^ pala. 4 (Luka 22:42) ua faapea atu: “Loʻu Tamā e, a e finagalo i ai, ia aveese lenei ipu mai iā te aʻu. Peitaʻi, e lē o loʻu loto, ae ia faia lou finagalo.”



^ pala. 5 (Kene. 1:26) Ona fetalai mai lea o le Atua: “Seʻi o ta* faia le tagata i lo taʻua faatusa ia pei o i taʻua, ma ia latou pule i iʻa o le sami, ma manufelelei o le lagi, ma manu lalata, ma le lalolagi atoa, ma meaola fetolofi uma o loo fetolofi i le eleele.”

I le gagana Eperu e mafai foʻi ona faasino atu lenei upu i le “toʻalua” po o le “toʻatele.”


^ pala. 5 (Efe. 5:22) O avā, ia gauaʻi atu i a latou lava tane e pei ona gauaʻi atu i le Alii,



^ pala. 5 (Efe. 6:1) Le fanau e, ia usiusitaʻi i o outou mātua e tusa ma le finagalo o le Alii, auā o le mea tonu lea e ao ona fai.



^ pala. 7 (Kene. 2:19) Ua faia pea e Ieova le Atua mai i le eleele o manu ʻaivao uma o le fanua, ma manufelelei uma o le lagi, ma ua ia aumaia i le tagata e vaai po o ā ni igoa e na te faaigoa ai ia manu taʻitasi; ma po o le ā lava le igoa e faaigoa ai e le tagata meaola taʻitasi, o lona igoa lenā.



^ pala. 8 (Kene. 1:28) Ona faamanuia lea o le Atua iā i laʻua ma ua fetalai atu le Atua iā i laʻua: “Ia fanafanau ma ia matuā faatoʻateleina, ia tumu ai le lalolagi ma ia galueaʻiina,* ia pule i iʻa o le sami ma manufelelei o le lagi* ma meaola uma e fetolofi i le laueleele.”

Po o le “faatoʻilaloina.”
O le upu Eperu ua faaliliuina i le “manufelelei” e aofia ai foʻi ma iniseti e fai apaʻau.


^ pala. 8 (Roma 5:12) E pei ona oo mai o le agasala i le lalolagi ona o le tagata e toʻatasi, o le oti foʻi ona o le agasala, ona oo mai ai lea o le oti i tagata uma auā ua agasala uma lava.



^ pala. 9 (Eso. 19:3-6) Ua alu aʻe Mose i le mauga ina ia tū ai i luma o le Atua moni, ua valaau Ieova iā te ia mai i le mauga, e faapea: “O le tala lenei e te fai atu i le aiga o Iakopo, o le fanauga lea a Isaraelu, 4 ‘Ua outou vāai i le mea na ou faia i tagata Aikupito, ina ia ou ave outou i apaʻau o aeto ma aumaia outou iā te aʻu. 5 Afai tou te matuā faalogo i loʻu leo ma tausi i laʻu feagaiga, ona avea lea o outou ma aʻu oloa tāua i lo o isi nuu uma, auā o aʻu e ona le lalolagi atoa. 6 E avea outou ma malo o ositaulaga ma le nuu paia.’ O upu nei e te fai atu ai i le fanauga a Isaraelu.”



^ pala. 9 (Eso. 19:8) Ua malilie uma le nuu ma tali faatasi mai: “O mea uma ua fetalai mai ai Ieova ua matou malilie e fai.” Ona momoli atu lea e Mose o faamatalaga a le nuu iā Ieova.



^ pala. 9 (1 Kori. 10:11) Na oo nei mea iā i latou e fai ma faaaʻoaʻoga, ma na tusia ina ia lapataʻia ai i tatou o ē o loo ola i le iʻuga o faiga o mea a le lalolagi.



^ pala. 10 (Epe. 11:7) O le faatuatua na faaalia ai e Noa le mataʻu i le Atua, ma fausia ai le vaa e faasaoina ai o ia ma lona aiga, ina ua uma ona lapataʻia e le Atua i mea e lē o vaaia; o le faatuatua foʻi na ia taʻusalaina ai le lalolagi, ma avea ai o ia ma suli o le amiotonu e tusa ai ma le faatuatua.



^ pala. 10 (Epe. 11:8) O le faatuatua na usiusitaʻi ai Aperaamo ina ua valaauina o ia, ma alu ai i se nofoaga na folafola atu e fai ma ona tofi; ona alu lea o ia, e ui lava e lē iloa le mea o loo alu i ai.



^ pala. 10 (Epe. 11:13) Na feoti i latou uma nei a o faatuatua pea, e ui lava e leʻi faataunuuina folafolaga i o latou aso, ae na latou iloa mamao atu nei mea, ma talia ma le fiafia, ma folafola atu i le lautele e faapea, o i latou o tagata ese ma aumau i nuu na latou nonofo ai.



^ pala. 10 (Epe. 11:15, 16) Peitaʻi, ana latou mafaufau pea i le nuu na ō mai ai, semanū e latou te toe foʻi atu i ai. 16 A o lenei ua latou faanaunau atu i se nofoaga e sili ona lelei, lea e fesootaʻi atu i le lagi. O le mea lea e lē mā ai le Atua iā i latou pe a tatalo atu iā te ia o lo latou Atua, auā ua ia saunia se aai mo i latou.



^ pala. 10 (Epe. 11:24-26) O le faatuatua na musu ai Mose ina ua matua, e taʻua o ia o le tama a le afafine o Farao, 25 na ia filifili foʻi e faileagaina faatasi ma tagata o le Atua, nai lo o le fiafia puupuu i tuʻinanauga o le agasala, 26 auā sa ia manatu i le faalumaina o ia o Lē ua faauuina,* o se ʻoa e sili atu nai lo o ʻoa uma o Aikupito; auā sa ia tulimataʻi ma le naunau atu i le taimi e maua ai le taui.

I le gagana Eleni, o “Keriso.”


^ pala. 11 (Teu. 30:19, 20) Ou te faia le lagi ma le lalolagi ma molimau e faasagatau iā te outou i le asō, ou te tuuina atu le ola ma le oti i ou luma, o le manuia ma le malaia; ma ia e filifili i le ola ina ia e ola ai pea, o oe ma lau fanau, 20 e ala i le alofa iā Ieova lou Atua, e ala i le faalogo i lona siʻufofoga ma pipii atu iā te ia; auā o ia e tuuina mai lou ola ma le tele o ou aso, ina ia e nofo ai i le laueleele lea na tautō ai Ieova i ou augātamā o Aperaamo, o Isaako ma Iakopo e avatu iā i latou.”



^ pala. 12 (2 Timo. 3:1, 2) Ia iloa lenei mea, o aso e gata ai e oo mai ai aso e sili ona faigatā. 2 Auā e avea tagata ma ē e alolofa iā i latou lava, o ē e mananaʻo tele i tupe, o ē e fia tagata, o ē e faamaualuluga, o ē e fai upuleaga i isi, o ē e lē usiusitaʻi i mātua, o ē e lē lotofaafetai, o ē e lē faamaoni,



^ pala. 13 (1 Pete. 2:16) Ia amioaʻi e pei o tagata saʻoloto, ma ia tausisi i lo outou saʻolotoga, e lē ina ia ufiufia ai mea leaga, ae o ni pologa a le Atua.



^ pala. 13 (Kala. 5:13) Le ʻauuso e, na valaauina outou i le saʻolotoga. Ae aua neʻi avea lenei saʻolotoga ma mea e faamalie ai tuʻinanauga o le tino, ae ia pologa le tasi i le isi i le alofa.



^ pala. 13 (1 Kori. 10:31) O le mea lea, pe tou te aai, pe inu, pe faia se tasi mea, ia faia mea uma lava ina ia faamamaluina ai le Atua.



^ pala. 14 (Isaia 48:17) O le fetalaiga lenei a Ieova o Lē e toe faatauina oe, o Lē e Paia o Isaraelu: “O aʻu o Ieova, lou Atua, o Lē o loo aʻoaʻo oe i mea e aogā iā te oe, o Lē e taʻitaʻiina oe i le ala e ao ona e ui ai.



^ pala. 14 (Iere. 10:23) Ieova e, ua ou iloa lelei, e lē o i le tagata lona ala. E lē o i le tagata foʻi e savali, ona faatonuina le mea e ui ai o ia.



^ pala. 14 (Faata. 3:5) Ia e faatuatua iā Ieova ma lou lotoatoa, ae aua le faalagolago i lou lava malamalama.



^ (Kala. 6:5) Auā e tauave e le tagata lava ia lana avega.



^ pala. 15 (Kala. 6:5) Auā e tauave e le tagata lava ia lana avega.



^ pala. 16 (1 Kori. 8:4) E tusa ai ma le aai i meaʻai ua ofoina atu mo tupua, ua tatou iloa o le tupua o se meanoa i le lalolagi, ma e na o le toʻatasi lava le Atua.



^ pala. 16 (1 Kori. 8:7) Ae peitaʻi, ua lē tofu poto tagata uma; ae e oo mai i aso nei o loo masani pea nisi i tupua, ma pe a latou aai ua latou manatu o mea nei ua faataulagaina mo tupua, ma ua faaleagaina ai o latou lotofuatiaifo ua vaivai.



^ pala. 17 (1 Kori. 8:8) Ae e lē taʻuleleia i tatou e le Atua ona o meaʻai; afai tatou te lē aai, tatou te lē sesē ai, ma afai foʻi tatou te aai e lē atili ai ona taʻuleleia i tatou.



^ pala. 17 (1 Kori. 8:9) A ia faaeteete ina neʻi avea a outou aiā tatau ma mea e tausuai ai ē e vaivai.



^ pala. 17 (1 Kori. 10:25) Ia outou aai i mea uma ua faatauina atu i faleoloa e faatau ai aano o manu, ae aua le fesili ona o outou lotofuatiaifo;



^ pala. 17 (1 Kori. 10:29, 30) “O le lotofuatiaifo” ua ou fai atu ai, e lē o lou lava lotofuatiaifo, a o le lotofuatiaifo o le isi tagata. Auā aiseā e faamasinoina ai fua loʻu saʻolotoga e le lotofuatiaifo o le isi tagata? 30 Afai ua ou ʻai ma le faafetai, aiseā e taʻuleagaina ai fua aʻu i mea ua ou faafetai ai?



^ pala. 17 (1 Kori. 10:32, 33) Aua neʻi avea outou ma mea e tausuai ai tagata Iutaia, ma tagata Eleni, atoa foʻi ma le faapotopotoga a le Atua, 33 e pei foʻi ona ou faafiafia i tagata uma i mea uma lava, ou te lē o saʻili i soʻu lava lelei ae e mo le lelei o le toʻatele, ina ia faaolaina ai i latou.



^ pala. 18 (2 Kori. 3:17) O lenei, o Ieova o le Agaga; ma o le mea e iai le agaga o Ieova, e iai le saʻolotoga.









[image: O loo aʻoaʻi e Samuelu le tupu o Saulo]



Aiseā e Tāua ai Pea le Faamaulalo?


“E iai le atamai i ē e faamaulalo.”—FAATA. 11:2.

PESE: 33, 88

PE MAFAI ONA E FAAMATALA?


	Aiseā e tāua ai le faamaulalo?



	O le ā le sootaga o le faamaulalo ma le lotomaulalo?



	E faapefea ona tatou taulau manuia i matafaioi ua tofia i ai i tatou?












1, 2. Aiseā na teena ai e le Atua se tasi na faaalia muamua le faamaulalo? (Tagaʻi i le ata i luga aʻe o le matua.)

NA AMATA le nofoaiga a le tupu o Saulo i Isaraelu o sē e faamaulalo ma faaaloalogia. (1 Samu. 9:1, 2, 21; 10:20-24) Peitaʻi, e leʻi leva ona avea ma tupu ae faaauau loa ona gaoioi o ia ma le faamaualuga. Ina ua tuai ona taunuu atu le perofeta o Samuelu i Kilikala, e leʻi lava le onosaʻi o Saulo. O le taimi lea ua sauni Filisitia e tau, ma ua taapeape ese tagata Isaraelu mai iā Saulo. Atonu na manatu ifo o ia, ʻUa tatau nei ona ou vave faia se gaoioiga.’ O lea, na ia ofo ai le taulaga i le Atua, o se mea e leʻi faatagaina ona ia faia, ma na lē fiafia ai le finagalo o Ieova.—1 Samu. 13:5-9.

2 Ina ua taunuu atu Samuelu i Kilikala, na ia aʻoaʻia Saulo. Peitaʻi, nai lo o le talia o le faasaʻoga, na faia e Saulo ni faamolemolega, taumafai e tuuaʻia isi, ma manatu māmā i le mea sesē na ia faia. (1 Samu. 13:10-14) O le amataga lenā o le faasologa o mea leaga na faia e Saulo, na iʻu ai ina aveesea lona tulaga tautupu ma teena ai o ia e Ieova. (1 Samu. 15:22, 23) E ui lava i se amataga lelei, ae na matuā leaga le iʻuga o le olaga o Saulo.—1 Samu. 31:1-6.

 3. (a) O le ā le manatu o le toʻatele e faatatau i le faamaulalo? (e) O ā fesili o le a tatou talanoaina?

3 I lenei lalolagi ua taatele ai le faatautavā, e manatu le toʻatele e ao ona matilatila ese i latou mai i isi ina ia taulau manuia ai. O lea, ua latou manatu māmā ai i le uiga lea o le faamaulalo. O se faataʻitaʻiga, na taʻua e se tagata lauiloa i ata tifaga ae na mulimuli ane avea ma faipolotiki: “E lē fetaui iā te aʻu lenā upu o le faamaulalo. Ou te manaʻo ia ou ausia mea uma ou te manaʻo e fai.” Ae aiseā e tāua ai pea le faamaulalo? O le ā e faatatau i ai le faamaulalo, ae o le ā e lē uiga i ai? E faapefea ona tatou faaalia pea le faamaulalo e ui i tulaga faigatā po o luʻi mai i isi? O le a taliina i lenei mataupu fesili muamua e lua. O le a talanoaina le fesili lona tolu i le mataupu o sosoo mai.






AISEĀ E TĀUA AI LE FAAMAULALO?


 4. O le ā e faasino i ai le faaupuga “gaoioiga faamaualuga”?

4 I le Tusi Paia, e tuufaafeagai le faamaulalo ma le faamaualuga. (Faitau le Faataoto 11:2.) Na talosaga atu Tavita iā Ieova ʻia taofia o ia mai i gaoioiga faamaualuga.’ (Sala. 19:13) O le ā e faasino i ai le faaupuga “gaoioiga faamaualuga”? E faatatau atu i lo tatou faia o se gaoioiga e leai sa tatou pule po o se aiā e faia ai, atonu ona o lo tatou lē onosaʻi po o le faualuga. Talu ai ona o le agasala tuufaasolo, e tatou te gaoioi ai ma le faamaualuga i nisi taimi. Peitaʻi, e pei o le faataʻitaʻiga i le tupu o Saulo, pe a faaauau ona tatou faaalia se uiga fia matamuamua, o le a faaleagaina ai la tatou faiā ma le Atua. Ua faapea mai le Salamo 119:21 e faatatau iā Ieova: “Ua e aʻoaʻia o ē e faamaualuga.” Aiseā?

 5. Aiseā e matuiā ai gaoioiga faamaualuga?

5 E sili atu ona matuiā gaoioiga faamaualuga nai lo o mea sesē e faia ma le lē iloa. Aiseā? Muamua, pe a gaoioi ma le faamaualuga, ua tatou lē faamamaluina ai Ieova o lo tatou Pule Silisili Ese. Lua, pe a tatou faia se mea e leai sa tatou aiā e faia ai, e lē taumatea o le a tatou feeseeseaʻi ai ma isi. (Faata. 13:10) Tolu, pe a oo ina matilatila atu a tatou gaoioiga faamaualuga, e tatou te ono māsiasi pe faalumaina ai. (Luka 14:8, 9) O gaoioiga faamaualuga e lē iʻu atu i se lelei. Ua faailoa mai i le Tusi Paia, o le faamaulalo o le ala saʻo lea i taimi uma.






O LE Ā E AOFIA AI I LE FAAMAULALO?


6, 7. O le ā le lotomaulalo, ma o le ā le sootaga ma le faamaulalo?

6 E vaavaalua le faamaulalo ma le lotomaulalo. I le Tusi Paia, e faasino atu le lotomaulalo i le lē faamaualuga po o le lē faasausili. (Fili. 2:3) O se tagata e lotomaulalo, o ia foʻi o sē e faamaulalo, e na te iloa tonu le mea e gata ai lona malosi, e na te taʻutino atu ana mea sesē, ma talia fautuaga ma manatu fou. O le lotomaulalo e matuā faafiafiaina ai le finagalo o Ieova.

7 I le Tusi Paia, e faasino atu foʻi le faamaulalo i le iai lea o se vaaiga talafeagai iā i tatou lava, ma iloa le mea e gata ai lo tatou malosi. Ua faaalia i le gagana Eleni na tusia ai lenei manatu, e iai le sootaga o le iloa o le mea e gata ai lo tatou malosi, ma le auala e tatou te feutagaʻi ai ma isi.

 8. O ā nisi o faailoga lapataʻi o ni mafaufauga ma gaoioiga faamaualuga?

8 O le ā le taimi e ono amata ai ona tatou mafaufau pe gaoioi ma le faamaualuga? O nisi nei o faailoga lapataʻi. Atonu ua tatou faatāua naʻuā i tatou lava ma o tatou faaeaga. (Roma 12:16) E tatou te ono faia ni mea ina ia soona faauaʻi mai ai isi iā i tatou. (1 Timo. 2:9, 10) Pe atonu foʻi ua amata ona tatou taʻu i isi le mea e tatau ona fai ma le mea e lē tatau ona fai, e fua i o tatou tulaga, faiā ma isi, ma o tatou lava manatu. (1 Kori. 4:6) Pe a amata ona tatou gaoioi faapea, ua tatou aafia la i le faamaualuga e aunoa ma lo tatou iloaina.

 9. Aiseā na gaoioi ai ma le faamaualuluga nisi? Aumai se faaaʻoaʻoga mai i le Tusi Paia.

9 O so o se tasi lava e mafai ona gaoioi ma le faamaualuga pe a lē pulea ona tuʻinanauga o le tino. O le manatu faapito, matauʻa, ma le lē pulea o le ita, na māfua ai ona faia e le toʻatele ni gaoioiga faamaualuga. O tagata o loo taʻua i le Tusi Paia e pei o Apisaloma, Usia, ma Nepukanesa, na lolo atu i na galuega a le tino ma faasalaina ai i latou e Ieova ona o le faamaualuluga.—2 Samu. 15:1-6; 18:9-17; 2 No. 26:16-21; Tani. 5:18-21.

10. Aiseā e tatau ai ona tatou ʻalofia le faamasinosino i uunaʻiga o gaoioiga a isi? Aumai se faaaʻoaʻoga mai i le Tusi Paia.

10 E iai māfuaaga e ono faia ai e nisi ni gaoioiga faamaualuga. Mātau faaaʻoaʻoga o loo taʻua i le Kenese 20:2-7 ma le Mataio 26:31-35. Pe na faamaualuluga Apimeleko ma Peteru? Po o le mea e la te leʻi iloa faamatalaga uma pe na puʻea faamanu i ofaga foʻi i laʻua? Talu ai e lē mafai ona tatou iloa loto o isi, o se mea atamai la ma alofa le ʻalofia o le faamasinosino i uunaʻiga o gaoioiga a isi.—Faitau le Iakopo 4:12.






IA AMANAʻIA LAU MATAFAIOI


11. O le ā le fesootaʻiga o le faamaulalo ma le amanaʻia o a tatou matafaioi i le faatulagaga a le Atua?

11 O le faamaulalo e amata mai i le amanaʻia lea o a tatou matafaioi i le faatulagaga a le Atua. Talu ai o Ieova o le Atua maopoopo, ua tofu la i tatou ma se matafaioi ua tuu mai i ai e Ieova i totonu o le faapotopotoga. E eseese uma matafaioi a tagata taʻitoʻatasi ma e tāua uma lava. O le agalelei faifua o Ieova ua ia tuuina mai ai iā i tatou taʻitoʻatasi ni meaalofa, tomai, ma taleni, ia e mafai ona faaaogā e faamamaluina ai o ia ma maua ai e isi aogā. (Roma 12:4-8) Ua tuuina mai e Ieova iā i tatou le tofi o ni auauna pule, o se tiute tauave ua ia faamamaluina ma maufaatuatuaina ai i tatou.—Faitau le 1 Peteru 4:10.



[image: O Iesu o loo fesoasoani i le foafoaina o mea, ua fanau mai o se tagata, o loo aʻoaʻo ona soo, ua maliu faataulagaina, ma ua avea ma Tupu o le Malo]
O le ā e tatou te aʻoaʻoina mai i le faaaʻoaʻoga a Iesu pe a suia o tatou tofiga? (Tagaʻi i le palakalafa e 12-14)





12, 13. Aiseā e lē tatau ai ona faateʻia i tatou pe a suia a tatou matafaioi i le faatulagaga a le Atua?

12 Peitaʻi, o a tatou matafaioi i le faatulagaga a le Atua e mafai ona sui mai lea taimi i lea taimi. O se faaaʻoaʻoga o Iesu. I le amataga, e na o i laʻua ma Ieova na iai. (Faata. 8:22) Na sosoo ai ma lona fesoasoani i le foafoaina o isi foafoaga agaga, le lagi ma le lalolagi, faapea ma tagata. (Kolo. 1:16) Mulimuli ane, na talia e Iesu se isi matafaioi fou i le lalolagi ina ua fanau mai o se pepe, ma faasolo ina avea ma tagata matua. (Fili. 2:7) Ina ua mavae lona maliu faataulagaina, na toe afio o ia i le lagi ina ia avea ai ma Tupu o le Malo o le Atua i le 1914. (Epe. 2:9) Ae e lē o le taimi mulimuli lenā o le a suia ai lona tofiga. Pe a māeʻa le pulega a Iesu mo le Afe Tausaga, o le a ia tuuina atu lona Malo iā Ieova “ina ia pule aoao le Atua i le aoao o mea.”—1 Kori. 15:28.

13 E tatou te faatalitalia foʻi suiga i a tatou matafaioi mai lea taimi i lea taimi, ma o nisi o na suiga e māfua ona o a tatou filifiliga. O se faataʻitaʻiga, pe na e nofofua a ua e faaipoipo? Po ua amata ona e tausia aʻe se fanau? A o faasolosolo ina e matua, po ua faafaigofie lou olaga ina ia e auai i le faiva faataimi atoa? O na filifiliga taʻitasi e eseese faaeaga ma tiute tauave e aofia ai. O suiga i o tatou tulaga e mafai ona faalautele pe faatapulaa ai la tatou auaunaga. Po o oe o se talavou po o se tagata matua? Po o lelei lou soifua mālōlōina pe e poʻia gofie i maʻi o le tino? E silafia lelei e Ieova le auala sili e faaaogā ai i tatou i le auaunaga iā te ia. E talafeagai mea ua ia faafinagaloina mai iā i tatou, ma e na te matuā talisapaia so o se mea e tatou te faia mo ia.—Epe. 6:10.

14. E faapefea i le faamaulalo ona fesoasoani iā i tatou ina ia olioli ai i so o se tulaga?

14 Na olioli Iesu i tofiga uma na ia mauaina, ma e mafai foʻi ona tatou olioli i o tatou faaeaga. (Faata. 8:30, 31) O le tagata faamaulalo, e lotomalie o ia i ona tofiga ma tiute tauave ua iai i totonu o le faapotopotoga. E lē popole o ia i le mauaina o ni faaeaga i le lumanaʻi po o mea foʻi o loo ausia e isi. Nai lo o lea, e taumafai o ia e olioli i ona faaeaga ua iai ona e manatu i ai e mai iā Ieova. I le taimi e tasi, e na te amanaʻia foʻi matafaioi ua tuuina atu e Ieova i isi. O le faamaulalo e fesoasoani iā i tatou e faaalia ai le faaaloalo i isi ma lagolagoina i latou.—Roma 12:10.






O LE Ā E LĒ UIGA I AI LE FAAMAULALO?


15. O le ā e tatou te aʻoaʻoina mai i le faamaulalo o Kitiona?

15 O Kitiona o se faaaʻoaʻoga lelei o sē e faamaulalo. Ina ua faatoʻā faaali atu le agelu a Ieova iā Kitiona, na vave ona faailoa atu e Kitiona le faatauvaa o lona tupuaga ma ona agavaa. (Faama. 6:15) Ina ua talia e Kitiona le tofiga mai iā Ieova, na ia faamautinoa ua malamalama lelei i mea e aofia ai, ma na faalagolago atu iā Ieova mo le taʻitaʻiga. (Faama. 6:36-40) O  Kitiona o se tagata e lototele, ae na gaoioi ma le faaeteete ma le faautauta. (Faama. 6:11, 27) E na te leʻi faaaogāina lona tofiga ina ia siitia ai lona tulaga. Nai lo o lea, sa toe foʻi ma le fiafia i lona aiga ina ua uma ona faataunuu lona tofiga.—Faama. 8:22, 23, 29.

16, 17. O le ā e iloilo e se tagata faamaulalo pe a mafaufau e agaʻigaʻi i luma faaleagaga?

16 O le faamaulalo e lē uiga atu e faapea e lē tatau ona tatou aapa atu pe talia ni faaeaga faaopoopo i le auaunaga. O loo faalaeiau i tatou uma i le Tusi Paia ia agaʻigaʻi i luma. (1 Timo. 4:13-15) Po o lona uiga la e tatou te manaʻomia ni tofiga fou ina ia agaʻigaʻi ai i luma? E leai. E ala i le faamanuia a Ieova, e mafai lava ona tatou agaʻigaʻi i luma faaleagaga i so o se matafaioi o loo tatou auauna ai i le taimi nei. E mafai ona faaauau ona atiaʻe o tatou tomai mai i le Atua, ma faateleina a tatou galuega lelei.

17 A o leʻi taliaina se tofiga fou, o se tagata faamaulalo e na te saʻili muamua po o ā mea o faatalitalia mai iā te ia mo lenā tofiga. O le faia faapea o le a ia faia ai se iloiloga faamaoni e fua i lona tulaga. Mo se faataʻitaʻiga, po o le a mafai ona ia faatinoina isi galuega po o tiute tauave e aunoa ma le lafoaʻia ai o isi mea tāua? Pe e mafai ona tuu atu i isi nisi o galuega o loo ia faia, ina ia mafai ai ona ia faatino le tiute tauave fou? Pe afai o le tali i nei fesili o le leai, atonu la o loo iai se isi e ono talafeagai lelei lona tulaga e tauaveina lea tofiga. O se iloiloga faamaoni faatasi ma le tatalo, o le a fesoasoani iā i tatou e ʻalofia ai le taumafai e fai se mea e lē oo i ai lo tatou malosi. O le faamaulalo o le a tatou lē taliaina ai se tiute tauave faaopoopo pe a lē mafai ona tatou faatinoina.

18. (a) O le ā e faia e se tagata faamaulalo pe a ia maua se tofiga fou? (e) E faapefea ona fesoasoani le Roma 12:3 iā i tatou ina ia faamaulalo?

18 Pe a tatou talia se tofiga fou, o le faaaʻoaʻoga a Kitiona e faamanatu mai ai e lē mafai ona tatou taulau, pe a aunoa ma le taʻitaʻiga ma le faamanuia a Ieova. Ua valaaulia i tatou uma ina ia ʻsavavali ma lo tatou Atua ma le faamaulalo.’ (Mika 6:8) O so o se taimi la e tatou te maua ai ni tiute tauave fou, ia tatou manatunatu faatasi ma le tatalo i so o se mea o loo taʻu mai e Ieova e ala mai i lana Afioga ma lana faalapotopotoga. E tatau ona tatou iloa fetuunaʻi o tatou ala fesuisuiaʻi ina ia ōgatusa ma le taʻitaʻiga tumau a Ieova. Tau ina ia tatou manatua, o le agamalu o Ieova “ua faasilisilia ai” i tatou ae e lē o o tatou lava tomai. (Sala. 18:35) O le filifili e savavali ma le faamaulalo ma le Atua, o le a fesoasoani iā i tatou e ʻalofia ai le mautinoa naʻuā pe soona manatu māmā iā i tatou lava.—Faitau le Roma 12:3.

19. O ā māfuaaga e tatau ai ona tatou atiaʻe le faamaulalo?

19 O le tagata faamaulalo e na te avatu iā Ieova le āva e tatau ai, ona o Ieova o ia o Lē na foafoaina mea uma ma o le Pule Silisili Ese. (Faaa. 4:11) E fesoasoani le faamaulalo e tatou te maua ai le faamalieina ma taulau ai i a tatou matafaioi i le faatulagaga a le Atua. O le faamaulalo e tatou te ʻalofia ai gaoioiga e faalumaina ai, ma faamalosia ai le autasi o tagata o Ieova. O le faamaulalo foʻi e uunaʻia ai i tatou ina ia manatu e sili isi iā i tatou, ma tatou mataala ai ina ia ʻalofia le faia o ni sesē matuiā. O lea, e tāua pea i tagata uma o le Atua le faamaulalo, ma e tāua iā Ieova i latou o loo atiaʻe lenei uiga. Ae faapefea pe a tatou feagai ma luʻi? O le a talanoaina i le mataupu o sosoo mai auala e tatou te faamaulalo ai pea pe a feagai ma tulaga faigatā.









^ (Faata. 11:2) Po ua oo mai ea le faamaualuga? Ona oo mai ai lea o le faalumaina; ae e iai le atamai i ē e faamaulalo.



^ pala. 1 (1 Samu. 9:1, 2) Sa iai se tagata o Peniamina, o lona igoa o Kiso, o le atalii o Apielu, o le atalii o Seroro, o le atalii o Pekuro, o le atalii o Afia, e mai i le ituaiga o Peniamina, e matuā mauʻoa lava o ia. 2 E iai sona atalii e igoa iā Saulo, e talavou ma e aulelei, e leai foʻi se tane o le fanauga a Isaraelu e sili atu lona aulelei i lo o ia; ma e sili atu lona umī i tagata uma e gata ifo i ona tauʻau.



^ pala. 1 (1 Samu. 9:21) Ona tali atu lea o Saulo: “Pe e lē o aʻu ea e mai i le ituaiga o Peniamina, e aupito i itiiti o ituaiga o Isaraelu, o loʻu aiga foʻi e aupito i faatauvaa i aiga uma o le ituaiga o Peniamina? Aiseā ea ua e saunoa mai ai faapena iā te aʻu?”



^ pala. 1 (1 Samu. 10:20-24) Ona faalatalata mai lea e Samuelu o ituaiga uma o Isaraelu, ua filifilia foʻi le ituaiga o Peniamina. 21 Ua ia faalatalata mai aiga uma o le ituaiga o Peniamina, ma ua filifilia ai le aiga o Matere. Mulimuli ane, ona filifilia lea o Saulo le atalii o Kiso. Ua latou ō atu e suʻe o ia, ae e leʻi maua. 22 Ona latou toe fesili atu lea iā Ieova: “Po ua sau ea i inei le tagata?” Ona fetalai mai lea o Ieova: “O loo lafi o ia i oloa.” 23 Ona latou taufetuli atu lea ma aumai o ia mai i inā. Ina ua tū o ia i le ogatotonu o le nuu, e sili atu lona umī i tagata uma e gata ifo i ona tauʻau. 24 Ona fai atu lea o Samuelu i le nuu atoa: “Po ua outou vāai atu ea i lē ua filifilia e Ieova, e leai lava se tasi e tusa ma ia i le nuu uma?” Ona alalaga ai lea o le nuu, ua faapea atu: “Ia soifua le tupu!”



^ pala. 1 (1 Samu. 13:5-9) Ua faapotopoto faatasi Filisitia e tau ma Isaraelu, e tolu sefulu afe o kariota o le taua, e toʻaono afe tagata tiʻetiʻe solofanua, ma tagata e toʻatele e pei o le oneone o le matafaga; ua latou ō aʻe ma tolauapi i Mekemase i le itu i sasaʻe o Petavene. 6 Ua iloa foʻi e tagata Isaraelu ua pagatia i latou, auā ua puapuagatia le nuu; ona ō lea o le nuu ma lalafi i totonu o ana, o lua, o va i papa, o pū e lalafi ai i le eleele, ma vaieli. 7 Ua sopoʻia atu foʻi e tagata Eperu o Ioritana e agaʻi i le nuu o Kato ma Kiliata. A ua nofo pea Saulo i Kilikala, ma ua gatete le nuu uma a o mulimuli atu iā te ia. 8 Ua ia faatali pea i aso e fitu i le taimi atofaina na fai atu ai Samuelu; ae e leʻi alu atu lava Samuelu i Kilikala, ma ua taapeape le nuu mai iā te ia. 9 Ua fai atu Saulo: “Inā aumai ia iā te aʻu o le taulaga mū ma taulaga faifaatasi.” Ona ia ofoina atu lea o le taulaga mū.



^ pala. 2 (1 Samu. 13:10-14) Ina ua faatoʻā uma lava ona ia ofoina atu le taulaga mū, ae alu atu loa Samuelu. Ona alu ane lea o Saulo i fafo e faafeiloaʻi ma faamanuia atu iā te ia. 11 Ona fai mai lea o Samuelu: “O le ā lau mea ua fai?” A ua fai atu Saulo: “Na ou iloa ua taapeape tagata mai iā te aʻu, a o oe foʻi e te leʻi sau i le aso atofaina, ma ua faapotopoto faatasi Filisitia i Mekemase, 12 ona ou faapea ifo lea, ‘O le a siitaua mai Filisitia iā te aʻu i Kilikala, a o lenei ou te leʻi faamalieina le finagalo o Ieova.’ O le mea lea, na ou faia ai loa le taulaga mū.” 13 Ona fai atu lea o Samuelu iā Saulo: “Ua e valea ina ua e faia o lenei mea. Ua e lē tausia le poloaʻiga a Ieova lou Atua na ia poloaʻi atu ai iā te oe, auā ana e faia faapea, semanū ua faatumauina e Ieova lou malo iā Isaraelu i aso uma lava. 14 A o lenei, e lē tumau lou malo. E saʻili e Ieova se tagata e malie i ai lona finagalo; e tofia foʻi e Ieova o ia e avea ma taʻitaʻi i lona nuu, auā ua e lē tausi i le mea na poloaʻi atu ai Ieova iā te oe.”



^ pala. 2 (1 Samu. 15:22, 23) Ona fai atu lea o Samuelu: “Pe e sili ea le fiafia o Ieova i taulaga mū ma isi taulaga, i le fiafia i le usiusitaʻi i le siʻufofoga o Ieova? Faauta! E sili atu le usiusitaʻi i lo o le taulaga, e sili atu foʻi le faalogo i lo o le gaʻo o mamoe poʻa; 23 auā e tutusa le fouvale ma le agasala o le faia o valovaloga faataulāitu, e tutusa foʻi le faamaualuga ma mana faataulāitu, ma le ifo i tupua.* Talu ai ua e teena le afioga a Ieova, e faapena foʻi ona ia teena oe i le avea ma tupu.”

I le gagana Eperu, o le “terafimi” o lona uiga o atua po o tupua o le aiga.


^ pala. 2 (1 Samu. 31:1-6) Ua tau Filisitia ma Isaraelu, ma ua sosola tagata Isaraelu mai i luma o Filisitia, ua paʻuʻū foʻi i latou ua fasia i le pelu i le Mauga o Kilepoa. 2 Ua tulitatao atu e Filisitia o Saulo ma ona atalii; ona fasia lea e Filisitia o atalii o Saulo, o Ionatana, o Apinatapa, ma Makisua. 3 Ua vevela le taua ma Saulo, ua maua atu o ia e tagata fanafana aū, ua matuā manuʻa foʻi o ia i tagata fanafana aū. 4 Ona fai atu lea o Saulo i lē o loo aveina ana meatau: “Inā seʻi ia lau pelu ma tutuʻi mai iā te aʻu, ina neʻi ō mai na tagata lē peritomeina ma tutuʻi mai iā te aʻu, ma matuā faasauā iā te aʻu.” Ae e leʻi loto i ai lē na aveina ana meatau, auā na matuā fefe lava o ia. Ona tago lea o Saulo i le pelu ma faapaʻū i ona luga. 5 Ina ua vaai atu lē na aveina ana meatau ua oti Saulo, ona faapaʻū foʻi lea o ia i lana pelu, ua la feoti faatasi ai. 6 O lea, na feoti faatasi ai Saulo, o ona atalii e toʻatolu, o lē na aveina ana meatau, ma ona tagata uma i lenā aso.



^ pala. 4 (Faata. 11:2) Po ua oo mai ea le faamaualuga? Ona oo mai ai lea o le faalumaina; ae e iai le atamai i ē e faamaulalo.



^ pala. 4 (Sala. 19:13) Ia e taofia foʻi lau auauna mai i gaoioiga faamaualuga; Aua neʻi tuuina i latou e pule mai iā te aʻu. Ona atoatoa ai lea o aʻu, Ma lē taʻusalaina ai aʻu mai i le tele o solitulafono.



^ pala. 4 (Sala. 119:21) Ua e aʻoaʻia o ē e faamaualuluga ua faamalaiaina O ē ua see ese mai i au poloaʻiga.



^ pala. 5 (Faata. 13:10) O le faamaualuga e na o le femisaaʻi e tupu ai, ae e iai le atamai iā i latou o ē e soālaupule faatasi.



^ pala. 5 (Luka 14:8, 9) “Pe afai e valaaulia oe e se tasi i le ʻaiga o se faaipoipoga, aua e te taoto i le nofoaga sili. Auā atonu na valaaulia foʻi e ia se tasi e sili atu ona tāua nai lo o oe, 9 ona ō atu ai lea o ia ma lē na ia valaaulia ma faapea atu iā te oe, ‘Seʻi nofo atu le alii nei i le nofoaga lenā.’ Ona e alu ai lea ma le māsiasi i le nofoaga e aupito i maulalo.



^ pala. 6 (Fili. 2:3) ia aua lava neʻi faia se mea ma le finauvale ma le faasausili, ae ia faia ma le lotomaulalo, i le manatu ua sili isi iā te outou,



^ pala. 8 (Roma 12:16) Ia manatu i isi e pei ona outou manatu ifo iā te outou lava; aua tou te manatu i mea silisili, ae ia taʻitaʻia faatasi ma mea faatauvaa. Aua tou te faafiapopoto.



^ pala. 8 (1 Timo. 2:9, 10) Ou te manaʻo foʻi i fafine ina ia teuteu iā i latou i ofu e talafeagai, ia onomea ma ia mafaufau lelei, ia lē faia i le lauulu fili ma auro, po o penina po o ofu e sili ona taugatā, 10 ae ia tatau ma fafine o ē ua faapea mai latou te matataʻu i le Atua, e ala i a latou galuega lelei.



^ pala. 8 (1 Kori. 4:6) Le ʻauuso e, ua ou faatatauina nei mea iā te aʻu ma Apolo e mo lo outou lelei, o le mea lea ia outou iloa ai mai iā i maʻua le tulafono: “Aua tou te faia mea e sili atu nai lo o mea ua tusia,” ina neʻi faafefeteina o outou loto i le manatu, ua sili le tasi i le isi.



^ pala. 9 (2 Samu. 15:1-6) Ua mavae ia mea, ona faia lea e Apisaloma o se kariota mo ia, atoa ma solofanua, ma tagata e toʻalima sefulu e taufetuli i ona luma. 2 Ona usupō lea o Apisaloma ma tū i le tasi itu o le auala e agaʻi i le faitotoʻa. O so o se tagata e sau i le tupu e faia sana faamasinoga, e valaau atu Apisaloma iā te ia ma faapea atu: “O fea le aai e te sau ai?” Ona tali mai lea o ia: “E sau lau auauna mai i se tasi o ituaiga o Isaraelu.” 3 Ua fai atu Apisaloma iā te ia: “Vaai, e lelei ma tonu lau mataupu; ae e leʻi tofia e le tupu se tasi ina ia faalogologo i lau mataupu.” 4 Ua faapea ane Apisaloma: “Maʻimau pe ana tofia aʻu e fai ma faamasino i le nuu, ina ia ō mai iā te aʻu o tagata uma e iai ni a latou mataupu po o ni faamasinoga! Ona ou faamasinotonu ai lea iā te ia.” 5 Pe a faalatalata mai foʻi se tagata e ifo iā te ia, ona ia tuu atu lea o lona lima, ma tago atu ma sogi iā te ia. 6 Sa faia pea e Apisaloma o lenei mea i tagata uma o Isaraelu, o ē na ō ane i le tupu mo se faamasinoga; ua faaauau foʻi ona faaliliuina e Apisaloma iā te ia o loto o tagata Isaraelu.



^ pala. 9 (2 Samu. 18:9-17) Ua fetaiaʻi Apisaloma ma auauna a Tavita. O loo tiʻetiʻe Apisaloma i le asini,* ona alu atu lea o le asini i lalo o lālā felefele o le laau telē, ua lāvea ai lona ulu i le laau telē, ma ua tuua ai o ia i le va o le lagi ma le lalolagi a o alu ese atu le asini. 10 Ua iloa atu lea mea e le tasi tagata, ona taʻu atu lea e ia iā Ioapo, ua faapea atu: “Faauta! Na ou iloa Apisaloma o tautau i luga o se laau telē.” 11 Ona fai mai lea o Ioapo i le tagata na taʻu atu iā te ia: “O lenā na e vaai i ai, aiseā na e lē fasiotia ai o ia ina ia paʻū i le eleele? Ana e faia faapena, semanū ou te tuuina atu lava iā te oe o tupe siliva e sefulu, ma se fusipaʻu.” 12 A ua fai atu le tagata iā Ioapo: “E tusa lava pe e fuaina mai i loʻu lima o tupe siliva e afe, ou te lē faaooina lava loʻu lima i le atalii o le tupu; auā na tatou faalogo uma lava o poloaʻi atu le tupu iā te oe, o Apisai, ma Itai, e faapea, ‘Ia outou faaeteete ina neʻi mao se tasi i le tauleʻaleʻa o Apisaloma.’ 13 Ana ou faia faapea, semanū ua ou ʻolegia o ia, auā e lē lilo foʻi lenei mea i le tupu, ona e ʻalo lea.” 14 A ua fai mai Ioapo: “Ta te lē tutū ai pea faapenei!” Ona ia ave lea o matatao e tolu i lona lima ma tutuʻi ai le fatu o Apisaloma, a o ola pea o ia i totonu o le laau telē. 15 Ona ō mai ai lea o auauna e toʻasefulu e aveina auupega a Ioapo, ma fasi iā Apisaloma ina ia oti ai. 16 Ona ili lea e Ioapo o le pū ina ia toe foʻi mai tagata mai i le tuliloaina o Isaraelu; auā ua taofia e Ioapo le nuu. 17 Mulimuli ane, ua latou ave Apisaloma ma lafo i se lua telē i le vaomatua, ma faaputu ai i ona luga se faaputuga maa telē. A o Isaraelu uma, ua taʻitasi ma sola i lona lava fale.

 Po o le “miula,” lea e maua mai i le upu Eperu e faasino atu i le tama a le asini poʻa ma le solofanua fafine.


^ pala. 9 (2 Nofo. 26:16-21) Ae peitaʻi, ina ua malosi o ia, ona faamaualuga lea o lona loto ua oo lava ina malaia ai o ia, ua ia gaoioi ai foʻi ma le lē faamaoni iā Ieova lona Atua, ua alu atu i le malumalu o Ieova ma faamū ai mea manogi i luga o le fata faitaulaga o mea manogi. 17 Ona mulimuli atu loa lea iā te ia o Asaraia le ositaulaga atoa ai ma ositaulaga a Ieova na faatasi ma ia, o tagata totoa e toʻavalu sefulu. 18 Ona latou tetee atu lea i le tupu o Usia ma faapea atu iā te ia: “Usia e, e leai se feʻau e te faamū ai mea manogi iā Ieova, o le feʻau lenā a atalii o Arona, o ositaulaga, o ē ua faapaiaina e faamū mea manogi. Ia e alu i fafo mai i le malumalu, auā ua e gaoioi ma le lē faamaoni, ma e leai se mamalu e tuuina atu e Ieova lou Atua iā te oe.” 19 A ua matuā ita Usia a o i lona lima le ipu e faamū ai mea manogi, ma a o ita o ia i ositaulaga, ona sosolo lea o le lepela i lona muāulu i luma o ositaulaga i le fale o Ieova i tafatafa o le fata faitaulaga o mea manogi. 20 Ina ua liliu atu Asaraia le faitaulaga sili ma ositaulaga uma iā te ia, vaai, ua taia o ia i le lepela i lona muāulu! Ona latou aveese vave lea o ia mai i inā, ma ua faatopetope foʻi ona alu o ia i fafo, auā ua taia o ia e Ieova. 21 Ua avea pea le tupu o Usia ma lepela e oo lava i le aso na oti ai, sa nofo pea o ia o se lepela i le fale, e na te leʻi toe faia ona tiute; auā ua faateʻaeseina o ia mai i le fale o Ieova, a o Iotama lona atalii na pule i le aiga o le tupu, ua ia faamasinoina tagata o le nuu.



^ pala. 9 (Tani. 5:18-21) O oe le tupu e, na tuuina mai e le Atua Silisili Ese iā Nepukanesa lou tamā le malo, o le tulaga taʻutaʻua, o le viiga ma le mamalu. 19 Ona o lona taʻutaʻua lea na maua mai iā te Ia, na matuā gatete ma fefefe ai tagata, o nuu ma gagana uma i ona luma. Na ia fasiotia lē na ia finagalo i ai; na ia taia lē na ia finagalo i ai; na ia faamāina lē na ia finagalo i ai. 20 Ae ina ua faualuga o ia ma ua maaa foʻi lona loto, na amio faamaualuga ai, na aveesea ai o ia mai i le nofoālii o lona malo, na aveesea foʻi lona mamalu mai iā te ia. 21 Na tuliesea o ia mai i le fanau a tagata, ma na avea lona loto e pei o le loto o se manu, na nofo faatasi ma asini o le vao. Na ia ʻai i le vao e pei o povi poʻa; na susū foʻi lona tino i le sau o le lagi, seʻia oo ina iloa e ia o le Atua Silisili Ese o ia o le Pule i malo o tagata, ma e na te tofia e pule ai lē ua ia finagalo i ai.



^ pala. 10 (Kene. 20:2-7) Ua toe faapea foʻi Aperaamo e uiga iā Sara lana avā: “O ia o loʻu tuafafine.” Ona aami ai lea e Apimeleko le tupu o Kira iā Sara ma aumai o ia. 3 Ona afio mai lea o le Atua iā Apimeleko e ala i se miti i le pō, ua fetalai mai iā te ia: “O lea, ua pei oe o se tagata ua oti ona o le fafine na e aumai, auā o ia o le avā a se tasi tane.”* 4 Peitaʻi, e leʻi feusuaʻi Apimeleko ma ia. Ua ia faapea atu: “Ieova e, po o le a e fasiotia le nuu e ui ina amiotonu i latou? 5 Pe e leʻi fai mai ea o ia iā te aʻu, ‘O loʻu tuafafine o ia’? ma o le fafine foʻi, pe e leʻi faapea mai, ‘O loʻu tuagane o ia’? Ua ou faia lenei mea i loʻu lotofaamaoni ma le mamā o oʻu lima.” 6 Ona fetalai mai lea o le Atua moni iā te ia i le miti: “Ua ou iloa ua e faia lenei mea i lou lotofaamaoni, ma ua ou taofia ai oe mai i le faia o se agasala iā te aʻu. O le mea lea na ou lē faatagaina ai oe e feusuaʻi ma ia. 7 O lea, ia toe faafoʻi le avā a le tamāloa auā o ia o le perofeta, ma e faatoga atu o ia mo oe, ona e ola ai pea lea. Ae afai e te lē toe faafoʻi le fafine, ia e iloa e te oti lava, o oe atoa ma i latou uma ua i lou fale.”

I le gagana Eperu, “o lē e ona le avā.”


^ pala. 10 (Mata. 26:31-35) Ua fetalai atu Iesu iā i latou: “Tou te tuua* aʻu i lenei pō, auā ua tusia, ‘Ou te taia le leoleo mamoe ona taapeape ai lea o le lafu mamoe.’ 32 Peitaʻi, pe a mavae loʻu toetū, ona ou muamua atu lea iā te outou i Kalilaia.” 33 Ae ua tali mai Peteru iā te ia: “E tusa lava pe tuua oe e i latou uma, ae ou te lē tuua lava oe!” 34 Ua fetalai atu Iesu iā te ia: “E moni, ou te fai atu iā te oe, I le pō lava lenei a o leʻi vivini le moa, ae o le a faatolu ona e faafiti iā te aʻu.” 35 Ua fai mai Peteru iā te ia: “E tusa lava po ou te oti faatasi ma oe, ou te lē faafitia lava oe.” Ua fai mai foʻi faapena isi soo uma.

I le gagana Eleni, “tou te tausuai ona o aʻu.”


^ pala. 10 (Iako. 4:12) Auā e toʻatasi lava lē e faitulafono ma faamasino, o ia o lē na te faaola ma faaumatia. A o oe, o ai ea oe e te faamasino ai i lou tuaoi?



^ pala. 11 (Roma 12:4-8) Auā e pei ona tele o tatou itutino i le tino e tasi, ae e lē tutusa uma gaoioiga e faia e itutino taʻitasi, 5 e faapena foʻi i tatou, e ui ina tatou toʻatele, ae e tasi le tino i lo tatou autasi ma Keriso, ma e faalagolago le tasi i le isi. 6 E talu ai e eseese meaalofa ua tatou maua e tusa ma le agalelei faifua ua tuuina mai iā i tatou, po o le faia o valoaga, seʻi o tatou faia valoaga e tusa ma le faatuatua ua tuuina mai iā i tatou; 7 po o le auaunaga, seʻi o tatou faia lenei auaunaga; po o lē e aʻoaʻo atu, ia aʻoaʻo atu o ia; 8 po o lē e apoapoaʻi atu, ia apoapoaʻi atu o ia; o lē e foaʻi atu, ia faia ma le matamau; o lē e pule, ia faia ma le filigā; o lē e alofa mutimutivale, ia faia ma le lotofiafia.



^ pala. 11 (1 Pete. 4:10) E pei ona maua e tagata taʻitoʻatasi se meaalofa, ia faaaogā e auauna ai le tasi i le isi e pei o auauna pule lelei o le agalelei faifua o le Atua, lea ua faaalia i auala eseese.



^ pala. 12 (Faata. 8:22) “O Ieova lava na faia aʻu, o le amataga o lona ala, o lana galuega muamua mai i aso anamuā.



^ pala. 12 (Kolo. 1:16) auā na foafoaina isi mea uma i le lagi ma le lalolagi e ala iā te ia, o mea e vaaia ma mea e lē vaaia, e tusa lava po o nofoālii, po o alii sili, po o malo, po o pule. Na foafoaina isi mea uma e ala iā te ia ma na foafoaina foʻi mo ia.



^ pala. 12 (Fili. 2:7) E leai, ae na tuua e ia o mea uma lava ma fai o ia ma pologa, ma avea ai o ia e pei o se tagata.



^ pala. 12 (Epe. 2:9) a ua tatou vāai iā Iesu, o lē na faamaulaloina teisi i agelu, na faapaleina i le mamalu ma le viiga ona o le tigā o le oti, ma ona o le agalelei faifua o le Atua, na oo ai le oti iā te ia ona o tagata uma.



^ pala. 12 (1 Kori. 15:28) Ae peitaʻi, pe a tuuina i lalo o mea uma iā te ia, ona tuuina i lalo foʻi lea e le Alo o ia lava i Lē na tuuina i lalo o mea uma iā te ia, ina ia pule aoao le Atua i le aoao o mea.



^ pala. 13 (Epe. 6:10) Auā e lē amiolētonu le Atua e na te lē faagalogalo ai la outou galuega, ma le alofa ua outou faaali mai i lona suafa, auā ua outou auauna i le ʻaupaia, ma o loo outou auauna pea i ai.



^ pala. 14 (Faata. 8:30, 31) na ou faatasi ma ia o se tufuga poto, na avea foʻi aʻu ma lē na ia matuā fiafia i ai i lea aso ma lea aso, na ou fiafia foʻi i ona luma i taimi uma, 31 ma fiafia foʻi i le laueleele lea e fua mai o lana lalolagi, ma sa ou matuā fiafia i le fanau a tagata.



^ pala. 14 (Roma 12:10) Ia matuā alofa faapelepele le tasi i le isi i le alofa faaleuso. Ia tausolomua ona faaaloalo le tasi i le isi.



^ pala. 15 (Faama. 6:15) Ona ia fai atu lea iā te ia: “Faamolemole lava! Ieova e, o ā ni mea ou te faaolaina ai Isaraelu? Faauta! O loʻu aiga* e aupito i faatauvaa i Manase, ma o aʻu foʻi e aupito i itiiti i le aiga o loʻu tamā.”

I le gagana Eleni, “o laʻu toʻaafe.”


^ pala. 15 (Faama. 6:36-40) Ona faapea atu lea o Kitiona i le Atua moni: “Afai e te faaolaina Isaraelu e ala iā te aʻu, e pei ona e folafolaina mai, 37 ou te tuuina atu le fulufulu mamoe i le mea e sasa ai saito. Afai e na o le fulufulu mamoe e iai le sau, ae mātūtū le laueleele uma, ona ou iloa ai lea e te faaolaina Isaraelu e ala iā te aʻu, e pei ona e folafola mai.” 38 Ona tupu ai lea o lenā mea. Ina ua ia ala aʻe i le taeao o le aso na sosoo ai ma tatau le fulufulu mamoe, na tumu ai i vai se ipu faaofuofu telē i le sau mai i le fulufulu mamoe. 39 A ua toe faapea atu Kitiona i le Atua moni: “Aua neʻi e matuā toʻasā mai iā te aʻu, ae seʻi toe fai atu lava laʻu tala lea e tasi. Faamolemole, seʻi oʻu toe tofotofo tasi i le fulufulu mamoe. Faamolemole, ia mātūtū na o le fulufulu mamoe, ae ia iai le sau i le laueleele atoa.” 40 Na faia faapea e le Atua i lenā pō; na mātūtū na o le fulufulu mamoe, ae na iai le sau i le laueleele atoa.



^ pala. 15 (Faama. 6:11) Mulimuli ane, ona sau ai lea o le agelu a Ieova ma nofo i lalo o le laau tele sa i Ofira, o le laau lea a Ioasa le tagata Apieseru, a o sasa e lona atalii o Kitiona le saito i le mea e soli ai vine, ina ia vave ai ona lilo mai i tagata Mitiana.



^ pala. 15 (Faama. 6:27) Ona ave lea e Kitiona o le toʻasefulu o ana auauna ma faia e pei ona fetalai mai ai o Ieova iā te ia; ae e leʻi mafai ona ia faia i le ao ona o lona fefe tele i le aiga o lona tamā ma tagata o le aai, o lea na ia faia ai i le pō.



^ pala. 15 (Faama. 8:22, 23) Mulimuli ane, ona fai mai lea o tagata Isaraelu iā Kitiona: “Ia e pule iā i matou, o oe ma lou atalii atoa ma le atalii o lou atalii, auā ua e faaolaina i matou mai i lima o Mitiana.” 23 A ua faapea atu Kitiona iā i latou: “Ou te lē pule iā te outou, e lē pule foʻi loʻu atalii iā te outou. E pule lava Ieova iā te outou.”



^ pala. 15 (Faama. 8:29) Ona alu lea o Ierupaala le atalii o Ioasa ma nofo pea i lona aiga.



^ pala. 16 (1 Timo. 4:13-15) Ia toʻaga pea e faitau i luma o tagata, ia apoapoaʻi atu ma aʻoaʻo atu seʻia ou alu atu. 14 Aua neʻi faatalalē i le meaalofa ua tuuina atu iā te oe, e ala i le valoaga ma ina ua faaee atu lima o le ʻautoeaina iā te oe. 15 Ia manatunatu i nei mea; ia naunau i ai, ina ia iloa ai e tagata uma lou agaʻigaʻi i luma.



^ (Roma 12:3) Auā e ala i le agalelei faifua ua foaʻiina mai iā te aʻu, ou te fai atu ai iā te outou taʻitoʻatasi, ina ia aua neʻi faasili le manatu o se tasi iā te ia lava, i lo o le mea e tatau ona manatu i ai; a ia mafaufau lelei, ia taʻitasi ma faia e tusa ma le tele o le faatuatua ua tuuina mai e le Atua iā te ia.



^ pala. 18 (Mika 6:8) Le tagata e, ua ia fetalai mai iā te oe le mea lelei. O le ā foʻi se mea ua finagalo ai Ieova mai iā te oe, pe e lē o le faia o le mea ua tonu, ia fiafia i le agalelei, ma ia savavali ma lou Atua ma le faamaulalo?



^ pala. 18 (Sala. 18:35) E te tuuina mai iā te aʻu o lou talita o le faaolataga, O lou lima taumatau foʻi e tausia ai aʻu, Ma o lou agamalu* ua faasilisiliina ai aʻu.

I le gagana Eperu, “o lou faamaulalo.”


^ pala. 18 (Roma 12:3) Auā e ala i le agalelei faifua ua foaʻiina mai iā te aʻu, ou te fai atu ai iā te outou taʻitoʻatasi, ina ia aua neʻi faasili le manatu o se tasi iā te ia lava, i lo o le mea e tatau ona manatu i ai; a ia mafaufau lelei, ia taʻitasi ma faia e tusa ma le tele o le faatuatua ua tuuina mai e le Atua iā te ia.



^ pala. 19 (Faaa. 4:11) “Ieova e, lo matou Atua, ua tatau lava oe ona e mauaina le viiga, ma le mamalu, ma le mana, auā na e foafoaina mea uma lava, ma o lou finagalo foʻi ua iai nei mea ma na foafoaina ai.”









[image: Ua faasesē e se toeaina le perofeta mai i Iuta]



E Mafai Ona E Faamaulalo Pea e Ui i Luʻi


“Ia savavali ma lou Atua ma le faamaulalo.”—MIKA 6:8.

PESE: 48, 80

E FAAPEFEA I LE FAAMAULALO ONA FESOASOANI IĀ I TATOU . . .


	e taulau ai i o tatou tofiga?



	e feagai ai ma faitioga mai i isi po o le viiviia e tagata?



	i le faia o filifiliga i tulaga e lē mautonu ai?












1-3. O le ā na lē taulau ona faia e le perofeta mai Iuta, ma o le ā le iʻuga? (Tagaʻi i le ata i luga aʻe o le matua.)

I LE taimi o le nofoaiga a le tupu o Ierepoamo, na auina atu ai e Ieova se perofeta mai i Iuta e faaoo atu se feʻau faafaamasinoga ogaoga, i lenei tupu o Isaraelu ua liliu ese mai i le tapuaʻiga moni. Na taʻu atu ma le faamaoni e lenei perofeta lotomaulalo le feʻau a le Atua, ma na puipuia e Ieova lana auauna mai i le toʻatamaʻi o Ierepoamo.—1 Tu. 13:1-10.

2 A o agaʻi atu le perofeta i lona aiga, na faafuaseʻi ona la fetaiaʻi ma se toeaina mai i Peteli. Na faapea mai lenei toeaina o ia o se perofeta a Ieova. Na ia faasesēina le perofeta talavou ina ia lē usiusitaʻi i le faatonuga maʻoti a Ieova, ia ʻaua neʻi ʻai sina meaʻai pe inu se vai i Isaraelu,’ ma ia ʻaua neʻi toe foʻi atu i le auala na sau ai.’ Sa lē fiafia le finagalo o Ieova. A o toe foʻi atu le perofeta talavou i le ala, na alu ane se leona ma osofaʻia o ia ma oti ai.—1 Tu. 13:11-24.

3 Na faapefea i se perofeta na faamaulalo ona gaoioi ma le faamaualuga, ma faasesēina ai e lenei toeaina? E lē o taʻua mai i le Tusi Paia. Peitaʻi, atonu na matuā galo iā te ia e ao ona ʻsavavali ma le Atua ma le faamaulalo.’ (Faitau le Mika 6:8.) I le Tusi Paia, o le savavali ma Ieova e uiga atu i le maufaatuatuaina o ia, lagolagoina lana pule silisili ese, ma mulimuli i lana taʻitaʻiga. O le tagata faamaulalo e na te iloa lelei, e mafai ma e tatau ona ia tatalo e lē aunoa i lona Tamā alofa ma silisili ese. Sa ono mafai ona talosaga atu le perofeta iā Ieova ina ia faamanino mai ana faatonuga, ae e lē o taʻua i le Tusi Paia na ia faia faapea. E iai foʻi taimi e tatou te faia ai ni filifiliga faigatā, ma atonu e lē manino mai le ala saʻo e ao ona tatou uia. O le saʻili atu ma le faamaulalo i le taʻitaʻiga a Ieova, o le a fesoasoani e tatou te ʻalofia ai le faia o ni mea sesē matuiā.

 4. O le ā o le a tatou aʻoaʻoina i lenei mataupu?

4 I le mataupu ua mavae, na tatou aʻoaʻoina ai māfuaaga e tāua ai pea i Kerisiano ona faamaulalo, ma mea e aofia ai i le faamaulalo. Ae o ā ni tulaga e ono tofotofoina ai lo tatou faamaulalo? E faapefea ona tatou atiaʻe lenei uiga lelei, ina ia tumau ai ona tatou faamaulalo e ui i luʻi? Ina ia tali nei fesili, o le a tatou iloiloina ni tulaga masani se tolu e ono tofotofoina ai lo tatou faamaulalo, ma pe faapefea ona tatou gaoioi ma le atamai i nei tulaga taʻitasi.—Faata. 11:2.






PE A SUIA O TATOU TULAGA


5, 6. Na faapefea ona faaalia e Pasili le faamaulalo?

5 E mafai ona tofotofoina lo tatou faamaulalo pe a suia o tatou tulaga po o tofiga. Ina ua valaaulia e Tavita Pasili ua 80 ona tausaga ina ia nofo i le maota o le tupu, e lē taumatea na vaai i ai Pasili o se matuā faaeaga. O le talia o le valaaulia a Tavita o le a ia maua ai le avanoa e faatasitasi ai pea ma le tupu. Peitaʻi, e na te leʻi taliaina le valaaulia. Aiseā? Talu ai o lona tulaga matua, na fai atu ai iā Tavita e lē manaʻo e avea o ia ma faalavelave i le tupu. O lea, na talosaga atu ai Pasili e avatu Kimeama, atonu o se tasi o ona atalii, ina ia suitulaga iā te ia.—2 Samu. 19:31-37.

6 O le faamaulalo na fesoasoani iā Pasili e faia ai lenā filifiliga talafeagai. E leʻi faapea na ia teena le valaaulia a Tavita ona na manatu e lē agavaa e tauave ni tiute tauave, pe na manaʻo foʻi e ola i se olaga filemu ona ua matua. Peitaʻi, na ia iloa ma talia le suiga o lona tulaga ma le mea e gata ai lona malosi. E leʻi manaʻo e talia se mea e na te lē gafatia. (Faitau le Kalatia 6:4, 5.) Pe a tatou taulaʻi atu i ni tulaga aloaʻia e faaeaea ma viiviia ai i tatou, e na o le faatupuina ai o le agaga faatautavā ma le mimitavale, lea e iʻu ai i le faanoanoa. (Kala. 5:26) O le faamaulalo e fesoasoani iā i tatou uma e galulue faatasi ai, ma taumafai ia faamamaluina le Atua ma fesoasoani i isi.—1 Kori. 10:31.

7, 8. E faapefea ona fesoasoani le faamaulalo e tatou te ʻalofia ai le faalagolago iā i tatou lava?

7 O le tele o tiute tauave o le tele foʻi lenā o le pule e mauaina e se tasi, ma e mafai ona tofotofoina ai lona faamaulalo. Ina ua logotala Neemia e faatatau i le tulaga leaga o tagata i Ierusalema, na tatalo faatauanau o ia iā Ieova. (Nee. 1:4, 11) Na iloa le faamanuiaga a Ieova ina ua tofia Neemia e le tupu o Aretaseta e avea ma kovana o lenā vaipanoa. Peitaʻi, e ui i le tulaga aloaʻia o Neemia, lona tulaga tau tamaoaiga, ma le pule na ia maua, ae e leʻi faalagolago lava o ia i lona poto masani ma ona tomai. Na savavali pea o ia ma le Atua. Sa faaauau ona ia saʻili atu i le taʻitaʻiga a Ieova e ala i le tilofaʻia o le Tulafono a le Atua. (Nee. 8:1, 8, 9) E leʻi pulepuletutū Neemia i isi, ae na ia faaaogā ana meafaitino e auauna atu ai i isi.—Nee. 5:14-19.

8 Ua iloa mai i le faaaʻoaʻoga a Neemia, e mafai ona fesoasoani le faamaulalo e tatou te ʻalofia ai le faalagolago iā i tatou lava, pe a suia o tatou tofiga pe maua nisi tiute tauave. O le faalagolago o se toeaina i lona lava poto masani, e amata ai ona ia taulima mataupu i le faapotopotoga e aunoa ma le tatalo muamua iā Ieova. E ono faia muamua e nisi ni filifiliga ona faatoʻā tatalo lea iā Ieova e faamanuia mai i na filifiliga. Ae po o se faamaulalo lenā mea? O le tagata faamaulalo, e na te manatua i taimi uma lona tulaga i luma o le Atua, ma lana matafaioi i le faatulagaga a le Atua. E lē o o tatou tomai o le mea tāua. E tatau ona tatou faaeteete ia aua neʻi faalagolago iā i tatou lava, aemaise pe a feagai ma se tulaga po o se faafitauli masani. (Faitau le Faataoto 3:5, 6.) I le avea ai ma sui o le aiga o le Atua, e tatau ona tatou taulaʻi i le faataunuuina o a tatou matafaioi i o tatou aiga ma le faapotopotoga, nai lo o le taumafai o le tagata lava ia e siitia lona tulaga.—1 Timo. 3:15.






PE A FAITIOINA PE VIIVIIA I TATOU E ISI


9, 10. E faapefea ona fesoasoani le faamaulalo e tatou te feagai ai ma faitioga e lē saʻo?

9 E ono faigatā ona pulea o tatou faalogona pe a feagai ma ni faitioga e lē saʻo. Na tagi i le tele o taimi Hana ona na faaauau ona faalili e Penina, o le isi avā a lana tane. Na alofa le tane a Hana iā te ia, peitaʻi e leʻi fanau o ia. Mulimuli ane, a o tatalo Hana i le faleʻie paia, na tuuaʻia sesē o ia e Eli le Ositaulaga Sili e faapea e onā. Pagā le faigatā o lenei tulaga! Peitaʻi e ui i na mea uma, o le faamaulalo o Hana na ia pulea ai ona faalogona, ma tali atu ai ma le faaaloalo iā Eli. O loo faamauina i le Tusi Paia le tatalo faamomoiloto a Hana, lea e tumu i faaupuga o le faatuatua, viiga, ma le lotofaafetai.—1 Samu. 1:5-7, 12-16; 2:1-10.

10 O le faamaulalo e fesoasoani foʻi iā i tatou ina ia “faatoʻilaloina pea le leaga i le lelei.” (Roma 12:21) Ua taatele i le lalolagi a Satani faiga lē tonu, ma e manaʻomia ai ona tatou tetee atu i le matuā feita ona o amioga a tagata amioleaga. (Sala. 37:1) E sili atu ona tatou tigā pe a tulaʻi mai ni faafitauli i lo tatou va ma uso ma tuafāfine faaleagaga. O le tagata faamaulalo o le a faaaʻoaʻo iā Iesu. Ua taʻua i le 1 Peteru 2:23: “Ina ua upuleagaina o ia, e leʻi toe fai atu e ia ni upuleaga. . . . Ae na ia tuuina atu pea o ia lava i lē e faamasinotonu.” Na iloa e Iesu o Ieova e faia le tauimasui. (Roma 12:19) Ua poloaʻia foʻi Kerisiano ia lotomaulalo ma aua neʻi “taui atu le leaga i le leaga.”—1 Pete. 3:8, 9.

11, 12. (a) E faapefea ona fesoasoani le faamaulalo iā i tatou pe a soona viiviia i tatou e isi? (e) E faapefea i o tatou laʻei ma amioga ona atagia atu ai lo tatou faamaulalo?

11 E mafai foʻi ona tofotofoina lo tatou faamaulalo pe a soona viiviia i tatou e isi. Seʻi mātau le faaaʻoaʻoga mataʻina a Eseta i le auala na tali atu ai i se tulaga e na te leʻi faatalitalia. E lē gata na matuā lalelei o ia, ae na faia foʻi ni togafitiga faapitoa mo le tausaga atoa ina ia faamomosi ai ona foliga. Sa faatasitasi o ia i le tele o aso ma le toʻatele o tamaʻitaʻi mai i vaega eseese o le emepaea o Peresia, o ē na tauvā po o ai o le a fai ma masiofo a le tupu. Peitaʻi na tumau pea uiga faaaloalo ma tausaafia o Eseta. E leʻi popole naʻuā o ia i ona foliga aulelei, pe faamaualuga ina ua filifilia o ia e le tupu e avea ma ana masiofo.—Eseta 2:9, 12, 15, 17.



[image: Faaaʻoaʻoga o laʻei ma teuga e onomea, ma laʻei ma teuga e lē onomea a o iai i le Maota mo Sauniga]
Po o atagia atu i o tatou laʻei ma teuga le faaaloalo iā Ieova ma isi, po o atagia atu ai le faamaualuga? (Tagaʻi i le palakalafa e 12)





12 Pe a tatou faamaulalo, o le a atagia atu i o tatou laʻei ma amioga e tatou te faaaloalo i isi faapea foʻi i tatou lava. E tatou te iloa e fiafia mai tagata pe a tatou faaalia “le agaga agamalu ma le filemu,” ae e lē o le gugutu po o le taumafai e faauaʻi mai isi iā i tatou. (Faitau le 1 Peteru 3:3, 4; Iere. 9:23, 24) O le a atagia atu i a tatou gaoioiga lo tatou manatu e sili i tatou. O se faaaʻoaʻoga, e tatou te ono faia ni faamatalaga e faatatau i o tatou faaeaga faapitoa, lo tatou iloaina o ni faamatalaga tāua, po o le iai o ni faiā faapitoa ma uso taʻimua. E tatou te ono faamatala atu foʻi mea i se auala e taʻuleleia ai na o i tatou, e ui sa iai le sao o isi i le faataunuuina o na mea. Na faataatia foʻi e Iesu se faaaʻoaʻoga lelei i lenei vala. O le tele o mea na ia taʻua, a lē o ni mau na sii mai pe na faasino atu foʻi i Tusitusiga Paia Eperu. Na talanoa ma le faamaulalo o ia ina ia iloa ai e lana ʻaufaalogologo, o mea na ia taʻua e mai iā Ieova ae e lē o sona lava malamalama po o le atamai.—Ioa. 8:28.






PE A FEAGAI MA TULAGA LĒ MAUTONU


13, 14. E faapefea ona fesoasoani le faamaulalo e tatou te faia ai ni filifiliga lelei?

13 E ono tofotofoina foʻi lo tatou faamaulalo pe a faia ni filifiliga. A o iai le aposetolo o Paulo i Kaisareia, na faailoa atu e le perofeta o Akapo o le a saisaitia o ia pe a faaauau ona malaga i Ierusalema. E ono fasiotia ai foʻi o ia. O le popole o le ʻauuso i le mea e ono tupu na latou ʻaiʻoi atu ai iā Paulo e aua neʻi alu. Peitaʻi e leʻi taofia ai Paulo. E leʻi faapea na mautinoa naʻuā pe matuā fefe Paulo, ae na ia maufaatuatuaina atoatoa Ieova ma nofosauni e faataunuu lona tofiga e tusa ai ma le finagalo o Ieova. Ina ua faalogo le ʻauuso i lenei mea, sa latou lagolagoina ma le faamaulalo le filifiliga a Paulo e alu i Ierusalema.—Galu. 21:10-14.

14 O le faamaulalo e fesoasoani foʻi iā i tatou i le faia o filifiliga lelei, e tusa pe e tatou te lē iloa atoatoa mea e ono tutupu, pe leai foʻi sa tatou mea e mafai ona fai i ai. O se faaaʻoaʻoga, pe a tatou auai i se vala o le auaunaga faataimi atoa, o le ā o le a tupu pe a tatou mamaʻi? Ae faapefea pe a manaʻomia e o tatou mātua ua matutua se fesoasoani? O le a faapefea ona tausia i tatou lava pe a matutua? E lē mafai i le tele o a tatou tatalo ma saʻiliʻiliga ona faailoa mai ai se tali atoatoa mo fesili faapena. (Fai. 8:16, 17) O le maufaatuatuaina o Ieova e lē gata o le a fesoasoani e tatou te iloa ai, ae amanaʻia foʻi le mea e gata mai ai lo tatou malosi. Pe a uma ona faia ni saʻiliʻiliga, talanoa atu i isi, ma tatalo mo le taʻitaʻiga, e ao ona tatou gaoioi e tusa ai ma le taʻitaʻiga a le agaga o le Atua. (Faitau le Failauga 11:4-6.) O le faia faapea o le a faamanuia ai Ieova i a tatou filifiliga, pe fesoasoani mai foʻi ina ia suia a tatou fuafuaga.—Faata. 16:3, 9.






ATIAʻE LE FAAMAULALO


15. E faapefea i le manatunatu e faatatau iā Ieova ona fesoasoani iā i tatou e faamaulalo ai pea?

15 Talu ai e tele aogā o le faamaulalo, e faapefea la ona tatou atiaʻe lenei uiga i se tulaga e sili atu? Seʻi o tatou talanoaina auala e fā. Muamua, o le a tatou atiaʻe le faamaulalo ma le faaaloalo mo Ieova, e ala i le manatunatu i ona uiga mataʻina ma lona tulaga silisili ese. (Isa. 8:13) Ia manatua, o loo tatou savavali ma le Atua e ona le malosi uma lava, ae lē o se agelu po o se tagata. O le iloaina o lenei mea e uunaʻia ai i tatou ia ʻfaamaulalo i lalo o le aao malosi o le Atua.’—1 Pete. 5:6.

16. E faapefea i le manatunatu loloto i le alofa o Ieova ona fesoasoani iā i tatou ia faamaulalo ai?

16 Lona lua, o le manatunatu loloto i le alofa o Ieova e fesoasoani e tatou te atiaʻe ai le faamaulalo. Na tusi le aposetolo o Paulo, e faatāua e Ieova o tatou itutino ia e manatu i ai e faalētāua. (1 Kori. 12:23, 24) I se tulaga tutusa, e tāua iā Ieova i tatou taʻitoʻatasi e ui lava e tapulaa mea e oo i ai lo tatou malosi. E na te lē faatusatusaina foʻi i tatou i isi, pe muta lona alofa pe a tatou faia ni mea sesē. Po o fea lava o loo tatou auauna ai i le aiga o le Atua, e tatou te lagona le malupuipuia ona o le alofa o Ieova.

17. O le ā se aafiaga iā i tatou o le taumafai e vaai i itu lelei o isi?

17 Lona tolu, o le a atili ona tatou talisapaia la tatou matafaioi i le auaunaga iā Ieova, pe a tatou faaaʻoaʻo i le Atua i le vaai lea i itu lelei o isi. Nai lo o le faauaʻi mai o isi iā i tatou pe taʻu i isi le mea e tatau ona fai, o le a tatou saʻili ma le faamaulalo ni fautuaga mai i isi ma talia o latou manatu. (Faata. 13:10) O le a tatou olioli faatasi ma i latou pe a maua ni o latou faaeaga. E tatou te viia foʻi Ieova a o mātauina auala o loo ia faamanuia ai i lo tatou “ʻauuso atoa i le lalolagi.”—1 Pete. 5:9.

18. E faapefea i le toleni o o tatou lotofuatiaifo ona fesoasoani iā i tatou e faamaulalo ai pea?

18 O le auala lona fā, o le a atili ona tatou faamaulalo pe afai e faaaogā mataupu silisili o le Tusi Paia e toleni ai o tatou lotofuatiaifo. O le a tatou atiaʻe le tofā mamao pe a taumafai ma le faamaulalo e vaai i mea e pei ona silasila i ai Ieova. O le a faasolosolo ina faamalosia o tatou lotofuatiaifo, pe a faia a tatou suʻesuʻega ma tatalo e lē aunoa, ma faatatau mea ua tatou aʻoaʻoina. (1 Timo. 1:5) O le a tatou faamuamua ai foʻi isi. Pe a faia la tatou vaega, ua folafola mai e Ieova o le a ia “faamāeʻa le aʻoaʻoina” o i tatou, ma fesoasoani iā i tatou e atiaʻe le faamaulalo ma isi ona uiga.—1 Pete. 5:10.

19. O le ā o le a fesoasoani iā i tatou ina ia faamaulalo ai pea?

19 Na maʻimau le ola o le perofeta mai Iuta ma lana faiā ma le Atua, ona o se gaoioiga faamaualuga na ia faia. Peitaʻi, e mafai lava ona tatou tumau i le faamaulalo e ui i luʻi. Ua faamaonia lenei manatu i auauna faamaoni i taimi ua mavae ma aso nei, o ē na tumau ona faamaulalo. O le umi e tatou te savavali ai ma Ieova, o le tele foʻi lenā e tatau ona tatou faamaulalo ai. (Faata. 8:13) Po o le ā lava lo tatou tulaga i le taimi lenei, o le savavali ma Ieova o se faaeaga matagofie ma e lē mafaatusalia. Ia faatāua lenā faaeaga ma ia faaauau ona fai le mea sili ina ia savavali ai ma Ieova ma le faamaulalo, seʻia oo i le faavavau.









^ (Mika 6:8) Le tagata e, ua ia fetalai mai iā te oe le mea lelei. O le ā foʻi se mea ua finagalo ai Ieova mai iā te oe, pe e lē o le faia o le mea ua tonu, ia fiafia i le agalelei, ma ia savavali ma lou Atua ma le faamaulalo?



^ pala. 1 (1 Tu. 13:1-10) Ua sau le tagata o le Atua mai i Iuta i Peteli ona o le afioga a Ieova, a o tū Ierepoamo i tafatafa o le fata faitaulaga e faamū ai le taulaga. 2 Ona ia valaau atu lea i le fata faitaulaga ona o le afioga a Ieova, ua faapea atu: “Le fata faitaulaga e, le fata faitaulaga e, o le mea lenei ua fetalai mai ai Ieova, ‘Faauta! O le a fanau mai se tama tama e igoa iā Iosia i le aiga o Tavita! E na te faia taulaga i ou luga i ositaulaga o mea maualuluga, o ē e faamūina taulaga i ou luga, e na te susunuina foʻi i ou luga o ponaivi o tagata.’” 3 Ua faia e ia le vavega i lenā aso, ua faapea atu: “O le vavega lenei na fetalai i ai Ieova: Faauta! E vaeluaina le fata faitaulaga, ona masaa mai ai lea i fafo o lefulefu gaʻoa o loo i ona luga.” 4 Ina ua faalogo le tupu i le upu a le tagata o le Atua moni na ia valaau atu ai i le fata faitaulaga i Peteli, ona aapa atu lea o le lima o Ierepoamo mai i le fata faitaulaga, ma faapea atu: “Ia outou puʻe iā te ia!” Ona gase ai lea o lona lima na aapa atu iā te ia, ua ia lē mafai ona toe faafoʻi ane iā te ia. 5 Ona vaeluaina lea o le fata faitaulaga, ma ua masaa mai i fafo lefulefu gaʻoa mai i le fata faitaulaga, e tusa ma le vavega na faia e le tagata o le Atua moni e ala i le afioga a Ieova. 6 Ua tali atu le tupu, ua faapea atu i le tagata o le Atua moni: “Faamolemole, ia e ʻaiʻoi atu iā Ieova lou Atua, ma tatalo mo aʻu ina ia toe lelei loʻu lima.” Ona ʻaiʻoi atu lea o le tagata o le Atua moni i luma o Ieova, ona toe lelei ai lea o le lima o le tupu e pei ona iai muamua. 7 Ona fai atu lea o le tupu i le tagata o le Atua moni: “Sau ta ō i loʻu fale seʻi fai sina faamalositino, ma seʻi oʻu avatu se meaalofa iā te oe.” 8 A ua fai mai le tagata o le Atua moni i le tupu: “E tusa lava pe e te foaʻiina mai iā te aʻu le ʻafa o lou fale, e ta te lē ō faatasi lava ma oe e ʻai sina meaʻai ma inu se vai i lenei mea. 9 Auā o le mea lenā na ia poloaʻi mai ai iā te aʻu i le afioga a Ieova, e faapea, ‘Aua neʻi e ʻai sina meaʻai pe inu i se vai, aua foʻi e te toe foʻi mai i le auala na e alu atu ai.’” 10 Ona ia alu atu lea i le tasi auala, e leʻi foʻi mai o ia i le auala na ia alu atu ai i Peteli.



^ pala. 3 (Mika 6:8) Le tagata e, ua ia fetalai mai iā te oe le mea lelei. O le ā foʻi se mea ua finagalo ai Ieova mai iā te oe, pe e lē o le faia o le mea ua tonu, ia fiafia i le agalelei, ma ia savavali ma lou Atua ma le faamaulalo?



^ pala. 4 (Faata. 11:2) Po ua oo mai ea le faamaualuga? Ona oo mai ai lea o le faalumaina; ae e iai le atamai i ē e faamaulalo.



^ pala. 5 (2 Samu. 19:31-37) A ua alu ifo Pasili le Kiliata mai i Rokeli, ina ia alu atu o ia i Ioritana faatasi ma le tupu, e momoli atu o ia i Ioritana. 32 Ua toeaina lava Pasili, ua valu sefulu ona tausaga; na ia saunia foʻi mo le tupu o meaʻai a o nofo o ia i Maanaima, auā o ia o se tagata e mauʻoa tele. 33 Ona fai atu lea o le tupu iā Pasili: “Sau ta sopo faatasi atu ma aʻu, ona ou saunia lea o meaʻai e ta te aai faatasi ai ma aʻu i Ierusalema.” 34 A ua fai mai Pasili i le tupu: “Pe e toe fia nisi tausaga o totoe o loʻu ola, ou te alu aʻe ai faatasi ma le tupu i Ierusalema? 35 Ua valu sefulu oʻu tausaga i le asō. Pe e mafai ea ona ou toe iloa se lelei ma se leaga, pe mafai ea e lau auauna ona iloa le tofo o mea ou te ʻai ai ma mea ou te inu ai, pe e mafai foʻi ona ou toe lagona le leo o tane ma fafine pepese? Aiseā ea e avea ai lau auauna ma faalavelave i loʻu alii le tupu? 36 Auā e puupuu lava le ala na aumaia ai e lau auauna le tupu i Ioritana, ae aiseā e toe tauia ai aʻu e le tupu? 37 Faamolemole, inā tuu mai ia o lau auauna e toe foʻi atu, ina ia ou oti i loʻu aai e latalata i le fanuatanu o loʻu tamā ma loʻu tinā. Ae o lau auauna lenei o Kimeama. Ia alu atu o ia faatasi ma loʻu alii le tupu; ma ia e faia iā te ia le mea e lelei i lou finagalo.”



^ pala. 6 (Kala. 6:4, 5) Ae ia taʻitasi le tagata ma faamaonia po o faapefea ana galuega, ona iai lea o se mea e mitamita ai iā te ia lava, ae aua le faatusatusa atu i le isi tagata. 5 Auā e tauave e le tagata lava ia lana avega.



^ pala. 6 (Kala. 5:26) Aua neʻi o tatou mimitavale, pe faatautavā i isi, ma matauʻa i mea a isi.



^ pala. 6 (1 Kori. 10:31) O le mea lea, pe tou te aai, pe inu, pe faia se tasi mea, ia faia mea uma lava ina ia faamamaluina ai le Atua.



^ pala. 7 (Nee. 1:4) Ina ua ou faalogo i nei upu, ona ou nofo lea i lalo ma ou tagi ma faanoanoa mo ni aso, sa ou anapogi pea foʻi ma tatalo atu i luma o le Atua o le lagi.



^ pala. 7 (Nee. 1:11) Ieova e, faamolemole, seʻi e faafofoga mai i le tatalo a lau auauna ma le tatalo a au auauna o ē ua naunau e matataʻu i lou suafa; seʻi e faamanuia mai i lau auauna i le aso nei, ma ia alofa mutimutivale mai lenei tagata iā te aʻu.” O le taimi lea, o loo avea aʻu ma tautū uaina a le tupu.



^ pala. 7 (Nee. 8:1) Ua faapotopoto faatasi le nuu uma e pei o se tagata e toʻatasi i le nofoaga faitele, i luma o le Faitotoʻa o le Vai. Ona latou fai atu lea iā Esera le tusiupu, ina ia aumai le tusi o le tulafono a Mose lea na poloaʻi mai ai Ieova iā Isaraelu.



^ pala. 7 (Nee. 8:8, 9) Ua faaauau pea ona latou faitau leotele le tusi, mai i le tulafono a le Atua moni, ua faamatala atu le uiga; ma ua latou faamalamalama atu pea foʻi mea ua faitauina. 9 Ona fai atu lea o Neemia le Kovana, o Esera le ositaulaga ma o le tusiupu, ma le ʻau sa Levī o ē na aʻoaʻoina le nuu, ua faapea atu i tagata uma: “O le aso lenei e paia lava iā Ieova lo outou Atua. Aua tou te faanoanoa pe fetagisi.” Auā na fetagisi tagata uma a o latou faalogologo atu i upu o le tulafono.



^ pala. 7 (Nee. 5:14-19) E lē gata i lea: Talu mai le aso na ia tofia ai aʻu e fai ma o latou kovana i Iuta, e amata mai i le tausaga lona lua sefulu e oo i le tausaga lona tolu sefulu lua o le nofoaiga a Aretaseta le tupu, e sefulu lua tausaga, e matou te leʻi aai ma oʻu uso i meaʻai a le kovana. 15 A o kovana na muamua atu iā te aʻu, na latou faamamafa avega a tagata, ma na latou aumai pea mai iā i latou o sekeli siliva e fā sefulu mo meaʻai ma uaina. Na pule sauā foʻi a latou auauna i tagata. A o aʻu, ou te leʻi faia faapena ona o le mataʻu i le Atua. 16 I le ma lea, na ou fesoasoani i le galuega o lenei pā, ma e matou te leʻi maua foʻi se fanua; na faapotopoto faatasi foʻi aʻu auauna i inā mo le galuega. 17 Na aai foʻi i laʻu laulau o tagata Iutaia, o sui pule, o tagata e toʻaselau lima sefulu, ma ē na ō mai iā i matou mai i isi atunuu na siʻomia i matou. 18 O mea nei ua saunia i aso taʻitasi, o le povi poʻa e tasi, o mamoe e ono ua filifilia, o manulele ua saunia mo aʻu, ma le tele o so o se ituaiga o uaina na saunia e faatasi i aso e sefulu. Ou te leʻi tāpā foʻi meaʻai a le kovana, auā ua mamafa le galuega a lenei nuu. 19 Ona ou tatalo atu lea: “Loʻu Atua e, ia e manatu alofa mai iā te aʻu, ona o mea uma na ou faia mo lenei nuu.”



^ pala. 8 (Faata. 3:5, 6) Ia e faatuatua iā Ieova ma lou lotoatoa, ae aua le faalagolago i lou lava malamalama. 6 Ia e manatua o ia i ou ala uma, ona ia faasaʻoina lea o ou ala.



^ pala. 8 (1 Timo. 3:15) ae afai ou te tuai atu, ia e iloa lau amio e tatau ona iai i le aiga o le Atua, o le faapotopotoga lea a le Atua soifua, o le poutū ma le lagolago o le upu moni.



^ pala. 9 (1 Samu. 1:5-7) a ua ia avatu iā Hana le tufaaga e tasi. Ua sili atu lona alofa iā Hana, ae peitaʻi ua punitia e Ieova lona faaautama. 6 A ua matuā faatigā atu lava iā te ia le isi avā ina ia atuatuvale ai o ia, auā ua punitia e Ieova lona faaautama. 7 O le mea lenā e masani ona ia faia i lea tausaga ma lea tausaga, pe a alu aʻe o ia i le fale o Ieova. E masani ona ia faalili iā te ia, ona tagi ai lea o ia ma lē ʻai ai.



^ pala. 9 (1 Samu. 1:12-16) Ua umi ona tatalo atu o ia i luma o Ieova, a o le taimi lea ua vaavaai atu ai Eli i lona gutu. 13 A o Hana, ua tautala o ia i lona loto; ua na ona memu o ona laugutu, ae e lē lagona lona leo. Ua manatu Eli ua onā o ia. 14 Ona fai mai lea o Eli iā te ia: “O le ā le umi e te onā ai? Inā alu ese ia seʻia teʻa lou onā.” 15 A ua tali atu Hana e faapea: “E leai loʻu alii e! O aʻu o le fafine ua ootia le agaga; ou te leʻi inu i se uaina po o se ʻava malosi, ae o loo sasaa atu loʻu loto i luma o Ieova. 16 Aua e te faia lau teine pologa e pei o se fafine e lē aogā, auā o le tele o mea ua ou popole ai ma loʻu lototigā, ua ou tautala atu ai nei.”



^ pala. 9 (1 Samu. 2:1-10) Ona tatalo lea o Hana ua faapea atu: “Ua olioli loʻu loto iā Ieova, Ua faamaualugaina foʻi loʻu nifo e Ieova. Ua matala loʻu gutu e faasaga i oʻu fili, Auā ua ou olioli i le faaolataga mai iā te oe.  2 E leai se tasi e paia e pei o Ieova le Atua, auā e leai se tasi ua na o oe; E leai foʻi se papa e pei o lo tatou Atua.  3 Soia tou te tautatala faamaualuga naʻuā, Aua foʻi tou te tautatala lē mafaufau mai i o outou gutu, Auā o Ieova o le Atua poto, E na te fuatia foʻi ma le tonu galuega uma.  4 Ua matataʻu tagata tomai i ʻaufana, A ua faamalosia i latou e tautevateva.  5 O ē ua maoona, e auauna atu i latou mo ni meaʻai, A o ē ua fia aai e lē toe fia aai. E oo lava i lē na pā, ua ia fanaua le toʻafitu, A o lē na toʻatele lana fanau tama, ua vaivai o ia.  6 O Ieova o Lē e fasioti ma o Lē e faasaoina le ola, O Lē e na te aveina ifo i le Tuugamau,* o Lē foʻi e na te toe faatūina mai.  7 O Ieova o Lē e na te faamativaina ma o Lē e na te faatamaoaigaina, O Lē e na te faamaulaloina ma o Lē e na te faaeaina foʻi,  8 O Lē e na te faatulaʻiina lē e faatauvaa mai i le efuefu; E na te faaeaina foʻi le tagata mativa mai i le lefulefu, Ina ia faanonofo faatasi ma tamālii; e na te avatu foʻi iā i latou le nofoālii mamalu e fai ma o latou tofi. Auā o Ieova e ona faavae o le lalolagi, Ma ua ia faaee ai i ona luga le laueleele.  9 E leoleo e ia vae o ona tagata faamaoni; A o ē e amioleaga e faalologo i le pōuliuli, Auā e lē mālō se tagata i lona malosi. 10 A o Ieova, e matataʻu i latou e finau atu iā te ia; E na te faapā iā i latou faititili mai i le lagi. E faamasino e Ieova tuluʻiga o le lalolagi, Ina ia foaʻi atu ai le malosi i lana tupu, Ma ia faaeaina ai le nifo o lē ua ia faauuina.”

 Po o “Seoli,” e mai le upu Eperu sheʼohlʹ. Tagaʻi i le Faaopoopoga e 6.


^ pala. 10 (Roma 12:21) Aua le faatoʻilaloina oe i le leaga; ae ia faatoʻilaloina pea le leaga i le lelei.



^ pala. 10 (Sala. 37:1) Aua e te ita ona o ē e fai mea leaga. Aua foʻi e te matauʻa ona o i latou e faia mea e lē tonu.



^ pala. 10 (1 Pete. 2:23) Ina ua upuleagaina o ia, e leʻi toe fai atu e ia ni upuleaga. Ina ua puapuagatia o ia, e leʻi faamataʻu atu, ae na ia tuuina atu pea o ia lava i lē e faamasinotonu.



^ pala. 10 (Roma 12:19) Le ʻaupele e, aua tou te tauimasui, ae ia tuu atu i le toʻasā; auā ua tusia: “O aʻu e faia le tauimasui; ou te taui atu lava, ua fetalai mai ai Ieova.”



^ pala. 10 (1 Pete. 3:8, 9) O lea la, ia autasi outou uma, ia tigā alofa le tasi i le isi, ia iā te outou le alofa faaleuso, ia māfana lo outou alofa, ia lotomaulalo, 9 aua le taui atu le leaga i le leaga, po o le upuleaga atu i ē e upuleaga mai, a ia outou faamanuia atu, auā o le mea lava lea na valaauina ai outou ina ia outou maua se faamanuiaga.



^ pala. 11 (Eseta 2:9) Ua lelei le tamaʻitaʻi talavou i lona manatu ma ua ia alofa faamaoni iā te ia, ona vave lea ona ia faatonu atu ia fofō o ia ma tuuina atu i ai o meaʻai faapitoa, ua tuuina atu foʻi iā te ia o tamaʻitaʻi talavou e toʻafitu ua filifilia mai i le fale o le tupu, ona ia ave lea o ia ma ona tamaʻitaʻi talavou i le nofoaga e sili ona lelei i le fale o fafine.



^ pala. 11 (Eseta 2:12) Ina ua oo i le taimi e ō atu ai tamaʻitaʻi talavou taʻitoʻatasi i le Tupu o Asueru, ina ua uma ona faia o lenā mea iā te ia e tusa ai ma le tulafono o fafine i masina e sefulu lua, auā na faasolosolo faataunuu faapena aso o le faasologa o a latou fofō, e ono masina e uu ai i le suāuu o le muro, e ono foʻi masina e uu ai i le suāuu pasama, faatasi ai ma fofō a fafine;



^ pala. 11 (Eseta 2:15) Ina ua oo i le taimi o Eseta le afafine o Aviaila le uso o le tamā o Moretekai, o lē na aveina o ia e fai ma ona afafine, e alu atu ai o ia i le tupu, e na te leʻi talosagaina se mea, e na o mea na taʻua e Hege le eunuka a le tupu, o le leoleo o fafine, (i lea taimi atoa sa fiafia pea tagata uma iā Eseta o ē na vāai iā te ia).



^ pala. 11 (Eseta 2:17) Ua sili atu le alofa o le tupu iā Eseta nai lo o isi fafine uma, ma ua sili ona ia fiafia iā te ia ma alofa faamaoni i ai nai lo o isi taupou uma. Ona ia tuu lea o le ufiulu o le masiofo i lona ulu, ma fai o ia ma masiofo e sui ai Vasati.



^ pala. 12 (1 Pete. 3:3, 4) Aua foʻi neʻi faia a outou teuga e tusa ai ma le vaaiga a tagata, o le fili lea o le lauulu ma teuteu i auro po o le oofu i ofu tele, 4 ae o le tagata lilo i totonu, ia teu i le mea e lē pala o le agaga agamalu ma le filemu, o le mea tautele lava lea i le silafaga a le Atua.



^ pala. 12 (Iere. 9:23, 24) O le mea lenei ua fetalai mai ai Ieova: “Aua neʻi mitamita le tagata atamai iā te ia lava ona o lona atamai, aua neʻi mitamita le tagata malosi iā te ia lava ona o lona malosi. Aua foʻi neʻi mitamita le tagata mauʻoa iā te ia lava ona o ana ʻoa.” 24 “A o lē e mitamita, inā mitamita ia o ia iā te ia lava ona o lenei mea, ona ua iā te ia le tofā mamao ma ua ia iloa aʻu, o aʻu o Ieova, o Lē e faaalia le alofa faamaoni, o le faamasinotonu, ma le amiotonu i le lalolagi; auā ou te fiafia i nei mea,” ua fetalai mai ai Ieova.



^ pala. 12 (Ioa. 8:28) O lea, ua fetalai atu ai Iesu: “Pe a siitia e outou i luga* le Atalii o le tagata, ona outou iloa ai lea o aʻu lava o ia, ma ou te lē faia se mea i loʻu lava loto; ae e pei ona aʻoaʻo mai e le Tamā iā te aʻu, o mea ia ou te tautala atu ai.

Pe “e tutuʻi i luga o le laau.”


^ pala. 13 (Galu. 21:10-14) A o matou nonofo ai i inā mo ni aso, ona malaga mai ai lea o se perofeta e igoa iā Akapo mai i Iutaia, 11 ma sau iā i matou ma tago i le fusi o Paulo, ua fusifusi ai ona lava vae ma ona lima ma faapea mai: “Ua faapea mai le agaga paia, ‘O le tagata e ana lenei fusi, o le a faapena ona fusifusia o ia e tagata Iutaia i Ierusalema, ma tuuina atu o ia i lima o tagata o nuu ese.’” 12 Ina ua matou faalogo i lenei mea, ona matuā ʻaiʻoi atu lea o i matou atoa ai ma i latou i lea nuu, ia aua lava neʻi alu aʻe o ia i Ierusalema. 13 Ua tali mai Paulo: “Aiseā ua outou fetagisi ai ma faavaivai mai i loʻu loto? Ia outou matuā mautinoa, ua ou nofosauni e lē gata e saisaia aʻu, ae ia ou oti foʻi i Ierusalema ona o le suafa o le Alii o Iesu.” 14 Ina ua lē mafai ona taofia o ia, ona matou lotomalilie lea ma faapea atu: “Ia faia le finagalo o Ieova.”



^ pala. 14 (Fai. 8:16, 17) E tusa ai ma lea mea na faasaga atu loʻu loto ina ia iloa le atamai ma iloa galuega o loo faia i le lalolagi, auā ua iai se tasi e lē iloa sina moe i ona mata i le ao ma le pō. 17 Na ou vaai i galuega uma a le Atua moni, ma iloa ai e lē mafai e tagata ona iloa galuega ua faia i lalo o le lā; e tusa lava pe galulue mamafa tagata ina ia suʻesuʻe i ai, ae e latou te lē iloaina. E tusa foʻi pe latou te fai mai ua lava lo latou atamai e iloa ai ia mea, e lē mafai lava ona latou iloa.



^ pala. 14 (Fai. 11:4-6) O lē e matamata i le matagi e lē lūlū fatu o ia; o lē foʻi e vaavaai i ao e lē selesele lava o ia. 5 E pei ona e lē iloa le auala e gaoioi ai le agaga i ponaivi i le manava o lē ua maʻitō, e faapena foʻi ona e lē iloa galuega a le Atua moni, o lē na te faia mea uma lava. 6 Ia e lūlū fatu i le taeao ma aua neʻi mālōlō lou lima seʻia oo i le afiafi; auā e te lē iloa po o lē fea e taulau manuia, a lē o i inei po o i inā, pe tutusa ona lelei o ia mea e lua.



^ pala. 14 (Faata. 16:3) Ia tuuina atu* iā Ieova au galuega, ona matuā faatumauina ai lea o au fuafuaga.

I le gagana Eperu, “ia faataavalevale au galuega iā Ieova.”


^ pala. 14 (Faata. 16:9) E ono manatunatu ma filifili le loto o le tagata i lona ala, a o Ieova lava ia na te faatonutonuina ona laasaga.



^ pala. 15 (Isaia 8:13) E ao ona outou manatua e na o Ieova o ʻau e paia lava o ia, ma e ao ona outou matataʻu iā te ia, o Ia foʻi e ao ona outou fefefe i ai.”



^ pala. 15 (1 Pete. 5:6) O le mea lea, ia faamaulalo ai outou i lalo o le aao malosi o le Atua, ina ia faaeaina e ia outou i le taimi e tatau ai;



^ pala. 16 (1 Kori. 12:23, 24) ma o o tatou itutino ua manatu i ai e faalētāua, ua tatou faatāuaina, ma ua matagofie ai o tatou itutino faatauvaa, 24 peitaʻi e lē manaʻomia e o tatou itutino matagofie se mea. Ae e ui i lea, ua tuufaatasia e le Atua itutino o le tino, ma atili faatāuaina ai itutino ua faalētāua,



^ pala. 17 (Faata. 13:10) O le faamaualuga e na o le femisaaʻi e tupu ai, ae e iai le atamai iā i latou o ē e soālaupule faatasi.



^ pala. 17 (1 Pete. 5:9) A ia outou tutumau e tetee atu iā te ia, ma ia mausalī lo outou faatuatua, auā ua outou iloa o mea lava ia o loo faapuapuagatia ai foʻi lo outou ʻauuso atoa i le lalolagi.



^ pala. 18 (1 Timo. 1:5) O le mea moni, o le autū o lenei poloaʻiga, o le alofa lea mai i se lotomamā ma se lotofuatiaifo lelei, ma le faatuatua e lē faatagāfai.



^ pala. 18 (1 Pete. 5:10) Ina ua uma ona outou mafatia mo sina taimi, o le Atua o loo foaʻi atu le agalelei faifua i auala uma, o lē ua valaauina outou i lona mamalu e faavavau ona o le autasi ma Keriso, e na te faamāeʻaina le aʻoaʻoina o outou, e na te faamausalīina ma faamalosia outou.



^ pala. 19 (Faata. 8:13) O le mataʻu iā Ieova o le ʻinoʻino lea i le leaga. O le fia sili, ma le faamaualuga, ma le ala leaga, ma le gutu faapiʻopiʻo, ou te ʻinoʻino i ai.









[image: O se uso matua o loo fai sana tali i le sauniga, o loo faia se la asiasiga faaleoleo mamoe faatasi ma se uso e talavou ifo, ma faalogo atu a o faailoa mai manatu o se toeaina e talavou ifo]



“Ia E Tuuina Atu na Mea i Tane Faamaoni”


“Ia e tuuina atu na mea i tane faamaoni, ona agavaa ai lea o i latou e aʻoaʻo atu i isi.”—2 TIMO. 2:2.

PESE: 103, 101

PE E TE MANATUA?


	Na faapefea ona tali atu le tupu o Tavita ina ua taʻu atu o le a faia e lona atalii le malumalu o le Atua?



	Aiseā e tatau ai i ē e matutua ona fesoasoani i ē e talavou ifo ia taulima le tele o tiute tauave?



	O le ā le vaaiga saʻo e tatau ona iai i uso e talavou ifo a o latou faatinoina galuega na faia e uso matutua?












1, 2. O le ā le manatu o le toʻatele e faatatau i a latou galuega?

E MASANI ona fua e tagata lo latou tāua i o latou tulaga ma galuega. I nisi aganuu, pe a e fia iloa se isi, o se tasi o fesili e muamua lava e fesili i ai, “O le ā lau galuega?”

2 I nisi taimi i le Tusi Paia, e faamatala mai ai tagata i ni galuega na latou faia. O se faaaʻoaʻoga, o loo taʻua ai le “aolafoga o Mataio,” “Simona, o lē e saunia paʻu o manu,” ma “Luka, le fomaʻi pele.” (Mata. 10:3; Galu. 10:6; Kolo. 4:14) E iloa foʻi tagata i o latou tofiga po o faaeaga faaleagaga. Ua tatou faitau e faatatau i le tupu o Tavita, le perofeta o Elia, ma le aposetolo o Paulo. Na faatāua e nei tane o latou tofiga mai i le Atua. E tatau foʻi ona tatou faatāuaina o tatou faaeaga i le auaunaga.

 3. Aiseā e manaʻomia ai i ē e matutua ona toleni ē e talavou ifo? (Tagaʻi i le ata i luga aʻe o le matua.)

3 O le toʻatele o i tatou e fiafia i o tatou tofiga faaleagaga, ma e mananaʻo ia faaauau ona faia na tofiga. Ae talu mai aso o Atamu, ua faasolo ina matutua tupulaga ma suia i isi tupulaga. (Fai. 1:4) O lea, ua tulaʻi mai ai ni luʻi patino i Kerisiano moni i aso nei. Ua faatuputupulaʻia galuega a tagata o Ieova. A o tatou faatinoina nisi o galuega fou, e tele ina tatou faaaogāina auala fou ma faiga televavave faatekinolosi. O nisi o ē matutua e faigatā ona faamasani i nei auala fou. (Luka 5:39) E tusa lava foʻi pe e lē o le tulaga lenā, ae atonu e sili atu le malolosi o ē e talavou ifo nai lo o ē ua matutua. (Faata. 20:29) O lea, o se gaoioiga alofa ma atamai mo ē ua matutua le toleni o ē e talavou ifo* ina ia tauaveina le tele o tiute tauave.—Faitau le Salamo 71:18.

 4. Aiseā e faigatā ai i nisi ona faasafua atu i isi ni tiute tauave? (Tagaʻi i le pusa “Māfuaaga e Lē Faasafua Atu ai e Isi ni Tiute Tauave.”)

4 E ono lē faigofie i ē o loo i tulaga taʻimua ona faasafua atu ni tiute tauave i ē e talavou ifo. O nisi e popole ona o le a lē toe maua ai o latou faaeaga na tāua iā i latou. E ono popole isi afai e latou lē faatonutonuina mea, o le a lē lelei le auala e faia ai e ē e talavou ifo. E ono manatu nisi e leai so latou taimi e toleni ai isi. Ae i le isi itu, e tatau foʻi i ē e talavou ifo ona onosaʻi pe a lē tele ni tiute tauave e tuuina atu iā i latou.

 5. O ā fesili o le a tatou talanoaina?

5 Seʻi o tatou talanoa e faatatau i le faasafua atu o tiute tauave ma itu e lua e aofia ai. Muamua, e faapefea i ē e matutua ona fesoasoani i ē e talavou ifo ina ia taulima nisi tiute tauave, ma aiseā e tāua ai le faia faapea? (2 Timo. 2:2) Lua, aiseā e tāua ai i uso e talavou ifo ona iai se vaaiga saʻo, a o fesoasoani atu i uso ua tele le poto masani ma aʻoaʻo mai iā i latou? Seʻi o tatou tilofaʻia le auala na sauniunia ai e le tupu o Tavita lona atalii, ina ia taulima se tiute tauave tāua.






SA SAUNIUNIA MA LAGOLAGOINA E TAVITA SOLOMONA


 6. O le ā na manaʻo le tupu o Tavita e na te faia, ma o le ā le tali mai a Ieova?

6 Na avea Tavita ma tupu ma nofo i se maota matagofie ina ua mavae le tele o tausaga na fesolasolataʻi ai. Sa faanoanoa Tavita ona e leʻi iai se “fale” po o se malumalu e tuuina atu mo Ieova, o lea na manaʻo ai ia fausia se fale mo Ieova. Na faapea atu o ia i le perofeta o Natano: “O lenei o loo oʻu nofo i le fale arasi, ae o loo tuu le atolaau o le feagaiga a Ieova i faleʻie.” Na tali mai Natano: “O mea uma ua e finagalo i ai, ia faia lava, auā o loo faatasi le Atua moni ma oe.” Peitaʻi e ese le mea na faatonuina e Ieova. Na fetalai Ieova iā Natano ia taʻu atu iā Tavita: “E te lē faia se fale mo aʻu ou te nofo ai.” Sa faamautinoa atu ma le alofa e Ieova iā Tavita o le a faaauau ona Ia faamanuia iā te ia. E ui i lea, sa faatonu e Ieova le atalii o Tavita, o Solomona, e na te fausia le malumalu. Na faapefea ona tali atu Tavita?—1 No. 17:1-4, 8, 11, 12; 29:1.

 7. Na faapefea ona tali atu Tavita i le faatonuga a Ieova?

7 E leʻi faatalatū Tavita e lagolagoina le galuega ona e faapea o le a lē taʻua ai lona igoa i le fausiaina o le malumalu. O le mea moni na lauiloa lenei malumalu o le malumalu o Solomona, ae e lē o Tavita. E ui atonu na faanoanoa Tavita ona ua ia lē faataunuuina le mea na naunau i ai, ae na ia lagolagoina atoatoa le galuega. Sa sogasogā o ia e faamaopoopo tagata e faia galuega, ma aoao mai uʻamea, ʻapamemea, siliva, auro, ma laau o le arasi. Na ia faalaeiau atu foʻi iā Solomona: “O lenei, loʻu atalii e, ia faatasi Ieova ma oe, ia e manuia ma ia e fausia le fale o Ieova lou Atua, e pei ona ia fetalai mai ai e faatatau iā te oe.”—1 No. 22:11, 14-16.

 8. Aiseā na ono manatu ai Tavita e lē agavaa Solomona, ae o le ā na faia e Tavita?

8 Faitau le 1 Nofoaiga a Tupu 22:5. Sa ono manatu Tavita e lē agavaa Solomona e vaavaaia lenei galuega tāua. Na tatau ona “matuā sili ma matagofie” le malumalu, ae o Solomona “e laʻitiiti ma e lē lava lona poto masani.” Peitaʻi, na iloa e Tavita o le a fesoasoani Ieova iā Solomona ina ia faatino le galuega na tuu atu i ai. O lea, sa taulaʻi atu Tavita i le mea e mafai ona ia faia ina ia fesoasoani atu ai, e ala i le saunia o le tele o mea mo le galuega.






IA FIAFIA E TOLENI ISI




[image: Ua ﬁaﬁa se uso matua ina ua faia e se uso e talavou ifo na ia toleniina, le Suʻesuʻega o le Olomatamata]
O se fiafiaga le vaai atu i uso e talavou ifo o loo taulima le tele o tiute tauave (Tagaʻi i le palakalafa e 9)





 9. E faapefea ona maua e ē ua matutua le fiafia pe a tuu atu i isi ni tiute tauave? Aumai se faataʻitaʻiga.

9 E lē tatau i uso matutua ona lotovaivai pe afai ua tatau ona tuu atu o latou tofiga e taulima e uso e talavou ifo. Nai lo o lea, e tele iʻuga lelei pe a toleni ē e talavou ifo ina ia taulima tiute tauave. E tatau ona matuā fiafia uso tofia pe a agavaa ē e talavou ifo na latou toleniina ina ia taulima galuega. O se faataʻitaʻiga, seʻi manatu i se tamā o loo aʻoaʻoina le ave taavale a sona atalii. A o laʻitiiti le atalii, e na te mātauina lava lona tamā a o ia aveina le taavale. A o tuputupu aʻe, ua faamatala atu i ai e le tamā le auala e ave ai le taavale. Ina ua oo i tausaga faaletulafonoina o le atalii, ua amata loa ona ia aveina le taavale a o faatonutonu atu e lona tamā. O nisi taimi e la te feauauaʻi, ma a o faagasolo taimi o le a tele ina ave e le atalii le taavale auā ua matua lona tamā. E fiafia lenei tamā atamai e tuu atu i lona atalii lenā tiute tauave, ma e lē manatu e tatau ona ia faatonutonuina i taimi uma le aveina o le taavale. I se tulaga talitutusa, e fiafia uso ua matutua pe a latou toleni ē e talavou ifo ina ia taulimaina tiute tauave faaleagaga.

10. O le ā le manatu o Mose e faatatau i le tulaga pule ma le faamamaluina o ia?

10 E tatau iā i tatou o uso matutua ona faaeteete i le uiga lea o le fuā. Seʻi mātau le auala na tali atu ai Mose ina ua gaoioi nisi e pei o ni perofeta i le togālauapi o Isaraelu. (Faitau le Numera 11:24-29, ma le faaopoopoga pito i lalo.) Na manaʻo Iosua le fesoasoani a Mose e taofia i latou, ona atonu na manatu o le a taʻufaatauvaaina ai Mose ma lona tulaga pule. Peitaʻi na tali atu Mose: “Po ua e fuā ona o aʻu? E leai, ou te manaʻo ia avea tagata uma o Ieova ma perofeta, auā e tuuina mai e Ieova lona agaga iā i latou!” Sa iloa e Mose o loo taʻitaʻia e Ieova le galuega. Nai lo o le manaʻo ia faamamaluina o ia lava, sa faailoa atu e Mose lona faanaunauga ia maua e auauna uma a Ieova ia meaalofa faaleagaga. I le pei o Mose, pe e tatou te lē fiafia foʻi pe a maua e isi faaeaga ia na tatou ono mauaina?

11. O le ā na taʻua e se uso e faatatau i le suia o lona tofiga?

11 I aso nei, e tele faaaʻoaʻoga o uso na galulue mamafa mo le tele o tausaga, ma na latou toleniina isi ina ia taulima le tele o tiute tauave. O se faataʻitaʻiga, e silia i le 74 tausaga o auai le uso o Peter i le auaunaga faataimi atoa, ma e 35 tausaga na galue ai i se ofisa o le lālā i Europa. E tele tausaga na avea ai o ia ma ovasia o le Matagaluega o le Auaunaga. O le taimi lenei ua ovasia Paul, o se uso e talavou ifo na la galulue faatasi mo ni nai tausaga. Ina ua fesiligia Peter e faatatau i le suia o lona tofiga, na ia faapea mai: “Ua ou matuā fiafia ona ua iai uso na toleni e taulimaina le tele o tiute tauave, ma o loo taulau manuia i le faatinoina o a latou galuega.”






IA TALISAPAIA Ē MATUTUA


12. O le ā e tatou te aʻoaʻoina mai i le faaaʻoaʻoga a Reopoamo?

12 Ina ua maliu Solomona, na tulaʻi mai lona atalii o Reopoamo e avea ma tupu. Ina ua manaʻomia e Reopoamo ni fautuaga i le faatinoina o ona tiute tauave, sa fesili muamua atu i toeaina. Peitaʻi, na ia teena le fautuaga a toeaina ae talia fautuaga a tauleleʻa na ola aʻe faatasi ma ia, o ē na avea ma ana faufautua. E mataʻutia iʻuga na oo i ai! (2 No. 10:6-11, 19) O le ā le lesona? O se mea atamai le saʻili atu ma mafaufau lelei i fautuaga a ē matutua ua lava le poto masani. E ui e lē tatau ona manatu talavou e tatau lava ona latou mulimuli i auala tuai e fai ai mea, ae e ao foʻi ona latou amanaʻia ni fautuaga mai i ē matutua.

13. E faapefea ona galulue felagolagomaʻi uso e talavou ifo ma uso ua matutua?

13 Ua faamaopoopo e nisi uso e talavou ifo ni galuega o loo aofia ai uso ua matutua. E ui ua suia matafaioi a na uso e talavou ifo, ae a o leʻi faia ni a latou faaiʻuga, e tele aogā e mafai ona latou maua mai i le atamai ma le poto masani o uso ua matutua. Na taʻua e Paul lea na suitulaga iā Peter o se ovasia i se matagaluega i le Peteli: “Na tele ina ou fesili atu iā Peter mo ni fautuaga, ma na ou faalaeiau isi i le matagaluega ia faia foʻi faapea.”

14. O le ā e tatou te aʻoaʻoina mai i le galulue felagolagomaʻi o Timoteo ma le aposetolo o Paulo?

14 Sa galulue faatasi Timoteo o sē e talavou ifo, ma le aposetolo o Paulo mo le tele o tausaga. (Faitau le Filipi 2:20-22.) Na tusi atu Paulo i le faapotopotoga i Korinito: ʻUa ou auina atu Timoteo iā te outou, auā o ia o loʻu atalii pele ma le faamaoni i le Alii; ma na te faamanatu atu iā te outou auala ou te faia ai mea e tusa ai ma Keriso Iesu, e pei foʻi ona ou aʻoaʻo atu i faapotopotoga taʻitasi i nofoaga uma.’ (1 Kori. 4:17) Ua faailoa mai i inei, sa galulue felagolagomaʻi Paulo ma Timoteo. Na faaalu e Paulo le taimi ina ia toleni ai Timoteo i ʻauala e na te faia ai mea e tusa ai ma Keriso.’ E tele mea na aʻoaʻoina e Timoteo, ma na alofa faapelepele Paulo iā te ia. Sa maufaatuatuaina foʻi e Paulo o le a tausia lelei e Timoteo manaʻoga faaleagaga o uso i Korinito. Maʻeu se faaaʻoaʻoga lelei mo toeaina i aso nei, a o latou toleniina isi uso ina ia taʻimua i le faapotopotoga!






E TOFU I TATOU MA SE MATAFAIOI TĀUA


15. E faapefea ona aogā iā i tatou le fautuaga a Paulo i Kerisiano i Roma, pe a tatou aafia totino i ni suiga?

15 Ua tatou ola i taimi e sili ona mataʻina. Ua faatuputupulaʻia le vaega faalelalolagi o le faalapotopotoga a Ieova i le tele o auala, ma e manaʻomia ai ni suiga. Pe a tatou aafia totino i na suiga, tau ina ia tatou lotomaulalo ma taulaʻi atu i mea e finagalo i ai Ieova, ae e lē o o tatou lava manaʻoga. O le faia faapea o le a faatumauina ai le autasi. Na tusi atu Paulo i Kerisiano i Roma: “Ou te fai atu ai iā te outou taʻitoʻatasi, ina ia aua neʻi faasili le manatu o se tasi iā te ia lava, i lo o le mea e tatau ona manatu i ai; a ia mafaufau lelei, ia taʻitasi ma faia e tusa ma le tele o le faatuatua ua tuuina mai e le Atua iā te ia. Auā e pei ona tele o tatou itutino i le tino e tasi, ae e lē tutusa uma gaoioiga e faia e itutino taʻitasi, e faapena foʻi i tatou, e ui ina tatou toʻatele, ae e tasi le tino i lo tatou autasi ma Keriso.”—Roma 12:3-5.

16. O le ā e mafai ona faia e ē matutua, ē e talavou ifo, ma avā, ina ia tausia ai pea le autasi o le faalapotopotoga a Ieova?

16 Po o ā lava o tatou tulaga, seʻi o tatou galulue uma e faaauiluma manaʻoga o le Malo ofoofogia o Ieova. Uso matutua e, ia toleni ē e talavou ifo ina ia taulima tiute tauave o loo outou faia. E faalaeiau atu foʻi i uso e talavou ifo ia talia tiute tauave, ia lotomaulalo, ma ia faaalia pea le faaaloalo i uso ua matutua. O outou avā, ia faaaʻoaʻo i le avā a Akula o Pisila, o lē na galulue faatasi ma lagolagoina ma le faamaoni Akula a o suia o la tulaga.—Galu. 18:2.

17. O le ā na maufaatuatuaina e Iesu ona soo e latou te faia, ma o le ā na ia toleniina ai i latou?

17 O Iesu o le faaaʻoaʻoga sili i le toleniina o isi ina ia taulima le tele o tiute tauave. Na ia silafia o le a faaiʻuina lana faiva i le lalolagi, ma o le a faaauau e isi lana galuega. E ui e lē lelei atoatoa ona soo, ae na ia maufaatuatuaina i latou ma na ia faapea atu o le a latou faia galuega e sili atu nai lo o ia. (Ioa. 14:12) Talu ai na toleni ma le māeʻaeʻa e Iesu i latou, o lea na mafai ai ona latou folafola atu le tala lelei i le lalolagi aoao i lenā taimi.—Kolo. 1:23.

18. O le ā o loo tatou faamoemoe i ai i le lumanaʻi, ma o le ā e mafai ona tatou faia i le taimi lenei?

18 Ina ua mavae le maliu faataulagaina o Iesu, na toe faatūina aʻe o ia i le lagi ma tuuina atu i ai le tele o galuega e na te faia, ma le pule “e sili ona maualuga nai lo o malo, o pule, o malosi, o taʻitaʻi.” (Efe. 1:19-21) Pe a tatou feoti ma le faamaoni a o leʻi oo mai Amaketo, o le a toe faatutūina mai i tatou i se lalolagi fou amiotonu, lea o le a tele ai galuega faamalieina e tatou te faia ai. Ae i le taimi lenei, e iai le galuega e sili ona tāua e faia ai so tatou sao, o le talaʻia lea o le tala lelei ma le faia o isi ma soo. Pe e tatou te matutua pe talavou, tau ina “ia tele pea mea e fai i le galuega a le Alii.”—1 Kori. 15:58.







[Faaopoopoga i lalo]

^ pala. 3 O le faaupuga “ē e talavou ifo” i lenei mataupu, o loo faasino atu i uso ua taʻumatuaina e matutua atu i talavou lāiti.


MĀFUAAGA E LĒ FAASAFUA ATU AI E ISI NI TIUTE TAUAVE


	1


	E popole ona o le a lē viiviia ai i latou i se mea e fai.


	Peitaʻi, o Ieova e tatau ona viiviia.—Sala. 115:1.




	2


	E lē mananaʻo e tuua galuega na latou fiafia e fai.


	Peitaʻi, e maua le fiafia pe a toleni isi.—Galu. 20:35.




	3


	E popole o le a lē lelei ona fai le galuega.


	Peitaʻi, e mafai ona fesoasoani le Atua i isi e faia le galuega.—Sala. 37:5.




	4


	E popole o le a latou lē toe faatonutonuina le auala e fai ai mea.


	Peitaʻi, e tatau ona iloa o Ieova e faatonutonuina mea uma.—Isa. 45:6, 7.




	5


	E manatu e leai so latou taimi e toleni ai isi.


	Peitaʻi, o le toleni o isi o le a faasaoina ai le taimi i le lumanaʻi.—Efe. 5:15, 16.











^ (2 Timo. 2:2) o mea foʻi na e faalogo ai mai iā te aʻu, ma na molimauina e le toʻatele, ia e tuuina atu na mea i tane faamaoni, ona agavaa ai lea o i latou e aʻoaʻo atu i isi.



^ pala. 2 (Mata. 10:3) O Filipo, o Patolomaio, o Toma, ma le aolafoga o Mataio. O Iakopo le atalii o Alefaio ma Tataio.



^ pala. 2 (Galu. 10:6) O loo talimālō le tasi Simona, o lē e saunia paʻu o manu, i lenei tagata, ma o lona fale e latalata i le sami.”



^ pala. 2 (Kolo. 4:14) O loo momoli atu iā te outou alofaaga o Luka, le fomaʻi pele, faapea foʻi ma Tema.



^ pala. 3 (Fai. 1:4) E mavae atu le tasi tupulaga ae e sau le isi tupulaga; a o le lalolagi e tumau lea e faavavau.



^ pala. 3 (Luka 5:39) E leai se tasi e inu i le uaina tuai e manaʻo i le uaina fou, auā ua faapea mai o ia, ‘E manaia le uaina tuai.’”



^ pala. 3 (Faata. 20:29) O le matagofie o tauleleʻa o lo latou malosi lea, ma o le mamalu o toeaiina o lo latou ulusinā lea.



^ pala. 3 (Sala. 71:18) Le Atua e, aua lava e te tuua aʻu, e oo lava ina ou toeaina ma ulusinā, Seʻia ou taʻu atu e uiga i lou aao malosi i le tupulaga o loo fāi mai, Iā i latou uma o loo fāi mai, e uiga i lou malosi.



^ pala. 5 (2 Timo. 2:2) o mea foʻi na e faalogo ai mai iā te aʻu, ma na molimauina e le toʻatele, ia e tuuina atu na mea i tane faamaoni, ona agavaa ai lea o i latou e aʻoaʻo atu i isi.



^ pala. 6 (1 Nofo. 17:1-4) Ua nofo Tavita i lona lava fale, ona fai atu lea o Tavita i le perofeta o Natano: “O lenei o loo oʻu nofo i le fale arasi, ae o loo tuu le atolaau o le feagaiga a Ieova i faleʻie.” 2 Ona fai mai lea o Natano iā Tavita: “O mea uma ua e finagalo i ai, ia faia lava, auā o loo faatasi le Atua moni ma oe.” 3 I lenā lava pō, na oo mai ai le afioga a le Atua iā Natano, e faapea: 4 “Inā alu ia ma e fai atu i laʻu auauna o Tavita, ‘O le mea lenei na fetalai mai ai Ieova: “E te lē faia se fale mo aʻu ou te nofo ai.



^ pala. 6 (1 Nofo. 17:8) Ou te faatasi ma oe i mea uma e te alu i ai, ou te faaumatia foʻi ou fili uma i ou luma; ma ou te faia lava mo oe se igoa, e pei o igoa o alii sili i le lalolagi.



^ pala. 6 (1 Nofo. 17:11, 12) “‘“Pe a faaatoaina ou aso ma e faatasi atu i ou augātamā, ou te faatūina se tasi o lau fanau pe a mavae atu oe, o lou atalii lava, ou te faatumauina lava lana nofoaiga. 12 O ia lava lenā e na te faia se fale mo aʻu, ou te matuā faatumauina foʻi lona nofoālii i aso uma lava.



^ pala. 6 (1 Nofo. 29:1) Ua fai atu Tavita le tupu i le faapotopotoga uma: “O Solomona loʻu atalii, o ia lava ua filifilia e le Atua, e laʻitiiti ma e lē lava lona poto masani, a o le galuega e telē; auā o le maota e faia e lē mo se tagata, ae e mo Ieova le Atua.



^ pala. 7 (1 Nofo. 22:11) “O lenei, loʻu atalii e, ia faatasi Ieova ma oe, ia e manuia ma ia e fausia le fale o Ieova lou Atua, e pei ona ia fetalai mai ai e faatatau iā te oe.



^ pala. 7 (1 Nofo. 22:14-16) O lenei, ua ou saunia ma loʻu tigā mo le fale o Ieova le selau afe o taleni auro, ma le miliona o taleni siliva, o ʻapamemea, ma uʻamea, ua lē mafai lava ona fuatia na mea auā ua matuā tele lava; ua ou saunia foʻi laupapa ma maa, ae ia e faaopoopo i ai nisi mea. 15 Ua iā te oe foʻi tagata e toʻatele e faia galuega, o tufuga e tipiina maa, o le ʻaufaigaluega i maa ma laupapa, ma tagata tomai uma i so o se galuega. 16 E lē mafaitaulia lava auro, o siliva, o ʻapamemea, ma uʻamea. Inā tulaʻi ia ma galue, ma ia faatasi Ieova ma oe.”



^ pala. 8 (1 Nofo. 22:5) Ona fai atu lea o Tavita: “O Solomona loʻu atalii, e laʻitiiti ma e lē lava lona poto masani, a o le fale o le a fausia iā Ieova e matuā sili ma matagofie, e ese mai i nuu uma. Ou te faia ni sauniuniga mo ia.” O lea na faia ai e Tavita le tele o sauniuniga a o leʻi oti o ia.



^ pala. 10 (Nu. 11:24-29) Mulimuli ane, ona ulufafo lea o Mose ma taʻu atu i le nuu fetalaiga a Ieova. Ua ia faapotopoto foʻi o tane e toʻafitu sefulu mai i toeaina o le nuu, ma faatonuina i latou e tutū faataamilo i le faleʻie. 25 Ona afio ifo lea o Ieova i le ao ma fetalai mai iā te ia, ua ave se vaega o le agaga ua i ona luga ma tuu i luga o toeaina taʻitoʻatasi e toʻafitu sefulu. Ua alu ifo ai le agaga i o latou luga, ona latou gaoioi lea e pei o ni perofeta; ae na gata ai i lea aso ona latou faia faapea. 26 Ua nonofo pea tane e toʻalua i le togālauapi. O le igoa o le tasi o Elitato a o le isi o Metato. Ua oo foʻi iā i laʻua le agaga, auā ua tusia foʻi o la igoa ae e leʻi ō atu i laʻua i le faleʻie. Ona la gaoioi ai lea e pei o ni perofeta i le togālauapi. 27 Ua tamoʻe atu se tauleʻaleʻa ma taʻu atu iā Mose e faapea: “Ua gaoioi Elitato ma Metato e pei o ni perofeta i le togālauapi!” 28 Ua tali mai Iosua le atalii o Nuno, o le auauna a Mose mai i lona talavou e faapea: “Loʻu alii e Mose, ia e taofi iā i laʻua!” 29 A ua fai atu Mose iā te ia: “Po ua e popole neʻi afāina ai aʻu?* E leai, ou te manaʻo ia avea tagata uma o Ieova ma perofeta, auā e tuuina mai e Ieova lona agaga iā i latou!”

I le gagana Eperu, “Po ua e fuā ona o aʻu?”


^ pala. 12 (2 Nofo. 10:6-11) Ona talatalanoa lea o le Tupu o Reopoamo faatasi ma toeaina, o ē na avea ma faufautua iā Solomona lona tamā a o ola o ia, ua faapea atu: “O le ā sa outou fautuaga e tali atu ai i lenei nuu?” 7 Ona latou fai mai lea iā te ia, e faapea: “Afai e te agalelei i lenei nuu ma e faafiafia i latou, ma tautala atu i upu lelei iā i latou, ona latou auauna ai pea lea iā te oe.” 8 Ae peitaʻi, ua ia tuua le fautuaga a toeaina o ē na fautua iā te ia, a ua ia talatalanoa ma tauleleʻa na ola aʻe faatasi ma ia, o ē na avea ma ana faufautua. 9 Ona ia fai atu lea iā i latou: “O le ā sa outou fautuaga e tatou te tali atu ai i lenei nuu, o ē na faapea mai iā te aʻu, ‘Ia faamāmā le avega a lou tamā na faaee mai iā i matou’?” 10 Ona fai mai lea o tauleleʻa na ola aʻe faatasi ma ia, e faapea: “Ia faapea ona e fai atu i lenei nuu o ē na fai mai iā te oe, e faapea, ‘Na faamamafa e lou tamā a matou avega, a o lenei, ia faamāmā iā i matou’; ia faapea foʻi ona e fetalai atu iā i latou, ‘O le a sili atu ona mamafa le avega ou te tuu atu iā te outou nai lo o loʻu tamā.* 11 O lenei, na faaee atu e loʻu tamā iā te outou se avega mamafa, a o aʻu, ou te faaopoopo atu la outou avega iā te outou. Na aʻoaʻi outou e loʻu tamā i sasa, a o aʻu, ou te aʻoaʻi outou i sasa matuitui.’”

I le gagana Eperu, “e sili atu ona mafiafia loʻu tamatamaʻilima, nai lo o suilapalapa o loʻu tamā.”


^ pala. 12 (2 Nofo. 10:19) Ua faaauau pea ona fouvale tagata Isaraelu i le aiga o Tavita e oo mai i le aso nei.



^ pala. 14 (Fili. 2:20-22) Auā e lē o iā te aʻu se tasi e mafaufau lelei e pei o ia o lē e manatu mamafa iā te outou. 21 Ua saʻili e isi uma o latou lava lelei, ae lē o mea e faatatau iā Keriso Iesu. 22 A ua outou iloa le faamaoniga ua ia tuuina mai e faatatau iā te ia lava, i le pei o se atalii ma lona tamā, na ma pologa faatasi i le talaʻia o le tala lelei.



^ pala. 14 (1 Kori. 4:17) O le mea lea ua ou auina atu ai Timoteo iā te outou, auā o ia o loʻu atalii pele ma le faamaoni i le Alii; ma na te faamanatu atu iā te outou auala ou te faia ai mea e tusa ai ma Keriso Iesu, e pei foʻi ona ou aʻoaʻo atu i faapotopotoga taʻitasi i nofoaga uma.



^ pala. 15 (Roma 12:3-5) Auā e ala i le agalelei faifua ua foaʻiina mai iā te aʻu, ou te fai atu ai iā te outou taʻitoʻatasi, ina ia aua neʻi faasili le manatu o se tasi iā te ia lava, i lo o le mea e tatau ona manatu i ai; a ia mafaufau lelei, ia taʻitasi ma faia e tusa ma le tele o le faatuatua ua tuuina mai e le Atua iā te ia. 4 Auā e pei ona tele o tatou itutino i le tino e tasi, ae e lē tutusa uma gaoioiga e faia e itutino taʻitasi, 5 e faapena foʻi i tatou, e ui ina tatou toʻatele, ae e tasi le tino i lo tatou autasi ma Keriso, ma e faalagolago le tasi i le isi.



^ pala. 16 (Galu. 18:2) O i inā ua ia maua ai se tasi tagata Iutaia e igoa iā Akula, na fanau i Pono ma e leʻi leva ona sau mai i Italia, ma lana avā e igoa iā Pisila,* ona o le faatonuga a Kalaotio ina ia ō ese tagata uma o Iutaia mai i Roma. Ona alu atu lea o ia iā i laʻua

O lē ua igoa foʻi iā “Piseka.”


^ pala. 17 (Ioa. 14:12) E moni, e moni, ou te fai atu iā te outou, O lē e faatuatua mai iā te aʻu; e na te faia galuega na ou faia, ma na te faia foʻi galuega e sili atu, auā ua ou alu atu i loʻu Tamā.



^ pala. 17 (Kolo. 1:23) pe afai e faaauau ona outou faatuatua, ma faavaeina outou i luga o le faavae o le faatuatua, ma ia mausalī, aua neʻi taaʻina ese mai i le faamoemoe o i le tala lelei lea na outou faalogo i ai, lea foʻi na talaʻiina atu i foafoaga uma i lalo o le lagi. O le tala lelei lea na ou auauna i ai, o aʻu o Paulo.



^ pala. 18 (Efe. 1:19-21) ma maʻeu le silisili ese o lona mana mo i tatou o ē e talitonu. E tusa ma le galueaʻiina o le malosi o lona mana, 20 lea na ia faaaogā e toe faatūina ai le Keriso mai i le oti, ma faanofo ai o ia i lona itu taumatau i mea o i le lagi, 21 e sili ona maualuga nai lo o malo, o pule, o malosi, o taʻitaʻi, ma igoa uma ua faaigoaina ai, e lē na o i le faiga o mea a lenei lalolagi ae e faapea foʻi ma le lumanaʻi.



^ pala. 18 (1 Kori. 15:58) O le mea lea oʻu uso pele e, ia outou tutumau, ia mausalī, ma ia tele pea mea e fai i le galuega a le Alii, ma le iloa e lē iʻuvale a outou galuega fitā i le Alii.



^ (Sala. 115:1) E lē tatau se mea iā i matou, Ieova e, e lē tatau se mea iā i matou, A o lou suafa e tatau ona faamamaluina E tusa ma lou alofa faamaoni, e tusa foʻi ma lou faamaoni.



^ (Galu. 20:35) Ua ou faaali atu iā te outou i mea uma lava, o galuega faapenei e tatau ona outou fesoasoani atu ai iā i latou ua vaivai, ma ia manatua foʻi upu a le Alii o Iesu, ina ua ia fetalai mai, ‘E sili le fiafia e maua i le foaʻi atu i lo o le talia mai.’”



^ (Sala. 37:5) Ia e tuuina atu iā Ieova lou ala, Ma faalagolago atu iā te ia, ona gaoioi lea o ia.



^ (Isaia 45:6, 7) ina ia iloa e tagata mai i le mea e oso aʻe ai le lā ma mai i le mea e goto i ai, e leai se isi e na o aʻu lava. O aʻu o Ieova, e leai se isi. 7 O aʻu o lē ua faia le malamalama ma ua faia foʻi le pōuliuli, o lē ua faia le filemu ma faatupu ai mala, o aʻu o Ieova o loo oʻu faia nei mea uma.



^ (Efe. 5:15, 16) Ia outou matuā faautauta ina neʻi outou savavali e pei o ē e vālea, ae ia pei o ē e atamamai, 16 ia outou faaaogā tatau le taimi,* auā o aso nei ua leaga.

I le gagana Eleni, “ia outou faatau mai le taimi.”








[image: O loo amo e Isaako faﬁe ae uu e Aperaamo se mea e pei o se fagu omea e iai lona ʻau, o loo iai i totonu ni malala ola]



E Te Silafia?




O le ā le auala na feaveaʻi ai afi i aso anamua?


INA ua sauni Aperaamo e ofo atu se taulaga i se mea mamao, ua taʻua i le Kenese 22:6: “Ua tago Aperaamo i fafie e fai ai le taulaga mū ma faaee atu iā Isaako lona atalii, ae ua ia uu i ona lima le afi ma le naifi, ona la ō faatasi ai lea.”

E lē o taʻua i le Tusi Paia le auala na amata ai afi i aso anamua. Ae e tusa ai o le tala i le Kenese 22:6, e manatu se faitofā o le Tusi Paia, e foliga mai “sa faigatā ona ola pea le afi a o faagasolo le malaga umi” a Aperaamo ma Isaako. O lea, atonu o loo faasino atu lenei mau i mea sa manaʻomia ina ia amata ai se afi.

Peitaʻi, ua faapea mai nisi e leʻi faigofie ona amata se afi i aso anamua. Nai lo o le taumafai o tagata e amata se afi, sa faigofie atu le aumai o se motumotu ola mai i se tuaoi ina ia faamumū ai se afi. O le pogai lea e manatu ai nisi ʻaufaitofā, atonu sa alu Aperaamo ma ave se mea e pei o se fagu omea e iai lona ʻau, sa tuu ai i totonu ni malala ola po o ni motumotu ola mai i se afi na mumū i le pō ua tuanaʻi. (Isa. 30:14) O le auala lenā sa feaveaʻi ai malala ola e faaaogā faatasi ma ni fafie ninii, ina ia toe faamumū ai se afi a o alu se faigāmalaga.









^ pala. 1 (Kene. 22:6) Ua tago Aperaamo i fafie e fai ai le taulaga mū ma faaee atu iā Isaako lona atalii, ae ua ia uu i ona lima le afi ma le naifi, ona la ō faatasi ai lea.



^ pala. 2 (Kene. 22:6) Ua tago Aperaamo i fafie e fai ai le taulaga mū ma faaee atu iā Isaako lona atalii, ae ua ia uu i ona lima le afi ma le naifi, ona la ō faatasi ai lea.



^ pala. 3 (Isaia 30:14) O le a nutililiia ai e se tasi e pei ona nutililiia o se fagu lapoʻa na faia e ē fai ipu omea, e matuā tuʻininiia lava e lē faasaoina, e lē maua ai i mea ua nutililiia se taʻega fagu e salu mai ai le afi mai i le taʻinafi pe e asu mai ai ni vai mai i se nofoaga faataufusi.”

^ pala. 10 (2 Samu. 11:1-21) Ina ua toe aulia mai le tausaga i le taimi e faia ai osofaʻiga a tupu, ona aauina atu lea e Tavita o Ioapo ma ana auauna, ma Isaraelu uma, ina ia latou ō atu e faatamaʻia le fanauga a Amoni, ma vagaia Rapa a o nofo Tavita i Ierusalema. 2 Ua oo i le tasi afiafi ina ua tulaʻi Tavita mai i lona moega, ma fesavaliaʻi solo i luga o le fale o le tupu; ona ia iloa atu lea mai i luga o le fale o se fafine o loo tāʻele, ua matuā lalelei lava. 3 Ona auina atu lea e Tavita o se tasi e fesili po o ai le fafine, a ua fai ane se tasi: “Pe e lē o Patesepa ea lea le afafine o Eliamu, o ia o le avā a Uria le sa Hetī?” 4 Mulimuli ane, ua aauina atu e Tavita o avefeʻau ina ia aami iā te ia. Ua sau o ia iā te ia ma ua la momoe, a o faamamā e le fafine o ia mai i lona leaga. Mulimuli ane, ua ia toe foʻi i lona fale. 5 Ua tō le fafine. Ona ia auina atu lea o se feʻau iā Tavita, e faapea: “Ua ou tō.” 6 Ona auina atu lea e Tavita o le feʻau iā Ioapo, e faapea: “Ia auina mai iā te aʻu Uria le sa Hetī.” Ona auina mai lea e Ioapo o Uria iā Tavita. 7 Ina ua sau Uria iā te ia, ua fesili atu Tavita po o ā mai Ioapo ma le nuu, ma po o ā mai foʻi le taua. 8 Mulimuli ane, ua fai atu Tavita iā Uria: “Inā alu ifo ia i lou fale e mulumulu ou vae.” Ona alu ai lea o Uria i fafo mai i le fale o le tupu, ua mulimuli atu iā te ia le meaalofa mai i le tupu. 9 A ua taoto Uria i le faitotoʻa o le fale o le tupu faatasi ai ma auauna uma a lona alii, ae e leʻi alu ifo o ia i lona fale. 10 Ona latou taʻu atu lea iā Tavita e faapea: “E leʻi alu ifo Uria i lona fale.” Ua fai atu Tavita iā Uria: “Pe e te leʻi sau ea mai i le malaga? Aiseā ua e lē alu ifo ai i lou fale?” 11 Ona fai mai lea o Uria iā Tavita: “O le Atolaau, ma Isaraelu, ma Iuta, o loo nonofo i latou i fale lauvao, ma o loo tolauapi foʻi i le fanua o loʻu alii o Ioapo ma auauna a loʻu alii, po ou te alu ea i loʻu fale e ʻai ma inu, ma momoe ma laʻu avā? Ua e soifua oe, ou te lē faia lava lenei mea!” 12 Ua fai atu Tavita iā Uria: “Ia e nofo i inei i le asō, ae ou te auina ese atu oe a taeao.” Ona nofo ai pea lea o Uria i Ierusalema i lenā aso, ma le aso na sosoo ai. 13 Ua valaauina o ia e Tavita ina ia ʻai ma inu i ona luma. Ua ia faaonā iā te ia. Ona alu atu lea o ia e taoto i lona moega faatasi ai ma auauna a lona alii, ae e leʻi alu ifo o ia i lona fale. 14 Ua oo i le taeao, ona tusia lea e Tavita o se tusi iā Ioapo, ma auina atu e ave e Uria. 15 Ua ia tusi i le tusi e faapea: “Ia outou tuuina Uria i muaʻau o le taua pe a vevela le taua, ona outou tuumuli lea mai iā te ia, ina ia fasia o ia ma oti ai.” 16 A o leoleoina pea e Ioapo le aai, na ia tuuina Uria i le mea na ia iloa o loo iai tagata totoa. 17 Ina ua ō mai tagata o le aai e tau ma Ioapo, ona paʻuʻū lea o nisi o tagata o auauna a Tavita, ua oti ai foʻi Uria le sa Hetī. 18 Ona auina atu lea e Ioapo o se tasi e taʻu atu tala uma o le taua iā Tavita. 19 Ua ia fai atu i le avefeʻau e faapea: “A uma loa ona e taʻu atu tala uma o le taua i le tupu, 20 pe afai e matuā ita le tupu ma fetalai mai iā te oe, ‘Aiseā na outou soona faalatalata ai i le aai e tau ai? Pe e tou te leʻi iloa ea e latou te tafana mai i luga o le pā? 21 O ai ea na fasiotia Apimeleko le atalii o Ierupese? Pe e lē o le fafine ea na ia lafo ifo se maa e olo ai saito i ona luga, mai i luga o le pā ma oti ai o ia i Tipesa? Aiseā na outou soona faalatalata ai i le pā?’ Ona e faapea atu lea, ‘Ua oti foʻi lau auauna o Uria le sa Hetī.’”



^ pala. 13 (Sala. 51:1-17) Le Atua e, ia e manatu mai iā te aʻu e tusa ma lou alofa faamaoni. Ia e tafiesea aʻu solitulafono e tusa ma le tele o lou alofa mutimutivale.  2 Ia e matuā faamamā iā te aʻu mai i laʻu mea sesē, Ma faamamā foʻi iā te aʻu mai i laʻu agasala.  3 Auā ua ou iloa aʻu solitulafono, Ma ua iai pea i oʻu luma laʻu agasala.  4 Ua ou agasala iā te oe, ua na o oe lava, Ua ou faia le mea leaga i lau silafaga, Ina ia iloa lou amiotonu pe a e fetalai mai, Ina ia sao foʻi oe pe a e faamasino.  5 Faauta! Na fanaua aʻu i le amioleaga ma le tigā, Na afuafua foʻi aʻu i le manava o loʻu tinā i le agasala.  6 Faauta! Ua e fiafia i le faamaoni o le loto; Ma ia e faailoa mai i loʻu tagata lilo le atamai.  7 Ia e faamamā iā te aʻu mai i le agasala i le isopo, ina ia ou mamā ai; Ia e faamamā foʻi iā te aʻu, ina ia ou paʻepaʻe ai e sili i le kiona.  8 Ia e faafaalogo aʻu i le leo o le olioli ma le fiafia, Ina ia fiafia ai ivi na e nutililiia.  9 Ia natia ou fofoga mai i aʻu agasala, Ma ia soloiesea aʻu mea sesē uma. 10 Le Atua e, ia e faia se lotomamā mo aʻu, Ma ia e tuu foʻi i totonu iā te aʻu se agaga fou, o se agaga e tumau. 11 Aua e te lafoaʻiina aʻu mai i ou luma; Aua foʻi neʻi e aveesea lou agaga paia mai iā te aʻu. 12 Ia e toe faafoʻisia mai iā te aʻu le olioli o le faaolataga mai iā te oe, Tau ina ia e lagolagoina aʻu i le agaga usiusitaʻi. 13 Ou te aʻoaʻo atu ou ala i tagata solitulafono, Ina ia toe liliu atu iā te oe tagata agasala. 14 Le Atua e, o le Atua o loʻu faaolataga, ia e laveaʻi iā te aʻu mai i le nofosala i le toto, Ina ia fiafia ai loʻu laulaufaiva e taʻu atu e uiga i lou amiotonu. 15 Ieova e, ia e faamātala oʻu laugutu, Ina ia taʻutaʻu atu e loʻu gutu lou viiga. 16 Auā e te lē fiafia i le taulaga, ana e fiafia i ai semanū ou te ofoina atu; E te lē fiafia foʻi i le taulaga mū. 17 O le loto momomo ua faia ai taulaga i le Atua; Le Atua e, e te lē inosia le loto momomo ma le nutimomoia.






^ ***snnw pese 150 Aapa Atu***
Pese 150
Aapa Atu
Kopi:
• Na o Upu o le Pese
• Nota o le Pese
(Mataio 9:37, 38)
1. E silafia e Ieova
O tatou manaʻoga.
Ua saunia mai auala
E auauna ai mo Ia.
(TALI)
Aapa, avatu,
mo le Atua.
A iai manaʻoga, ou te i inā.
Aapa mo Ieova.
2. E iai galuega e fai
I nuu mamao ma lata mai.
Aapa e iloa ai
Ia lo tatou autasi.
(TALI)
Aapa, avatu,
mo le Atua.
A iai manaʻoga, ou te i inā.
Aapa mo Ieova.
3. I aiga faapea aai,
Atiaʻe tatou tomai.
Aʻoaʻo se gagana
Talaʻi ai i tagata.
(TALI)
Aapa, avatu,
mo le Atua.
A iai manaʻoga, ou te i inā.
Aapa mo Ieova.
(Tagaʻi foʻi i le Ioa. 4:35; Galu. 2:8; Roma 10:14.)



^ ***sn pese 124 Ia Talia i Latou ma le Agalelei***
Pese 124
Ia Talia i Latou ma le Agalelei
(Galuega 17:7)
1. E agalelei tele mai Ieova.
Na te lē faailoga tagata.
E latou te maua
le timu ma le lā.
Ua lotofiafia uma.
Pe a agalelei i ē ua vaivai
Ua pei ai tatou o lo tatou Matai.
O le a tauia e lo tatou Tamā,
Le alofa e faalia.
2. E tele mea lelei tatou te maua,
Pe a agalelei i ͏̑ē matitiva.
E ui lava tatou
te lē o masani,
Ae fai le fesoasoani.
E pei o Litia mai anamua
O lē na talimālō i tagata.
O loo silafia e lo tatou Tamā,
Tatou galuega alofa.
(Tagaʻi foʻi i le Galu. 16:14, 15; Roma 12:13; 1 Timo. 3:2; Epe. 13:2; 1 Pete. 4:9.)



^ ***w13 10/15 itu. 17-20 O le Faalagolago iā Ieova e Faatamaoaigaina Ai***
TALAAGA O LE SOIFUAGA
O le Faalagolago iā Ieova e Faatamaoaigaina Ai
Ua faamatalaina e Malcolm Allen
E ui e lē mailoa mea e tutupu i le olaga ma e ono faigatā ona taulima, peitaʻi e faamanuia e Ieova i latou e faalagolago iā te ia ae lē o i latou lava. O le mea lenā na tupu iā i maʻua ma laʻu avā a o faagasolo le olaga. O se tala puupuu lenei o le ma auaunaga.
NA MASANI oʻu mātua i se tauaofiaga a Tagata Aʻoga o le Tusi Paia i le 1919, lea na faia i Cedar Point i Ohio i le Iunaite Setete, ma na faaipoipo ai i lenā lava tausaga. Na ou fanau i le 1922, ae na fanau loʻu uso o Paulo i le lua tausaga mulimuli ane. Na fanau laʻu avā o Grace i le 1930. Na feola aʻe ona mātua o Roy ma Ruth Howell o ni Tagata Aʻoga o le Tusi Paia. Na avea foʻi mātua o ona mātua ma Tagata Aʻoga o le Tusi Paia, ma o i latou o ni faauō a le uso o Charles Taze Russell.
Na ma masani ma Grace i le 1947, ae na ma faaipoipo iā Iulai 16, 1949. A o ma leʻi faaipoipo, sa ma talatalanoa e faatatau i lo ma lumanaʻi, ma na ma filifili e lē faia se fanau ae auauna faataimi atoa i le faiva. Iā Oketopa 1, 1950, na amata ai le ma auaunaga paeonia. Ae i le 1952, na valaaulia ai i maʻua e auai i le galuega femalagaaʻi.
GALUEGA FEMALAGAAʻI MA TOLENIGA O LE AʻOGA O KILIATA
Sa ma manaʻomia tele le fesoasoani ina ia faataunuu ai le ma faaeaga fou. Na fesoasoani mai uso ua lava le poto masani iā te aʻu, ae sa ou saʻilia foʻi se fesoasoani mo Grace. Na ou talanoa atu iā Marvin Holien, o se faauō ua leva a lo matou aiga ma ua iai le poto masani i le galuega femalagaaʻi. Na ou fesili iā te ia pe mafai ona ia saʻilia se tasi e galulue faatasi ma Grace, ina ia maua ai se toleniga. Talu ai e laʻitiiti o ia ma e leai se poto masani. Na ia tali mai: “E mafai ona fesoasoani iā te ia Edna Winkle, o se paeonia ua lava le poto masani.” Mulimuli ane, na faapea mai Grace e faatatau iā Edna: “Sa ou lagona le toʻafilemu i le talaʻiga, ma e na te iloa lelei le auala e taulima ai teteega. Na ia aʻoaʻoina foʻi aʻu e faalogologo lelei i lē e ona le fale, ina ia ou iloa le faamatalaga talafeagai e fai atu. O ia o se fesoasoani talafeagai mo aʻu.”
Na ma auauna ma Grace i ni matagaluega se lua i le setete o Iowa, e aofia ai ma ni vaega o setete o Minnesota ma South Dakota. Ona auina atu lea o i maʻua i New York Circuit 1, lea e aofia ai aai o Brooklyn ma Queens. E lē galo iā i maʻua le leai o so ma tomai e faataunuu ai lenā faaeaga fou. Na aofia i lenā matagaluega le faapotopotoga i Brooklyn Heights, lea e feiloaʻi i le Maota mo Sauniga i le Peteli, ma e auai ai le toʻatele o sui o le aiga Peteli ua lava le poto masani. Ina ua māeʻa laʻu lauga muamua o le auaunaga, na faafeiloaʻi aʻu e le uso o Nathan Knorr ma fai mai: “Malcolm, ua talafeagai lelei fautuaga na e tuuina mai mo i matou e galulue i ai. Aua neʻi galo, a e lē fesoasoani mai i le aumaia o fautuaga agalelei, e itiiti lou aogā i le faalapotopotoga. Ia faaauau pea galuega lelei o loo e faia.” Na ou faamatala lenā mea iā Grace ina ua tuua le sauniga. Na ma ō loa i lo ma potu i le Peteli, ua matuā ma lēlavavā lava ma fetagisi ona o le popole tele.
I nai masina mulimuli ane, na valaaulia ai i maʻua mo le vasega lona 24 o le Aʻoga o Kiliata, lea na faia le faauuga iā Fepuari i le 1955. Na faailoa mai ai o lenā aʻoga e lē toleniina ai i maʻua e avea ma misionare, ae e faaleleia atili ai le ma auaunaga i le galuega femalagaaʻi. O le auai i le aʻoga, o se avanoa matagofie ma na iloa ai lo ma tulaga faatauvaa.
Ina ua māeʻa lenā, ona tofia lea o i maʻua i le galuega faaitumalo, lea e aofia ai setete o Indiana, Michigan ma Ohio. Ae iā Tesema 1955, na faateʻia ai i maʻua ina ua tusi mai le uso o Knorr e faapea: ʻIa faailoa saʻo mai se lua manatu. Taʻu mai pe lua te lotomalilie e ō mai i le Peteli ma nonofo ai, pe lua te talia se tofiga e auauna i se isi atunuu pe a māeʻa sina taimi i le Peteli. Ou te fia iloa foʻi pe sili atu ona oulua fiafia i le galuega femalagaaʻi.’ Na ma tali atu e ma te talisapaia so o se faaeaga e tuuina mai. E leʻi umi lava, ae tofia loa i maʻua e auauna i le Peteli.
TAUSAGA MATAʻINA I LE PETELI
Na aofia i laʻu auaunaga i le Peteli, faaeaga o le faia o lauga i faapotopotoga, tauaofiaga ma fonotaga i le Iunaite Setete atoa. Na ou toleniina ma fesoasoani i uso talavou o ē na mulimuli ane tauaveina le tele o tiute tauave i le faalapotopotoga a Ieova. Na ou galue mulimuli ane o se failautusi a le uso o Knorr, i le ofisa na faamaopoopo ai le galuega talaʻi i le lalolagi aoao.
Na sili atu ona ou fiafia i tausaga na ou auauna ai i le Matagaluega o le Auaunaga, lea sa ma galulue ai ma T. J. (Bud) Sullivan, o sē ua loa tausaga o avea ma ovasia i lenā matagaluega. Peitaʻi, sa iai foʻi nisi na fesoasoani tele iā te aʻu lea e aofia ai Fred Rusk. Na tofia o ia e toleniina aʻu. Ou te manatua sa ou fesiligia o ia pe aiseā e na te faia ai le tele o suiga i nisi o aʻu tusi. Ae na ʻata o ia ma faailoa mai le manatu tāua lenei: “Malcolm, pe a e faia se tala, e mafai ona faalautele le manatu i nisi upu, ae pe a e tusia se tusi aemaise pe a auina atu i nei, e tatau ona manino, saʻo ma talafeagai.” Ona ia faapea mai lea ma le agalelei: “Ia lototele. O loo e faia se galuega lelei, ma o le a faasolo ina e agaʻigaʻi i luma.”
Sa fiafia Grace i le tele o galuega sa ia faia i le Peteli, lea e aofia ai le faamamāina o potu. I aso nei, pe a ma fetaui i nisi uso sa auauna i le Peteli a o talavou, e latou te faamatala atu ma le fiafia iā Grace le talisapaia o le toleniga sa ia faia i le auala e teu ai moega, ma sa fiafia i ai o latou tinā. Sa fiafia foʻi Grace e galue i Matagaluega o Mekasini, matagaluega e gafa ma le taliina o tusi mai i tagata, ma le matagaluega e sauniunia ai kaseti ma lipine (Tape Duplicating). Na manatu Grace, o nei faaeaga eseese na fesoasoani iā te ia e talisapaia mea e tatou te faia i le faalapotopotoga a Ieova, ma po o fea lava e tatou te auauna i ai, o se faaeaga ma o se faamanuiaga.
FETUUNAʻIGA NA MA FAIA
I le taulotoaʻiga o tausaga o le 1970, na ma iloa ai ua matuā manaʻomia e o ma mātua ua matutua le fesoasoani. O lea, na tatau ai ona ma faia se faaiʻuga e ui lava sa leʻi faigofie. E ma te leʻi mananaʻo e tuua le Peteli faapea uso ma tuafāfine na ma māfana iai, peitaʻi na ou manatu o loʻu tiute tauave le tausia o o ma mātua. O lea, na ma filifili ai e tuua le Peteli, ae na ma faamoemoe e toe foʻi mai pe a suia le tulaga o mea.
Ina ia tausia i maʻua lava, na amata ona ou faigaluega i le fale fai inisiua. Ou te manatua le tala a se tasi o pule na faapea mai, o le pisinisi lenei, e leai se isi mea e sili atu ona tāua, nai lo o lou alu e ofo atu inisiua i tagata e manaʻomia i afiafi uma. Na ou tali atu: “Ou te faaaloalo i lou manatu ona ou te iloa ua e malamalama lelei i le galuega. Ae e iai foʻi oʻu tiute tauave faaleagaga ua ou masani ai, e lē mafai ona ou tuulafoaʻia. E mafai ona ou faigaluega i isi afiafi, ae o afiafi o Aso Lua ma Aso Tofi, e tatau ona ou auai ai i sauniga e sili ona tāua iā te aʻu.” Na faamanuia aʻu e Ieova ona o loʻu lē misia o sauniga ona o le galuega.
Iā Iulai 1987, na maliu ai loʻu tinā i le fale e tausia ai tagata matutua, a o ma iai i autafa o lona moega. Na faapea atu le pule o tausimaʻi iā Grace: “Alu i le fale e fai sau mālōlōga. Ua iloa uma e tagata ua leva ona e i inei e vaai le tinā o lau tane. Ia faatoʻafilemu lou mafaufau.”
Iā Tesema 1987, na ma toe talosaga ai i le Peteli, le nofoaga e ma te fiafia i ai. Ae i nai aso mulimuli ane, ae maua loa Grace i le kanesa o le taufale. Ina ua māeʻa lona taotoga, na maua mai le iʻuga ua mafai ona togafitia lona kanesa. I le taimi e tasi, na ma maua ai se tusi mai i le Peteli e faaauau pea la ma auaunaga i le faapotopotoga sa ma iai. Na ma maumauaʻi e faaauau pea le ma galuega talaʻi.
Ina ua maua laʻu galuega i Texas, na ma filifili ai loa e siitia atu i inā ona e talafeagai le tau māfanafana mo i maʻua. E 25 tausaga o matou vavalalata ma uso ma tuafāfine o ē na matuā ma māfana i ai.
LESONA NA MA AʻOAʻOINA
E ui sa tauivi Grace ma maʻi eseese o le kanesa e aofia ai le kanesa o le taufale, le kanesa o le thyroid ma le kanesa o le susu (seʻi tulou), ae na te leʻi faitioina lona tulaga pe fesiligia foʻi mataupu silisili i le tulaga ulu ma le felagolagomaʻi. Sa masani ona fesiligia o ia, po o le ā le ki o le ma taulau manuia o se ulugalii ma le fiafia o loo ma mauaina. Na ia taʻua māfuaaga e fā: “O maʻua o se uō mamae, e ma te talatalanoa e lē aunoa, fiafia e faifaimea faatasi i aso uma, ma e lē mafai ona ma momoe a o leʻi foʻia ni feeseeseaʻiga.” O le mea moni e iai taimi e ma te feeseeseaʻi ai, peitaʻi e ma te fefaamagaloaʻi ma faagalo ni sesē, ma e ese le aogā o lenā auala.
O faigatā uma na ma fesagaʻia, e iai ni lesona lelei na ma aʻoaʻoina mai ai:
(1) Ia faalagolago i taimi uma iā Ieova. Ia talia so o se mea e faataga e Ieova e tutupu iā i tatou, ae aua neʻi faalagolago i lou lava atamai.—Faata. 3:5, 6; Iere. 17:7.
(2) Faalagolago atu i le Afioga a le Atua mo le taʻitaʻiga i vala uma o le olaga. E tāua le usitaʻi iā Ieova ma ana tulafono. E lē mafai ona tatou faagutugutulua pe usiusitaʻi iā Ieova pe leai.—Roma 6:16; Epe. 4:12.
(3) O le faia o se igoa lelei ma Ieova e pau lenā o le mea e sili ona tāua i le olaga. Ia faamuamua le auaunaga iā Ieova ae lē o le saʻilia o meafaitino.—Faata. 28:20; Fai. 7:1; Mata. 6:33, 34.
(4) Ia tatalo iā Ieova ina ia e fua tele mai ma agaʻigaʻi i luma i lau auaunaga i le mea e gata ai lou mafai. Ia taulaʻi i mea e mafai ona e faia ae lē o mea e lē mafai ona e faia.—Mata. 22:37; 2 Timo. 4:2.
(5) Ia mautinoa e leai lava se isi faalapotopotoga e maua ai le finagalo malie o Ieova ma ana faamanuiaga.—Ioa. 6:68.
Ua silia i le 75 tausaga o ma auauna iā Ieova. Mai i lenā vaitaimi, e toetoe 65 tausaga o ma auauna faatasi o se ulugalii. Maʻeu le matagofie o taimi na ma auauna faatasi ai iā Ieova mo le tele o tausaga. E ma te faamoemoe ma tatalo mo uso ma tuafāfine uma, ina ia mafai ona latou tofo foʻi i le taulau manuia o le olaga pe a faalagolago iā Ieova.
[Ata i le itulau 17]
[Ata i le itulau 18]
Mai le itu agavale: Nathan Knorr, Malcolm Allen, Fred Rusk, Lyle Reusch, Andrew Wagner
[Faamatalaga faaopoopo i le itulau 18]
“A e lē fesoasoani mai i le aumaia o fautuaga agalelei, e itiiti lou aogā i le faalapotopotoga. Ia faaauau pea galuega lelei o loo e faia”
[Ata i le itulau 19]
Fern ma George Couch faatasi ai ma i maʻua ma Grace i Kiliata, i le 1954
[Ata i le itulau 19]
Galue i le Matagaluega o le Auaunaga i le 1956
[Faamatalaga faaopoopo i le itulau 20]
“Ia faalagolago i taimi uma iā Ieova. Ia talia so o se mea e faataga e Ieova e tutupu iā i tatou”
[Ata i le itulau 20]









^ pala. 10 (Epe. 11:1-40) O le faatuatua, o le faatalitali lea ma le mautinoa i mea ua faamoemoe i ai, o le faamaoniga manino lea o mea moni e ui ina e lē o vaaia. 2 Auā e ala i lenei mea, na maua ai e tane i aso anamua le molimau e faapea, na finagalo malie le Atua iā i latou. 3 O le faatuatua ua tatou iloa ai na saunia mea uma lava i le lagi ma le lalolagi* ona o le afioga a le Atua, o lea na oo mai ai mea ua vaaia mai i mea e lē o aliali mai. 4 O le faatuatua na ofo atu ai e Apelu i le Atua le taulaga e sili ona lelei nai lo o Kaino, o le faatuatua foʻi lea na molimau iā te ia o le tagata amiotonu, na molimau foʻi le Atua e tusa ma ana meaalofa; ma o lona faatuatua foʻi, e ui lava ina oti o ia, ae o loo tautala mai pea. 5 O le faatuatua na aveeseina ai Enoka ina ia lē vaai i le oti, ma e leʻi maua o ia i se mea ona na aveeseina o ia e le Atua; auā a o leʻi aveeseina o ia, na ia maua ai le molimau na matuā finagalo malie le Atua iā te ia. 6 E lē gata i lea, a aunoa ma le faatuatua e lē mafai ona faafiafiaina ai o ia, auā o lē e faalatalata atu i le Atua, e tatau ona ia talitonu o loo soifua o ia, ma e na te tauia ē e matuā saʻili iā te ia. 7 O le faatuatua na faaalia ai e Noa le mataʻu i le Atua, ma fausia ai le vaa e faasaoina ai o ia ma lona aiga, ina ua uma ona lapataʻia e le Atua i mea e lē o vaaia; o le faatuatua foʻi na ia taʻusalaina ai le lalolagi, ma avea ai o ia ma suli o le amiotonu e tusa ai ma le faatuatua. 8 O le faatuatua na usiusitaʻi ai Aperaamo ina ua valaauina o ia, ma alu ai i se nofoaga na folafola atu e fai ma ona tofi; ona alu lea o ia, e ui lava e lē iloa le mea o loo alu i ai. 9 O le faatuatua na aumau ai o ia e pei o se tagata ese i le nuu o le folafolaga e lē o sona nuu, na nonofo i faleʻie faatasi ma Isaako, ma Iakopo, o suli faatasi ma ia o lea lava folafolaga. 10 Auā na ia faatalitali atu i se aai e iai ona faavae moni, o le tufuga ma o lē na fausia lea aai, o le Atua lea. 11 O le faatuatua na maua ai e Sara le malosi e afuafua ai se fanau, e ui lava ina ua matua tele ua lē mafai ona toe fanau, auā na manatu o ia e faamaoni lē na faia le folafolaga. 12 E faapea foʻi le tane e toʻatasi, e ui ina e lē o toe mafai ona fanau,* ae na fanau mai iā te ia fanau e pei o le tele o fetu o le lagi, ma e lē mafaitaulia e pei o oneone o le sami. 13 Na feoti i latou uma nei a o faatuatua pea, e ui lava e leʻi faataunuuina folafolaga i o latou aso, ae na latou iloa mamao atu nei mea, ma talia ma le fiafia, ma folafola atu i le lautele e faapea, o i latou o tagata ese ma aumau i nuu na latou nonofo ai. 14 Auā o i latou e fai mai faapena, ua faaalia ai o loo latou saʻili ma le naunau i se mea e latou te nonofo ai. 15 Peitaʻi, ana latou mafaufau pea i le nuu na ō mai ai, semanū e latou te toe foʻi atu i ai. 16 A o lenei ua latou faanaunau atu i se nofoaga e sili ona lelei, lea e fesootaʻi atu i le lagi. O le mea lea e lē mā ai le Atua iā i latou pe a tatalo atu iā te ia o lo latou Atua, auā ua ia saunia se aai mo i latou. 17 O le faatuatua na semanū e ofo atu ai e Aperaamo Isaako ina ua tofotofoina o ia ma o le tagata na talia ma le fiafia le folafolaga, na taumafai o ia e ofoina atu lona atalii e toʻatasi, 18 e ui lava na faapea atu iā te ia: “O lē e taʻua o ‘lau fanau’ e ala mai iā Isaako.” 19 Ae na manatu o ia e mafai e le Atua ona toe faatūina o ia mai i le oti, ma o lea foʻi na maua ai o ia i se auala faafaatusa. 20 O le faatuatua foʻi na faamanuia ai e Isaako o Iakopo ma Esau e faatatau i mea e oo mai. 21 O le faatuatua na faamanuia ai e Iakopo ina o le a oti o ia, o atalii taʻitoʻatasi o Iosefa, ma tapuaʻi i le Atua a o faalagolago i le ulu o lona tootoo. 22 O le faatuatua o Iosefa, na ia taʻua ai ina ua lata ona oti le ō ese mai o le fanauga a Isaraelu mai i Aikupito; ma avatu i ai le faatonuga e faatatau i ona ivi. 23 O le faatuatua na natia ai Mose e ona mātua mo le tolu masina ina ua fanau mai, auā na la iloa le aulelei o le tamaitiiti, ma e la te leʻi fefefe foʻi i le faatonuga a le tupu. 24 O le faatuatua na musu ai Mose ina ua matua, e taʻua o ia o le tama a le afafine o Farao, 25 na ia filifili foʻi e faileagaina faatasi ma tagata o le Atua, nai lo o le fiafia puupuu i tuʻinanauga o le agasala, 26 auā sa ia manatu i le faalumaina o ia o Lē ua faauuina,* o se ʻoa e sili atu nai lo o ʻoa uma o Aikupito; auā sa ia tulimataʻi ma le naunau atu i le taimi e maua ai le taui. 27 O le faatuatua na ia tuua ai Aikupito, e leʻi fefe i le toʻatamaʻi o le tupu, ae sa tūmausalī pea o ia e pei ua ia iloa atu Lē e lē o vaaia. 28 O le faatuatua na ia faia ai le paseka ma sausauina pou i le toto, ina neʻi oo atu lē e na te faaoo le oti i a latou ulumatua. 29 O le faatuatua na latou savavali atu ai i le Sami Ulaula e pei ona savavali i le laueleele mātūtū, ae ina ua taumafai i ai le ʻau Aikupito, na malelemo ai i latou. 30 O le faatuatua na solo ai i lalo pā o Ieriko, ina ua faataamilo ai tagata Isaraelu mo aso e fitu. 31 O le faatuatua e leʻi fano ai le fafine talitane o Raava faatasi ma tagata lē usiusitaʻi, auā na ia taliaina ma le filemu o sipai. 32 O le ā se isi upu ou te toe fai atu ai? Auā e lē lava se taimi ou te faamatala atu ai e uiga iā Kitiona, Parako, Samasoni, Iefata, Tavita, faapea foʻi Samuelu ma isi perofeta, 33 o le faatuatua na latou faatoʻilaloina ai malo, faatupu ai le amiotonu, maua ai folafolaga, punitia ai gutu o leona, 34 taofi ai le malosi o le afi, sao ai mai i le pelu, toe malolosi ai mai i tulaga vaivai, avea ai ma tagata toa i taua, ma tutuliese ai ʻautau mai i isi atunuu. 35 Na toe maua ai e fafine o latou tagata oti ina ua toetutū mai; a o faataugāina ai isi tagata auā e latou te leʻi talia le faasaʻolotoina o i latou i se togiola, ina ia latou maua ai se toetū e sili atu ona lelei. 36 Ioe, na faapuapuagatiaina isi e ala i tauemuga ma le sasa faamoʻamoʻa, ae e sili ai i noanoataga ma le faafalepuipuiina. 37 Na fetogia i latou i maa, na tofotofoina, na vaevaeina i ili, na feoti i pelu, na feoaʻi solo i ofu paʻu mamoe, ma paʻu o ʻoti, e lē tagolima, ma faapuapuagatia, ma faileagaina; 38 ma e lē aogā le lalolagi ona ola ai i latou. Na latou feoaʻi solo i toafa, ma mauga, ma ana, ma lua i le eleele. 39 A o i latou uma ia, e ui ina latou maua le molimau e faapea na finagalo malie le Atua iā i latou ona o lo latou faatuatua, ae latou te leʻi maua le faataunuuga o le folafolaga, 40 auā na muaʻi silafia e le Atua se mea e sili atu ona lelei mo i tatou, ina neʻi muamua ona faia i latou ia lelei atoatoa i lo o tatou.

Po o “faiga o mea a le lalolagi,” o le upu Eleni, ai·o nʹas.
I le gagana Eleni, “ua lata ina oti o ia.”
I le gagana Eleni, o “Keriso.”





^ ***sn pese 40 Ia Faaauau Pea Ona Saʻili Muamua le Malo***
Pese 40
Ia Faaauau Pea Ona Saʻili Muamua le Malo
(Mataio 6:33)
1. E faafiafiaina,
E tāua iā Ieova,
Le Malo faaMesia,
Faasaʻo mea uma.
(TALI)
Ia saʻili muamua
Le Malo o Ieova.
Auauna faamaoni,
Usu ōna viiga.
2. Aua tatou te popole
Po o ā mea e maua.
A saʻili pea le Malo,
O Ieova na te saunia.
(TALI)
Ia saʻili muamua
Le Malo o Ieova.
Auauna faamaoni,
Usu ōna viiga.
3. Faalauiloa le Malo;
Tagata ia iloa,
Na o Ieova le Atua,
Ia faamoemoeina.
(TALI)
Ia saʻili muamua
Le Malo o Ieova.
Auauna faamaoni,
Usu ōna viiga.
(Tagaʻi foʻi i le Sala. 27:14; Mata. 6:34; 10:11, 13; 1 Pete. 1:21.)



^ ***sn pese 54 E Tatau Ona Tatou Faatuatua***
Pese 54
E Tatau Ona Tatou Faatuatua
(Eperu 10:38, 39)
1. E ala i Āna perofeta
Na fetalai mai Ieova,
ʻO tagata uma ia salamō,’
O upu a Keriso.
(TALI)
Faatuatua ua mautinoa,
Tatou maua ai le ola;
Ia faamaonia,
I galuega tatou te faia.
2. Ia gauaʻi atu iā Keriso,
Le Malo ia talaʻia.
Sa ʻolotoga e tautala ai
Ia tatou puipuia.
(TALI)
Faatuatua ua mautinoa,
Tatou maua ai le ola;
Ia faamaonia,
I galuega tatou te faia.
3. Faatuatua ia mausalī;
Ina ia e lē fefe ai.
Ua lata mai ona maua lea
O le laveaʻiga.
(TALI)
Faatuatua ua mautinoa,
Tatou maua ai le ola;
Ia faamaonia,
I galuega tatou te faia.
(Tagaʻi foʻi i le Roma 10:10; Efe. 3:12; Epe. 11:6; 1 Ioa. 5:4.)









^ ***sn pese 33 Aua Neʻi Matataʻu iā i Latou!***
Pese 33
Aua Neʻi Matataʻu iā i Latou!
(Mataio 10:28)
1. Ia agaʻi i luma
Oʻu tagata uma.
Aua le matataʻu.
Talaʻi i tagata
O le a faaumatia
E loʻu Atalii
O Satani, lea na lafo
Mai i le lalolagi.
(TALI)
Aua tou te matataʻu
I tagata leaga.
O aʻu auauna pele,
Ou te leoleoina.
2. E ui ina toʻatele
Ma faafefe mai fili,
Latou te tauemu mai,
Ma amio faasausili.
Aua neʻi matataʻu
Iā latou sauāga,
Ou te tausia outou e
Oo i le iʻuga.
(TALI)
Aua tou te matataʻu
I tagata leaga.
O aʻu auauna pele,
Ou te leoleoina.
3. E lē galo lava outou;
O aʻu le talitā.
Pe oo mai le oti,
Ae toe maua le ola.
Ia lē matataʻu i ē
Fasiotia le tino.
Ia tumau, faamaoni;
E tou te manumalo.
(TALI)
Aua tou te matataʻu
I tagata leaga.
O aʻu auauna pele,
Ou te leoleoina.
(Tagaʻi foʻi i le Teu. 32:10; Nee. 4:14; Sala. 59:1; 83:2, 3.)



^ ***sn pese 88 O Fanau o le Tofi Mai le Atua***
Pese 88
O Fanau o le Tofi Mai le Atua
(Salamo 127:3-5)
1. Pe a avea se tasi
Ma tamā pe avea ma se tinā,
Ia la manatua, lo la tofi,
E lē na o i laʻua.
Meaalofa mai iā Ieova;
O le ola, o ia o le Puna.
Ia atamai mātua ma ui
i taʻiala a Ieova.
(TALI)
O se tofi mai le Atua;
Ia tausia se ola tāua.
Aʻoaʻo i lau fanau
I āla o le Atua.
2. Poloaʻiga a Ieova
Ia tusi i oulua loto.
O le tofi mai le Atua
Taʻu atu i lua alo.
Tautala ai i le āla,
Pe a e mālōlō pe tulaʻi.
Ia latou manatuaina,
tumau i le faamaoni.
(TALI)
O se tofi mai le Atua;
Ia tausia se ola tāua.
Aʻoaʻo i lau fanau
I āla o le Atua.
(Tagaʻi foʻi i le Teu. 6:6, 7; Efe. 6:4; 1 Timo. 4:16.)









^ pala. 2 (1 Tu. 13:11-24) Sa iai le tasi perofeta ua toeaina, sa nofo i Peteli, ua ō atu ona atalii ma faamatala atu iā te ia mea uma na faia e le tagata o le Atua moni i lenā aso i Peteli, ma upu na ia tautala atu ai i le tupu, ma ua latou faamatala atu ia mea i lo latou tamā. 12 Ua fai mai lo latou tamā iā i latou: “O fea le auala na alu atu ai o ia?” Ona faasino atu lea e ona atalii iā te ia o le auala na alu atu ai le tagata o le Atua moni mai i Iuta. 13 Ona ia fai mai lea i ona atalii: “Ia faanofoa laʻu asini.” Ua latou faanofoa lana asini, ua tiʻetiʻe ai o ia ma alu. 14 Ua ia mulimuli atu i le tagata o le Atua moni, ua ia maua atu foʻi o ia o loo nofo i lalo o le laau telē. Ona ia fai atu lea iā te ia: “Po o oe ea o le tagata o le Atua moni o lē na sau mai i Iuta?” Ua tali mai o ia: “O aʻu lea.” 15 Ona fai atu lea o ia iā te ia: “Sau ta ō i loʻu fale seʻi ʻai sina meaʻai.” 16 A ua fai mai o ia: “E lē mafai ona ta toe foʻi pe ō atu foʻi i lou fale, e lē mafai foʻi ona ou ʻai i sina meaʻai pe inu i se vai i lenei mea. 17 Auā na fetalai mai iā te aʻu le afioga a Ieova, ‘Aua neʻi e ʻai i sina meaʻai pe inu i se vai i inā. Aua foʻi e te toe foʻi mai i le auala na e alu atu ai.’” 18 Ona fai atu lea o ia iā te ia: “O aʻu foʻi o le isi perofeta e pei o oe, na fai mai le agelu iā te aʻu i le afioga a Ieova, ua faapea mai, ‘Inā e toe faafoʻi mai ia o ia i lou fale, ina ia ʻai sina meaʻai ma inu se vai.’” (Na ia ʻolegia o ia.) 19 Ona la toe foʻi lea ma ia i lona fale, ua ʻai ai o ia ma inu. 20 A o nonofo i laʻua i le laulau, ona oo mai ai lea o le afioga a Ieova i le perofeta na toe faafoʻi atu iā te ia; 21 ua ia valaau atu i le tagata o le Atua moni lea na sau mai i Iuta, ua faapea atu: “O le mea lenei ua fetalai mai ai Ieova, ‘Talu ai ua e fouvale i le afioga a Ieova, ma ua e lē tausi i le poloaʻiga na poloaʻi mai ai Ieova lou Atua iā te oe, 22 a ua e toe foʻi ina ia ʻai sina meaʻai ma inu se vai i le mea na ia fetalai mai ai iā te oe: “Aua e te ʻai sina meaʻai pe inu se vai,” o le a lē tuuina ai lou tino oti i le tuugamau o ou augātamā.’” 23 Ae ina ua uma ona ʻai o ia ma inu, ona faanofoa lea o le asini e le perofeta lea na toe faafoʻi maia o ia. 24 Ua alu o ia i lona ala. Mulimuli ane, ua maua atu o ia e se leona i le auala, ua osofaʻia ma ua oti ai o ia, ua taatia foʻi lona tino oti i le auala. Ua tū le asini i ona tafatafa, ua tū foʻi le leona i tafatafa o le tino oti.






^ ***sn pese 48 Ia Savavali ma Ieova i Aso Uma***
Pese 48
Ia Savavali ma Ieova i Aso Uma
(Mika 6:8)
1. Savavali ma Ieova,
Ma le lotomaulalo uma.
Maʻeu lona agalelei
I ē tausi i ōna ala!
Tele sauniuniga
Mo tatou mai le Atua.
Tatou tuuina atu;
ʻAu i le itu a Ieova.
2. Ua lata mai le iʻuga,
O le faiga o mea leaga,
Tatou ōno liliuese
Pe a oo i teteega.
Ae puipui tatou e Ieova.
Ia māfuta iā te ia,
Ma tumau ona auauna
Faamaoni iā Ieova.
3. Fesoasoani le Atua,
Ala i lana Afioga,
Le faapotopotoga,
Ma lona agaga paia.
Tatou te fai le mea tonu,
Ōna uiga ia tausia.
Tumau le lotomaulalo,
A o savavali ma Ia.
(Tagaʻi foʻi i le Kene. 5:24; 6:9; 1 Tu. 2:3, 4.)



^ ***sn pese 80 Le Uiga o le Agalelei***
Pese 80
Le Uiga o le Agalelei
(Salamo 119:66)
1. Agalelei mai iā Ieova
O se fiafiaga.
Ia pei ole Tamā lea,
E agalelei pea.
Faaalia le alofa,
I mea ua tatou maua;
Ia tatou tapuaʻi
Ma auauna iā te ia.
2. Ua faia i tatou
I lona faatusa
Ia e faataʻitaʻi
Atu i ōna uiga.
Ia amio Atua,
Maua ai ōna uiga.
Vala o lona agaga
Ōle atu ia maua.
3. O lo tatou ʻauaiga
I le faatuatua
Naunau ai faapitoa
Faapea tagata uma.
Talaʻi le tala lelei
I ē feiloaʻi,
Ia lē fai mea faapito;
Ae ia agalelei.
(Tagaʻi foʻi i le Sala. 103:10; Mare. 10:18; Kala. 5:22; Efe. 5:9.)









^ ***sn pese 103 Mai Lea Fale i Lea Fale***
Pese 103
Mai Lea Fale i Lea Fale
(Galuega 20:20)
1. Mai lea fale i lea fale
Tatou te talaʻia
Le Afioga a Ieova
I tagata uma.
Na valoia e Keriso
E pule le Malo.
Ua talaʻia e Molimau
Lenei tala lelei.
Ia talaʻia i aiga
Le ola e tumau.
Mo ē o valaau i le
Suafa o Ieova.
Ae valaau faapefea
I Lē ua lē iloa?
Taʻu atu le suafa
I tagata uma.
Ia tatou ō i aiga
Ma lea tala lelei.
E pule lava tagata
Pe latou te talia.
E sili ona tāua
Le Suafa Paia.
A o tatou talaʻi pea
Ma maua tagata.
(Tagaʻi foʻi i le Galu. 2:21; Roma 10:14.)



^ ***sn pese 101 Faalauiloa Upu Moni o le Malo***
Pese 101
Faalauiloa Upu Moni o le Malo
(Galuega 20:20, 21)
1. Sa tatou lē iloaina
Ala tatou te uia.
Ae ua aumai e Ieova,
Ia upu moni pupula.
Iloa lona finagalo
Auauna mo lona Malo,
Faamamalu Ieova,
Ma ia viia ai lona suafa.
Ia molimau i tagata,
I fale ma magāala.
Ia iloa ma ia vaai;
Upu moni e ola ai.
Talaʻi i nuu uma,
Ia tapuaʻi iā Ieova,
Autasi i le Atua
Seʻia fetalai mai ua māeʻa.
(Tagaʻi foʻi i le Iosua 9:9; Isa. 24:15; Ioa. 8:12, 32.)

